
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР ХЭСЭГ

	 

	I бүлэг

	 

	Аль хэдийн бүрэнхий болж, үдэш орой болсон хойно би аягүй муухай юм бодон байснаа сая сэргэж, жинхэнэ бодитой юмаа бодлоо.

	— Нелли, одоо чиний бие муу байна, сэтгэл чинь тавгүй байна, гэтэл би чамайг ингэж сандарч уйлж унжсан хэвээр чинь ганцаарыг  орхихоос өөр арга байхгүй. Найз минь, намайг уучлаарай, бас л нэг хайртай, уучлагдаагүй, золгүй, басамжлуулж орхигдсон амьтан байгаа гэдгийг бодоорой. Тэр намайг хүлээж байгаа. Ер нь ч чамайг ийм юм ярьсны дараа одоохон бүр энэхэн минутад... түүнтэй уулзахгүй бол би өөрөө тэсмээргүй юм шиг санагдаж тийшээ татагдаад байна.

	Миний хэлсэн бүгдийг Нелли ойлгосон эсэхийг бүү мэд. Би саяны яриа, саяын өвчнөөс болоод үймэрчихсэн байлаа. Гэлээ ч гэсэн Наташийнх руу хар гүйхээрээ гарав. Намайг тэднийд очиход хэдийнээ орой болж, ес дөхөж байв.

	Наташийн суудаг байшингийн дааманы гадаа нэгэн морин тэрэг байхыг бүр гудамжнаас харж, яагаад ч юм ноёны тэрэг байх гэж санагдав. Наташийнд хашааны дотор талаас ордог байлаа. Би шатаар өгсөн эхлэв үү, үгүй юү л өмнөө, нэг нугалаагаар дээр, таамаг тэмтчин болгоомжтой авирч яваа энэ байшингийн дотоод байдлыг мэдэхгүй бололтой хүний чимээг сонслоо. Эхлээд энэ лав ноёнтон байх гэж бодогдлоо. Гэвч төдхөн биш юм гэж бодож эхлэв. Үл мэдэгдэх хүн дээшээ авирах зуураа үглэх уурлах, замаа харааж зүхэх нь улам ч ихсэн эрчимтэй болов. Тэр шат нарийхан, муухай эгц, гэрэл гэгээ гэж ер байдаггүй байсан нь мэдээж. Гэхдээ гуравдугаар давхраас эхэлсэн тийм айхавтар хараалыг эрхэм ноёнтны амнаас гарахын чинээ би ер санасангүй. Өөд авиран яваа ноёнтон яг л зөөвөрчин шиг харааж явлаа. Гэвч гуравдугаар давхраас дээш гэрэлтэй болов. Наташийн хаалган дээр бяцхан дэнлүү асаж байв. Би яг хаалган дээр нөгөө үл мэдэгдэх хүнийг гүйцэн очиж, ноёнтон байж байхыг үзээд гайхахын ихээр гайхлаа. Түүнд ч гэсэн ингэж надтай санамсаргүй мөргөлдөх нь туйлын эвгүй байх шиг байв. Тэр намайг эхний хоромд таньсангүй. Гэвч төдхөн хамаг царай нь өөрчлөгдөн хувьслаа. Намайг анхлан ширтсэн ууртай хорон харц нь гэнэт хөгжил баясгалантай болж, нэг л ер бишийн баяртайгаар хоёр гараа над руу сунган:

	— Энэ чинь та юу? Гэтэл сая би өвдөг сөхөрч суугаад амь насыг минь аварч хайрлаач гэж бурхан тэнгэрт залбирах гэж байлаа шүү дээ. Та миний яаж харааж зүхэж явааг сонсов уу? гэж асуув.

	Тэгээд туйлын амарлингуй байдлаар инээж гарлаа. Тэгснээ гэнэт царай нь төв намбатай, нэг юманд санаа зовсон шинжтэй болж ирэв.

	— Алеша ийм байранд Наталья Николаевныг байлгадаг юм байжээ гэж толгой сэгсрэн дуугараад, — Энэ аар саар гэгддэг зүйлүүд л хүнийг тодорхойлж байна шүү. Би орноос нь айж байна. Их сайн, сайхан дотортой хүн дээ, гэтэл та бод л доо, ухаангүй хайртай гэх, тэгсэн байтлаа тэр хайртай хүнээ ийм нохойн байр шиг юманд байлгаж байх. Би бүр зарим үед идэх талхгүй байсан гэж дуулсан шүү гэж шивгэнэн хонхны даруулгыг эрэлхийлж — Ирээдүйнх нь талаар, ялангуяа Анна Николаевна ирээдүйд эхнэр нь болсон байх үеийн талаар бодохдоо тархи толгой минь хага таших юм... гэв.

	Тэр нь бүсгүйн нэрийг андуурч хэлээд, хонхны даруул олдохгүйд илтэд эгдүүцэн түүнээ мэдэлгүй өнгөрөв. Гэвч хонх байсангүй. Би цоожны бариулыг татсанд төдхөн Мавра хаалга онгойлгон хөл хөөрцөг болж биднийг угтлаа. Умгархан үүдний өрөөнөөс модон хаалтаар зааглагдсан галын өрөөнөө зарим нэгэн зүйл бэлтгэсэн нь онгорхой хаалгаар харагдаж байлаа. Бүх л юм ердийнхөөс өөр, арчиж цэвэрлээстэй, пийшин галлаастай, ширээн дээр нэг шинэ сав тавиастай байдлаас үзвэл биднийг хүлээцгээж байсан нь илт ажээ. Мавра бидний пальтог тайлахаар яаравчлан ухасхийв.

	— Алеша байгаа юу? гэж би асуув.

	— Ирээгүй гэж Мавра надад нэг л аминчирхах байртай шивгэнэв.

	Бид Наташийн өрөөнд оров. Түүний суудаг өрөөнд ер онцолж бэлтгэсэн зүйл үгүй, цөм хуучин байдгаараа байлаа. Ер нь ч түүний өрөө үргэлж цэвэр цэмцгэрхэн байдаг асан болохоор засаж янзлах юм байсангүй. Наташа биднийг хаалганыхаа наана зогсон угтав. Би түүний нүүр эмгэгтэж тураад, туйлаас цонхийж, хэдийгээр өнгө жавхаагүй болсон хацар дээр нь хоромхон зуурт ягаан туяа татаад авсан ч гайхаж хоцорлоо. Нүд нь аймаар гялалзаж байв. Тэр нь үзтэл сандарч тэвдэн ноёны өөдөөс шалавхан гар сарвайхдаа юм дуугарсангүй. Тэгэхдээ над руу ер харсангүй. Би дуугүй хүлээн зогслоо.

	Ноён найрсаг хөгжөөнтэйгөөр үг өдөж:

	— Ингээд хүрээд ирлээ! Ердөө л хэдхэн цагийн өмнө буцаж ирсэн. Энэ бүх хугацаанд та миний ухаан бодлоос гараагүй (Наташийн гарыг эелдэгхэн үнсэв), би ер таныг хэчнээн ч их бодов доо! Танд хэлье ярья гэж хэчнээн ч бодов доо... За гайгүй, бид ярьж ханах байлгүй! Нэгдүгээрт, манай нөгөө хөнгөн хуудуу амьтан энд байхгүй бололтой байгаа юмаа даа... гээд л ярьж эхлэхэд нь Наташа царайгаа улайлган сандарсхийгээд:

	— Ноёнтон минь, би Иван Петровичид ганц хоёр юм хэлмээр байна санж. Ваня, хоёулаа ийшхэнээ болох уу, чамд хэлэх ганц нэг юм байна... гэж түүний үгийг таслав.

	Тийнхүү Наташа миний гараас хөтлөөд хаалтын цаана гаргаж:

	— Ваня, чи намайг уучлах уу, үгүй юү? гэж намайг харанхуй мухарт аваачсан хойноо шивгэнэж асуулаа.

	— Наташа болиоч дээ. Ингэж яах нь вэ?

	— Зүгээр, зүгээр, Ваня, чи дэндүү байн байн, дэндүү олон удаа намайг уучилсан, гэтэл аливаа тэвчээрт төгсгөл гэж байна биз дээ. Чи надад хэзээ ч хайргүй болохгүй гэдгийг би мэднэ, гэхдээ чи намайг хүний ачийг мэддэггүй хүн гэж хэлэх болно, би өчигдөр уржигдар чиний өмнө ачлалгүй, аминч, хатуу... байсан.

	Наташа гэнэт уйлан хайлан, миний мөрөнд нүүрээ наав.

	Би түүнийг тайтгаруулах санаатай.

	— За боль доо, Наташа. Би шөнөжин их муу хонолоо шүү. Одоо хэр нь хөл дээрээ арай ядан тогтож байна, үүнээсээ болоод өчигдөр орой ч, өнөөдөр ч танай руу ирсэнгүй, тэгэхэд чи уурласан байх гэж бодож байдаг... Хонгор минь, одоо чиний сэтгэлд юу гээч болж байгааг би мэдэхгүй байна гэж үү дээ? гэж яаран асуув.

	— Тэгвэл сайн байна... Урьдын адил уучилсан байх нь ээ. Бусдыг нь дараа болъё. Ваня минь, ярих юм их бий. Харин одоо ноён руу очъё... гэж Наташа нулимстай нүдээр инээмсэглэн, гарыг минь өвдтөл базаж хэллээ.

	— Тэгье, тэгье, бид гэнэтхэн орхичихсон шүү дээ...

	— За чи юу гээч болохыг харна аа харна. Би одоо цөмийг нь мэдэж байна. Цөмийг нь тааж мэдсэн. Хамаг буруутан энэ хүн. Өнөө орой олон юмыг шийдэж өгнө. За оръё! гэж Наташа чихэнд минь шивгэнээд авлаа.

	Би учрыг нь ойлгоогүй боловч асууж лавлах зай байсангүй. Наташа ноёны өөдөөс царай гэрэлтүүлэн тосож очив. Ноён бүрхээ барьсан чигээрээ зогссоор байлаа. Наташа хөгжөөнтэйеэ уучлал гуйж, малгайг нь аваад, сандал дөхүүлэн өгч, бид гурвуулаа бяцхан ширээг нь тойрон сууцгаав.

	Ноён яриа эхэлж:

	— Би хөнгөн хуудуу хүүгийнхээ тухай эхэлсэн юм сан. Түүнтэй түр зуур л дайралдсан, тэгэхдээ гадаа, Зинаида Федоровна гүнжингийнх рүү очих гэж тэргэнд сууж байхад нь тааралдсан. Жигтэйхэн яарч явсан, та нар бод л доо, дөрөв хоног уулзалдаагүй хэр нь надтай нэг тасалгаанд орох хүсэлгүй байсан шүү. Наталья Николаевна минь, тэр одоо танайд ирээгүй, бид урьдаж ирсэн нь миний ч буруу юм шиг байна. Би завшааныг ашиглаж байгаа юм, өөрөө өнөөдөр гүнжингийнд очиж чадахгүй болохоороо түүнд нэг юм даалгасан. Гэхдээ одоохон ороод ирнэ ээ гэв.

	Наташа ноён руу хамгийн санаа амар байдлаар харж:

	— Алеша өнөөдөр ирнэ гэж танд мэдээж амлаа биз? гэж асуувал ноён түүний өөдөөс харж

	— Ай, бурхан тэнгэр, одоо болтол ирээгүй байгаа хэрэг үү, та юу асуух нь энэ вэ? гэж гайхан дуу алдаж, — Гэхдээ би ойлгож байна аа, та түүнд уурлаж байна. Үнэхээр ч бүгдийн сүүлд орж ирэх нь түүний хувьд эвгүй байгаа байхаа. Гэхдээ үүний буруутан нь би юм шүү гэдгээ давтан хэлье. Та түүнд битгий уурла. Хөнгөн хийсвэр, салхи шиг амьтан шүү дээ. Би түүнийг өмөөрч байгаа юм биш, гэхдээ зарим нэгэн онцгой учир байдал түүнээс гүнжинг гэрт нь ганцаар байлгах юм уу бусад зарим холбоогоо таслахгүй байхыг шаардахаар үл барам аль болохуйц олон удаа тэднийхээр очиж байхад хүргэж байна. Харин одоо үес танаас холдохоо байж, энэ дэлхийн бүх юмыг умартаад байгаа юм шиг байна, тийм болохоор нь та битгий уурлагтун, би заримдаа даалгавар өгч танаас холдуулдаг юмаа гэхэд сайндаа л хоёр цаг болно, түүнээс хэтрэхгүй. Тэр нэгэн үдшээс хойш К. хатагтайнд нэг ч удаа очоогүй гэдэгт итгэж байна, харин сая уулзахдаа түүнээс асууж амжаагүйдээ, тун ч хар бууж байна!... гэж хэлэв.

	Би Наташийг харав. Тэр нь ноёны яриаг жаахан дооглосхийх байртай инээмсэглэн сонсож байв. Гэвч ноён тун ч гүдэс шулуухан, тун ч бодитой ярих ажээ. Түүнийг ямар нэг талаар сэжиглэх боломж байхгүй юм шиг байв.

	— Энэ хэдэн хоногт түүнийг манайхаар ерөөсөө ирээгүй гэдгийг та үнэхээр мэдээгүй юү? гэж Наташа өөрийн хувьд болсон хамгийн эгэл жирийн юмыг ярьж байгаа юм шиг намуухан тайван дуугаар асуусанд

	— Юу гэнээ! Ерөөсөө ирээгүй гэнэ үү? Та чинь юу ярьж байна аа! гэж ноён онц их гайхсан бололтой хэлэв.

	— Та манайхаар мягмар гаригт их орой ирсэн. Маргааш өглөө нь Алеша ирж хагас цаг хэртэй болсон, тэгээд л түүнээс хойш би барааг нь хараагүй.

	— Энэ чинь байж боломгүй юм байна! (Түүний гайхах нь улам ихсэв). Би бүр танайхаас гарахгүй байгаа л гэж бодож байлаа. Уучлаарай, хачин гайхалтай... ерөөс байж боломжгүй юм байна.

	— Гэвч энэ бол үнэн юм, харамсалтай байгаа биз дээ. Би таныг зориуд хүлээж, түүний хаана байгааг танаас л дуулна гэж бодож байлаа шүү дээ.

	— Ай, бурхан тэнгэр! Одоохон ороод ирэх нь ирнэ ээ! Харин таны ярьсан зүйл надад бүр хачин санагдаж орхилоо, үнэнээ хэлэхэд... би түүнийг яаж ч мэдэх хүн гэж боддог, гэхдээ ингэнэ... ингэнэ... гэж даанч санасангүй!

	— Та яасан их гайхна вэ! Би таныг гайхахгүйгээр үл барам бүр ингэж гэдгийг эртнээс мэдэж байсан байх гэж бодсон шүү.

	— Мэдэж байсан ий! Би юү дээ? Энэ чинь, Наталья Николаевна минь, өнөөдөр л түр зуур царайг нь харлаа шүү дээ, түүний талаар өөр хэнээс ч асуусан юм байхгүй. Харин та надад итгэхгүй юм шиг байгаа чинь хачин санагдаж байна гэж бид хоёрын хоёулыг маань харан байж хэлэв.

	— Бурхан харах болтугай, таныг үнэнийг хэлсэн гэдэгт бат итгэж байна гэж Наташа залгуулан хэлэв.

	Наташа ноёны өөдөөс эгцлэн харж инээд алдсанд ноён нэг юманд угзрагдах шиг болов.

	— Та ярь л даа гэж ноён сандран хэлэв.

	— Яриад байх юм юу байх вэ дээ. Би маш энгийн л ярьж байна. Та түүнийг ямаршуу хөнгөн, мартамхайг мэднэ. Тэгээд л одоо сул чөлөөтэй зоргоороо туйлж явах шив дээ.

	— Тэгж зоргоороо туйлах ёсгүй, өөр л нэг юм байна, ороод ирэнгүүт нь л учир байдлыг нь заавал хэлүүлнэ дээ. Гэхдээ та намайг ямар нэг талаар буруутгаж байгаа юм шиг байгаа нь хамгаас илүү гайхалтай байна, гэтэл би энд байгаагүй шүү дээ. Ер нь Наталья Николаевна, та түүнд их ууртай байгаа нь харагдаж байна, энэ, яах вэ, ойлгомжтой хэрэг! Та ингэх эрхтэй хүн, би... би... би ч гэсэн хамгийн түрүүн буруу хүлээх ёстой хүн шиг байна, яагаад гэвэл үгүйдээ л таны нүдэнд хамгийн түрүүн өртлөө шүү дээ, тийм биз дээ? гээд над руу хандаж эгдүүтэй инээмсэглэв.

	Наташа дүрсхийлээ.

	Гэвч ноён ярьсан хэвээрээ байв.

	— Наталья Николаевна минь, би буруутай гэдгээ зөвшөөрч байна аа, гэхдээ зөвхөн тантай танилцсаныхаа маргааш яваад өгсөндөө л буруутай байна. Миний ажигласнаар, та зарим талаар нэлээд сэжиглэмтгий хүн шиг байна, тэгээд л миний тухайн бодлоо өөрчилж амжиж л дээ, тэгэх тусам нь бас өөр байдал ч нөлөөлсөн байна. Хэрэв би яваагүй сэн бол та намайг сайтар мэддэг болж, Алеша ч гэсэн миний хараанд ингэж хөнгөн загнахгүй байх байжээ. Түүнийг хэрхэн сургахыг минь та нар өнөөдөр сонсоно оо, гайгүй.

	— Та түүнийг надаас тээршээх болгодог л доо. Тань шиг ухаантай хүн тийм арга надад тусална гэж үнэнээсээ бодсон гэхэд үнэмшмээргүй байна.

	— Би зориуд арга зохиож таныг тээршээх болгож байна гэсэн санаа цухалзуулж байгаа юм биш биз? Наталья Николаевна та намайг гомдоож байна.

	— Би ер хэнтэй ч ярилаа гэсэн аль болохоор санаа цухалзуулахгүй байхыг хичээдэг. Харин ч аль болохоор шулуухан ярихыг ямагт хичээдэг юм. Магадгүй, та тэрийг минь өнөөдөр үзэх ч байх. Би таныг гомдоох гээгүй. Та намайг юу ч ярилаа гэсэн миний үгэнд гомдохгүйг тань бодох нь ээ ч гэсэн таныг гомдоох гэх юм алга. Би та бид хоёрын хоорондын харьцааг ягштал ойлгож байгаа болохоороо үүнд ягштал итгэж байна. Гэтэл та энэ хоорондын харьцаагаа ноцтой авч үзэж чадахгүй байна, тийм үү, үгүй юү? Хэрвээ би үнэхээр таныг гомдоосон бол танаас өршөөл уучлал гуйж, таны өмнө зочломтгой байхын хамаг ёс журмыг гүйцэтгэхэд бэлхэн байна гэж Наташа хэлэв.

	Наташа үүнийг хэлэхдээ хэдийгээр үл мэдэг инээмсэглэн, ялимгүй тоглоом наадам болгосон мэт байвч би түүнийг ингэтлээ эгдүүцэж унтууцсан байхыг нь хэзээ ч хараагүй билээ. Саяын гурав хоногт түүний сэтгэл ямаршуу зовлонтой байсныг одоо би ойлголоо. Би нэгэнт бүхнийг мэдэж, бүхнийг тааж байна гэсэн түүний битүүлэг хачин үг намайг айлгалаа. Тэр үгс ноёнд шууд холбогдож байв. Наташа ноёны талаарх бодлоо өөрчлөөд өөрийн дайсан лугаа адилаар үзэх болсон нь үзтэл ил байлаа. Тэр нь Алешатай бүтэл муутай байгаагаа түүний нөлөө гэж үзэж байсан бололтой бөгөөд тэр талаар ямар нэгэн баримттай ч байсан байж болох юм. Би тэр хоёрын дунд гэнэт ширүүн юм үүсэх вий дээ гэж айв. Наташийн тохуутай аялга дэндүү илэрхий, хэтэрхий задгай байлаа. Ноёнтныг хоорондын харьцаагаа ноцтой үзэж чадахгүй гэж хэлсэн сүүлчийн үг, зочломтгой байх, ёс журмын талаар уучлал гуйн хэлсэн зүйл, би шууд ярьж чадна шүү гэдгээ энэ орой батална хэмээн заналхийлсэн маягаар амласан зэрэг нь туйлын ёжтой бөгөөд илэрхий байсан тул ноён тэр бүгдийг ойлголгүй өнгөрөх арга мөр байсангүй. Ноёны царай хувирсан ч биеэ барьж чадаж байгааг нь би харлаа. Тэр нь төдхөн тэр үгсийг анзааралгүй, жинхэнэ утга учрыг нь ойлгоогүй дүр үзүүлэн мэдээж тоглоом шоглоом болгохыг оролдов.

	Ноён инээд наргиан болгож:

	— Бурхан минь, би яалаа гэж уучлал шаардах вэ! Би ерөөсөө тэгэх гээгүй, тэгээд ч эмэгтэй хүнээс уучлал шаардах нь миний зарчимд таарахгүй. Би тантай бүр анх уулзахдаа өөрийнхөө зан чанарын талаар хагас заримыг нь урьдчилан хэлсэн билээ, тийм ч учраас нэг зүйлийг ажигласнаа хэлэхэд минь та надад уурлахгүй байж таарах байх, тэгэх тусмаа тэр ажиглалт бүх эмэгтэйчүүдэд холбоотой юм. Та ч гэсэн ялгаагүй энэ ажиглалтыг зөвшөөрч таарах байх гэж над руу элэгсэг гэгч нь хандаад, — Чухмыг хэлбэл, эмэгтэй хүн ямар нэг юмаар буруутвал тэр даруйдаа илэрхий баримт байсаар байтал буруугаа хүлээж уучлал гуйх бус, хожим нь бүр сүүлд мянга түмэн энхрий ялдам ааш араншин гаргаж байж нөгөө буруугаа цагаашруулдаг нэгэн шинж чанартай байдгийг би мэдэж авсан юм. Ингэхээр, би танд гомдсон байдаг юмаа гэхэд одоо, энэхэн минутад, би зориуд уучлахыг хүсэхгүй өнгөрнө. Хожим та өөрийнхөө алдааг ухамсарлаад миний өмнө... мянга түмэн энхрий ялдам ааш араншин гаргаж байж цагаашруулах нь надад ашигтай байх болно. Та тун ч сайн, тун ч цэвэр ариун, тун ч ил хүн болохоор буруугаа гэмшиж байх мөч хором чинь гайхам сайхан болох байх гэж бодож байна. Харин та уучлалт ярихын оронд, миний талаар таны бодож байгаагаас тантай хавьгүй шударга, шулуун харьцаж байгаагаа ямар нэг юмаар өнөөдөр баталж чадахгүй юм уу? гэдгийг одоо надад хэлээд өгөөч гэв.

	Наташийн царай улайв. Надад ч гэсэн өөрцгүй, ноёны хариу үгэнд ямархан нэгэн дэндүү хөнгөн, тэр ч байтугай хааш яаш өнгө нэг л сагсуу алиалал байх шиг санагдлаа.

	— Та надтай шулуун шударга, санаа амар байдгаа надад батлах гээд байна уу? гэж Наташа түүний өөдөөс яадаг юм гэсэн байдалтай харж асуувал

	— Тийм гэлээ.

	— Тийм бол миний гуйсныг биелүүлэгтүн.

	— Урьдаас ам өгье.

	— За ийм байна. Миний талаар нэг ч үг хэлж, нэг ч юм цухуйлгаж, маргааш ч Алешийг түйвээж болохгүй. Намайг мартлаа гэж хэрхэвч түүнийг зэмлэж болохгүй. Нэг ч удаа зааж зааварлаж болохгүй. Бид хоёрын дунд юу ч болоогүй юм шигээр, түүнд юу ч мэдэгдүүлэхгүйгээр уулзахыг л хүсэж байна. Ингэх нь надад хэрэгтэй байна. Та надад тийм ам өгөх үү?

	— Асар их ханамжтайгаар өгнө. Би ийм юман дээр танаас илүү ухаалаг сийрэг хандаж байсан хүнтэй ховорхон дайралдаж байсан гэдгээ чин үнэнээсээ нэмж хэлэхийг хүсэж байна... За тэр, Алеша ирж байх шиг байна гэж ноён хэлэв.

	Үнэхээр ч үүдний өрөөнд чимээ гарлаа. Наташа давхийн цочиж, нэг юманд биеэ бэлтгэх мэт болов. Ноён төв царайлан сууж, нэг юм болохыг хүлээн байв. Тэр нь Наташаас нүд салгахгүй ширтэн суулаа. Тэгтэл хаалга онгойж, Алеша шуугин орж ирлээ.

	 


II бүлэг

	 

	Алеша царай нь гэрэлтэж баярлаж хөөрчихсөн чухамхүү шуугин орж ирэв. Өнгөрсөн дөрвөн хоногийг хөгжөөнтэй бөгөөд жаргалтай өнгөрүүлсэн нь хартал ил байв. Бидэнд нэг юм хэлэх гэж байгаа нь нүүрэн дээр нь бичээстэй юм шиг илэрхий байлаа.

	— Хүрээд ирлээ дээ! гэж өрөөгөөр нэг тунхаглан, — Хамгийн түрүүн ирэх ёстой хүн байсан шүү. Гэхдээ та нар одоохон цөмийг, бүр бүгдийг нь дуулна аа! Ааваа, сая та бид хоёр, хоёр үгийн ч солио хийж амжсангүй. Гэтэл чамд хэлэх юм надад зөндөө байсан. Ингэхэд энэ чинь гээд надад хандаж, — Сайн байх цагтаа чи гэхийг зөвшөөрдөг юм. Өөр үед бол ч тас хориглоно гээч! Тийм л аргатай хүн дээ. Өөрөө надад та гээд л ярьж эхэлнэ. Гэхдээ би өнөөдрөөс хойш дандаа сайн байгаасай гэж хүсэж байна, би ч тэр ёсоор нь байх болно! Ер нь би саяын дөрөв хоногт бүхэлдээ өөрчлөгдөж, бүр шал ондоо болсон шүү, тэрийгээ цөмийг нь ярина. Гэхдээ арай болоогүй. Одоо хамгийн гол нь энэ маань байна! Энэ маань байна! Дахиад л энэ маань байна! Наташа хонгор минь, тэнгэрийн элч минь, чи сайн байна уу? гээд Наташийн дэргэд сууж гарыг нь шунаглан үнсэж, — Энэ хэдэн хоногт би чамайг санаж гүйцлээ! Чи яавал яа, би чадсангүй! Биеэ захирч чадсангүй. Хонгор хайрт минь! Чи жаахан турсан юм шиг байх юм, царай чинь жаахан цайчихжээ дээ... гэв.

	Тийнхүү Алеша түүний гарыг баясгалантайяа учир зүггүй үнсэлж, хараад хараад ханахгүй байгаа юм шиг сайхан нүдээрээ шунаг гэгчээр эгцлэн ширтэж байлаа. Би Наташийг харж, нүүр царайны нь байдлаар, Алешад ер буруу байхгүй гэсэн надтай адил бололтой байгаа юм байна гэж гадарлав. Ер нь тэр буруугүй амьтан хэдийдээ буруутай болчхож болох байв аа? Наташийн зүрхэнд хурж байсан хамаг цус гэнэт толгой өөдөө хөөрсөн юм шиг цонхигор хацарт нь гэнэт улаан ягаан туяа татаад явчихлаа. Түүний нүд гялалзан, ноёны урдаас ихэмсэг ширтэв. Тэгснээ нэлээд үгээ цэнэсэн байртай дуугаар

	— Чи чинь... тэгэхээр... энэ хэдэн хоногт хаана явав аа? гэж үгээ тасалдуулан асуув. Түүний амьсгаа жигд биш, давхцангуй хүнд болжээ. Бурхан минь, Наташа түүнд юутай их дурлаж байв аа!

	— Үүнд л хамаг учир нь байна, би үнэхээр чиний өмнө буруутай юм шиг байна, юм шиг нь юу байх вэ! Буруутай байлгүй яах вэ, би өөрөө үүнийгээ мэдэж байна, мэдэж байгаа учраас ч ирлээ. Эмэгтэй Хүн ийм хааш яаш байдлыг уучилж чадахгүй гэж Катя өчигдөр ч, өнөөдөр ч надад хэллээ (Мягмар гаригт бид энд юу болсныг тэр цөмийг нь мэдэж байгаа л даа. Би маргааш нь ярьсан юм чинь). Би түүнтэй маргалдаж, тэр эмэгтэйг Наташа гэдэг юм, энэ дэлхий дээр түүнтэй эн зэрэгцэх хүүхэн нэг л байж магадгүй, гэр нь Катя мөн гэж байж баталлаа. Тэгээд ч ийшээ ирэхдээ маргаанаа авсан гэж мэдэж явсан байлгүй яах вэ. Чам шиг ийм тэнгэрийн элч уучлахгүй байж чадна гэж үү дээ! «Надад хайр дургүй болсондоо биш ямар нэг юманд л саатсандаа ирээгүй байж таарна» гэж миний Наташа бодно доо! Ер нь чамаас яаж болих юм бэ? Болно гэж үү. Миний хамаг өр зүрх чамайг санаж энэлж гүйцлээ. Тэглээ яалаа ч гэсэн би буруутай! Харин чи бүх учрыг мэдээд ирмэгцээ намайг хамгийн түрүүн зөвтгөнө дөө! Би одоохон цөмийг нь ярина, та бүгдийн өмнө дотор сэтгэлээ уудлан дэлгэх нь надад хэрэгтэй байна. Тэгэх л гэж ирлээ. Би уг нь өнөөдөр (хагас минутын чөлөө гарсан юм) чам дээр шуугьж орж ирээд үнсье гэж бодсон юм, гэтэл бүтсэнгүй. Катя намайг асар чухал хэргээр даруй хүрч ир гэж дуудлаа. Энэ бол намайг тэргэн дээрээ суухаас өмнө болсон хэрэг шүү дээ, аав та намайг хараа биз дээ. Тэр чинь бол өөр, өөр бичгийн дагуу Катя руу очиж явсан юм. Одоо чинь тэдний манай хоёрын хооронд бүтэн өдөржин бичиг зөөгөөд давхилдаж байна шүү дээ, Иван Петрович, би таны бичгийг дөнгөж урьд шөнө л уншиж амжлаа шүү дээ. Таны бичсэн болгон цөм яах аргагүй үнэн байна лээ. Одоо яая гэх вэ, үнэндээ л бие гүйцэхгүй гэгч болж байна! Маргааш орой очоод л бүх үнэнээ хэлье гэж бодлоо, яагаад гэвэл өнөө орой, Наташа минь, би танайх руу ирэхгүй байхын аргагүй байлаа л даа.

	— Тэр юун бичиг вэ?. гэж Наташа асуув.

	— Манайхаар очсон байна лээ, би эзгүй байсан болохоор яаж дайралдах вэ дээ, танайх руу ирэхгүй байна гэж сүрхий зэмлэсэн шиг байна лээ. Гэхдээ энэ хүний түмэн зөв л дөө. Энэ бол өчигдөр болсон явдал.

	Наташа над руу харав.

	Хэрэв чамд өглөөнөөс үдэш болтол Катерина Федоровнынд байх цаг гарсан юм бол... гэж ноён эхэлтэл Алеша тас цохиж 

	— Мэдэж байна аа, мэдэж байна, юу хэлэхийг тань. «Катийнд очиж болсон юм бол эднийхээр ирэх шалтгаан түүнээс чинь хоёр дахин их байсан байх ёстой» гэх гэж байна уу. Таны саналтай бүрэн нийцэж байна, хариа ч хоёр дахин биш, сая дахин их шалтгаан байсан гэдгийг хувиасаа нэмж хэлье! Гэтэл, нэгдүгээрт, бүх юмыг будилуулаад, эргүүлж хөрвүүлээд хаячихдаг санаа оноонд ороогүй хачин хэрэг явдал амьдралд тохиолддог биз дээ. Яг л тийм хэрэг явдал надад тохиолдсон шүү дээ. Би энэ хэдэн хоногт бүр хуруу хумсныхаа үзүүрийг хүртэл шал өмнөө хүн болсон гэж хэлээд байгаа биз дээ. Тэгэхээр маш чухал учир байдал гарч ирсэн байж таарна биз! гэв.

	— Ай, бурхан минь, чамд юу учирсан нь тэр вэ? Чи битгий зовоо л доо! гэж Наташа Алешийн галтай дөлтэй байдлыг харж инээмсэглэн шаардав.

	Үнэхээр ч Алеша ялимгүй инээдэмтэй байлаа. Яарч шоволзоод л, үг хэл нь дуржигнаад л, хамаа намаагүй урсаж ундраад л, ер яриад л хөөрөөд л баймаар байдалтай байв. Харин тэгж ярьж хөөрч байхдаа, Наташийн гарыг юутай ч атугай тавьсангүй, байн байн уруулдаа аваачиж, үнсээд үнсээд ханахгүй байгаа юм шиг харагдав.

	— Надад юу учрав гэдэгт л хамаг учир нь байна. Ай, нөхөд минь! Би юү үзэж, юү хийж, ямар хүмүүстэй танилцав аа? Нэгдүгээрт, Катя байна. Энэ бол ёстой төгс төгөлдөр амьтан! Би түүнийг одоо болтол бүрэн дүүрэн мэдэхгүй явжээ! Наташа чи санаж байна уу, тэр нэг мягмар гаригт би чамд түүний тухай их л сэтгэл хөөрч байж ярьсан биз дээ, гэтэл тэр үед ч би түүнийг бараг бүрэн дүүрэн мэдэхгүй байсан байжээ. Катя Катя өөрөө л надаас яг өнөөдрийг хүрэн хүртэл нуугаад байсан байхгүй юу. Харин одоо бид хоёр бие биеийгээ төгс мэддэг болсоон. Тэр бид хоёр одоо чи би болсоон. Гэхдээ эхнээс нь ярья л даа. Нэгдүгээрт, Наташа минь чи бид хоёрын дунд энд юу болсныг маргааш нь, лхагва гаригт ярихад минь чиний талаар юу гэж хэлснийг нь сонссон ч болоосой доо... Мартсанаас, одоо санахад, би тэр лхагва гаригт танайд ирэхдээ чиний өмнө яасан тэнэг байв аа! Чи намайг бөөн баяр хөөр болон угтаж, санаа сэтгэл чинь шинэ байдалдаа бүрэн шилжчихсэн, тэр бүгдийнхээ талаар надтай ярилцах гээд л нэг талаар гунигтай, нөгөө талаар дүрсгүйтэж, надтай тоглох гээд байхад чинь би гэдэг амьтан нэг их мундаг хүн болж харагдах гээд байсныг яана! Ай муу, тэнэг! Муу мангуу! Би тэгэхэд мөдхөн гэрийн эзэн буурьтай суурьтай хүн болно гэж онгирч гайхуулахыг бүр үнэнээсээ хүссэн хэрэг шүү дээ. Мөн гайхуулах сайрхах хүнээ олов оо, чамд шүү. дээ, Аяа, чи тэгэхэд намайг мөн ч их шоолсон байж таарна, би ч чиний доог тохууны бай болсон байж таарна даа! Ноён дуугүй суугаад Алеша руу нэг л хавархан егөөдсөн байдалтай инээмсэглэн харж байв. Ер нь хүүгээ ингэж хөнгөн хийсвэр, тэр ч байтугай инээдэмтэй талаасаа харуулж байгаад нь яг л баярлах мэт байлаа. Би тэр оройжин түүнийг сайтар ажиглаж, энэ хүн ерөөс хүүдээ хайртай биш юм байна, хүүдээ эцэг ёсоор дэндүү халуун хайртай гэлцдэг нь огт биш юм байна гэж бүрмөсөн итгэв.

	Алеша аанай л бурсан хэвээрээ.

	— Би танайхаас гараад Катийнд очсон юм. Тэр бид хоёр ердөө л өглөөгүүр бие биеэ мэдэж авлаа гэж би түрүүн хэлсэн. Яаж тийм болсон нь хачин юм... би бүр санахгүй байна. Хэд хэдэн халуухан үг хэлэлцэж, хэд хэдэн удаа бодол сэтгэгдлээ солилцож, түс тас ярилцаад л бид хоёр үүрд ойртчих нь тэр. Наташа чи түүнийг таньдаг мэддэг болох болтугай! Тэр чамайг надад яаж ярьж, учирласан гэж санана! Чамайг миний хувьд ямаршуу ховор чухаг эрдэнэ болохыг яаж тайлбарласан гэж санана!. Амьдралыг үздэг өөрийнхөө үзэл санааг бага багаар надад ярьж тайлбарласан юм. Ер нь тун буурьтай суурьтай, тун галтай цогтой бүсгүй шүү! Тэр надад үүрэг зорилгын тухай, бидний хийвэл зохих зүйлийн тухай, бид цөмөөрөө хүн төрөлхтнийг үйлчлэх ёстойн тухай ярьсан. Тэр бид хоёр чинь ердөө л тав зургаахан цагийн дотор бүрмөсөн ойлголцож, насан туршдаа хамтарч ажиллана гэж, үүрд эвтэй найрамдалтай явна гэж нэг нэгэндээ тангараг тавьснаар төгслөө шүү дээ! гэх мэтчилэн ярив.

	— Ямар юмаар хамтарч ажиллана гэж? хэмээн ноён гайхан асуув.

	— Аав минь, би даанч их өөрчлөгдсөн шүү, энэ бүхэн танд гайхалтай санагдах нь мэдээж. Би бүр таныг татгалзана гэдгийг элгээрээ мэдэж байна. Та нар цөмөөрөө ажил хэргийн улс. Та нарт өдий төдий үеэ өнгөрөөсөн дүрэм горим, буурьтай суурьтай нарийн чанд юм бий. Та нар бүх шинэ юм, бүх залуу зандан юманд итгэлгүй, дайсагнаж, тохуурхаж ханддаг. Гэвч одоо би хэд хоногийн өмнө таны хардагтай адилгүй болсоон. Би өөр болсоон! Би бүгдийн өөдөөс, энэ дэлхийн юмыг зоригтой харах боллоо. Хэрвээ би миний үзэл бодол шударга гэж үзэх л юм бол эцэст нь тултал дагаж мөрдөнө. Тэгээд замаасаа ховх цохигдохгүй л бол үнэнч хүн боллоо гэсэн үг. Надад ингээд боллоо. Дараагаар нь та нар дураараа л ярина биз, би өөртөө бүрэн итгэлтэй байна гэж Алеша жавхлантайяа хариулбал

	— Уухай! гэж ноён доогтой дуугарав.

	Наташа сэтгэлийн түгшүүртэйгээр биднийг харлаа.

	Тэр нь Алешад санаа зовжээ. Ингэж яриандаа халах нь Алешад тун ашиггүй болж хувирдаг байсан бөгөөд үүнийг нь ч Наташа мэдэх ажээ. Бидний өмнө, ялангуяа аавынхаа өмнө түүнийг инээдэмтэй талаасаа битгий харагдаасай гэж Наташа боджээ.

	— Алеша чи яаж байна аа? Наадах чинь нэг л гүн ухаан байх шив ээ. Чамд нэг хүн зааж өгсөн шиг байна... чи зүгээр л яривал дээр юм сан гэж Наташа сануулав.

	— Би ярьж л байна шүү дээ! гэж Алеша дуугаа чангатган хэлээд, — За чи сонс, Катяд холын хоёр хамаатан байдаг юм, үеэл нь гэнэ үү дээ Левинька Боринька гэдэг, нэг нь оюутан, нөгөө нь зүгээр л нэг залуу хүн. Катя тэдэнтэй харьцаатай байдаг юм, тэд ч ёстой нэг ер бусын хүмүүс дээ! Тэд ёс журмыг бодоод, гүнжингийнд бараг ирдэггүй юм. Катя бид хоёр, хүний хийвэл зохих зүйлийн талаар, авьяас чадварын талаар, ер тэр бүгдийн талаар ярилцлаа, тэгтэл Катя надад тэднийг дурдаж, дорхноо тэдэнд бичиг бичээд явууллаа. Би ч тэдэнтэй танилцахаар хуй салхи шиг гарч өглөө. Би тэр оройдоо бүрмөсөн танилцаж гүйцлээ. Тэнд оюутан, офицер, зураач гэх зэрэг янз бүрийн арван хоёр гурван хүн байлаа. Нэг зохиолч байсан. Тэд цөмөөрөө Иван Петрович таныг таньж байна лээ, таны зохиолыг уншицгаасан, таныг ирээдүйд их юм бичнэ гэж хүлээж байгаа юм байна лээ. Тэд өөрсдөө ингэж надад хэлсэн. Би тэдэнд тантай танил гэдгээ хэлээд таныг тэдэнтэй танилцуулна гэж амласан. Тэд цөм намайг ах дүүгийн ёсоор алга дэлгэн угтаж авсан шүү. Би ердөө л эхнээсээ, удахгүй эхнэр авах гэж байгаа хүн гэдгээ хэлсэн. Тийм болохоор намайг эхнэртэй хүн гэж үзэцгээсэн юм. Тэд тавдугаар давхарт, дээврийн доор суудаг юм байна. Аль болохуйц олон удаа цугладаг, голдуу лхагва гаригт Левинька, Боринька хоёрынд л цугладаг юм байна. Ер нь сэргэлэн залуус аа. Цөмөөрөө л бүх хүн төрөлхтөнд халуун хайртай юм байна. Бид бүгдээрээ манай одоо үе, ирээдүй цаг, шинжлэх ухаан, утга зохиолын талаар ярилцлаа, эрээлэх цээрлэхгүй эгэл жирийн их сайхан ярилцлаа. Бас нэг гимназын сурагч тэднийхээр ирдэг юм байна. Тэд өөр хоорондоо яаж харьцдаг, ямар сайхан ариун шударга гэж санана. Одоо болтол ийм хүмүүстэй дайралдаагүй явжээ! Би одоо болтол хаана явав аа? Юугаа үзэж харж явав? Юун дээр өсөж өндийв? Ганцхан Наташа л энэ талаар надад юухан хээхэн хэлсэн. Ай, Наташа минь, чи тэдэнтэй заавал танилцвал зохино. Катя хэдийнээ мэддэг болжээ. Тэд Катийг бараг л тэнгэрт хөөргөн ярьж Катя ч гэсэн Левинька, Боринька хоёрт ярихдаа өөрийнхөө хөрөнгийг мэддэг болмогцоо нийгмийн ашиг тусад зориулан нэг сая рублийг даруйхан гаргана гэсэн гэж ярив.

	— Тэр нэг саяыг нь Левинька, Боринька хоёр, тэдний хоршоо нөхөд мэдэж зарж таарах нь ээ дээ? гэж ноён асуув.

	Алеша унтууцан шатаж:

	— Худал, худал. Аав минь, ингэж ярих ичгэвтэр шүү Би таны санааг сэжиглэж байна! Тэр сая рублийн талаар үнэхээр бидний дунд яриа болсон, яаж хэрэглэх вэ? гэж удтал шийдэж ядацгаасан. Тэгж, тэгж, давын өмнө нийгмийн гэгээрэн боловсроход зориулъя гэж тогтсон гэв. 

	— Тиймээ, би үнэхээр одоо болтол Катерина Федоровныг ер мэддэггүй байжээ. Харин би түүнээс их юм хүлээж байсан, гэтэл энэ хэмээн ноён өөрөө өөртөө. хэлэх мэт нөгөө л тохуутай инээмсэглэсэн хэвээр дуугармагц Алеша дундуур нь орж

	— Юун энэ гэж! Юу нь танд гайхалтай байна вэ? Таны боддогоос жаахан хазайж байна уу, яаж байна? Одоо болтол нэг ч хүн сая рубль гаргаагүй байтал энэ Катя л гаргаж байна уу, яаж байна? Тийм үү, үгүй юу? За яах вэ, Катя бусдын хөрөнгөөр амьдрах хүсэлгүй байгаа бол яах вэ? Тэр олон сая дээр амьдарна гэдэг нь бусдын хөрөнгөөр амьдарна гэсэн үг байхгүй юу, (би сая л үүнийг мэдлээ). Катя бол эх орон, Хүн бүгдэд ашигтай тустай байж, нийтийн ашиг тусад өөрийн хувийг оруулахыг хүсэж байна. Бид тэр хувийн тухай хүүхдийн сурах бичгээс уншсаан, харин тэр хувь маань сая рубль үнэртүүлээд ирэхээр өөр хэрэг! Миний тэгтлээ итгэж явсан, магтуулж сайшаалгасан ухаан бодол юун дээр тогтож байна вэ? Аав та яагаад намайг ингэтлээ их ширтээд байна? Яг л алиа салбадай юм уу тэнэг хүнийг харж байгаа юм шиг! За тэнэг байх нь ээ ч яах вэ! Наташа чи энэ талаар Катя юу гэж хэлснийг сонссон ч болоосой. «Ухаан гол нь биш, ухааныг залж байдаг зан төрх, зүрх сэтгэл сайн чанар, хөгжил гол нь юм» гэж хэлсэн шүү. Гэхдээ хамгийн гол нь энэ талаар Безмыгиний хэлсэн суут үг байна. Безмыгин гэдэг бол Левинька, Боринька хоёрын танил нь, толгойтой эр, биднийхээ дунд үнэхээр суут ухаантан хүн! Өчигдөр л тэр юм ярьж байснаа, тэнэг гэдгээ мэдсэн тэнэг хүн бол нэгэнт тэнэг биш гэсэн үг! гэж хэлсэн. Мөн ч үнэн байгаа биз дээ! Иймэрхүү мэргэн цэцэн үгийг доор доор нь гаргаж ирнэ. Үнэн юмыг л урсгаад байна гэж ярив.

	— Үнэхээр суут ухаан юмаа! гэж ноён хэлэв.

	— Та дооглож байна. Гэхдээ би танаас иймэрхүү юм хэзээ ч сонсож байгаагүй шүү. Таны зиндааныхнаас ч бас л хэзээ ч дуулж байгаагүй. Харин ч та нар бол нэг л нууцгайлаад, аль болохоор доошихноо шиг байж, бүх бие, бүх хамар ам нэг хэмжээнд, нэг дүрэм заавраар байх юм шиг санаж, ийм юм байж болох юм шиг аашилцгааж байдаг улс шүү дээ! Энэ чинь бидний ярьж бодож байгаагийн дэргэд мянгаар ярихгүй бололцоогүй эд шүү дээ. Тэгсэн байтлаа биднийг үл гүйцэлдэх үзэлтэн гэж нэрлэхийг нь яана

	— Тэд өчигдөр надад юу гэж ярьсныг та сонссон ч болоосой.

	— За яах вэ, та нар тэгээд юун тухай ярьж юу бодож байгаа хүмүүс юм бэ дээ? Ярь л даа, Алеша, би одоо болтол нэг л ойлгохгүй байна гэж Наташа хажуугаас хэлэв. 

	— Ерөөсөө л дэвшил хөгжил, энэрэнгүй ёс, хайр дурлалд хүргэдэг юм бүхний тухай. Энэ бүхнийг орчин үеийн асуудалтай уялдуулж байгаа юм. Бид бас хэвлэх эрх чөлөөний тухай, эхэлж байгаа шинэтгэлийн тухай, хүн төрөлхтнийг хайрлах тухай, орчин үеийн зүтгэлтнүүдийн тухай ярилцаж, тэдгээрийг ялгаж салгаж, уншиж байгаа юм. Гэхдээ гол нь бид өөр хоорондоо бүрэн илэн далангүй байж, ичих зовох юмгүйгээр өөрөө өөрийнхөө тухай нэг нэгэндээ шууд хэлж байна гэж бие биедээ ам өгцгөөсөн. Зөвхөн илэн далангүй байх, зөвхөн гүндүүгүй шулуун байх л зорьсон зорилгод хүргэнэ. Энэ тухайд Безмыгин онцгой хичээдэг юм. Би энэ тухай Катяд ярьсан чинь Безмыгинийг их л өрөвдөж байна билээ. Тийм болохоор бид цөмөөрөө Безмыгиний удирдлагаар насан туршдаа шулуун шударга явна, бидний талаар юу ч ярилаа гэсэн, бидний талаар юу ч шүүн хэлэлцлээ гэсэн огт зовохгүй, баяр хөөр, сонирхол тэмүүлэл, алдаа мадгаасаа ичихгүй, чигээрээ л яваад байна гэж өөрөө өөртөө амлацгаасан. Хүн өөрийгөө хүндэтгүүлье гэвэл эхлээд, хамгийн гол нь өөрөө өөрийгөө хүндэтгэх хэрэгтэй, гагцхүү ингэж байж, гагцхүү өөрийгөө хүндэтгэж байж бусдаар хүндэтгүүлдэг болно. Безмыгин ч ингэж ярьж, Катя ч түүнийг бүрэн зөвшөөрч байгаа юм. Ер нь бид одоо өөр өөрийнхөө үзэл бодлыг солилцоод, тус тусдаа өөрөө өөрийгөө судалъя, дараа нь бүгд хамтраад нэг нэгнийхээ бодлыг нэг нэгэндээ хэлье гэж тогтсон.

	— Яасан хэрэггүй юм бэ! Тэр Безмыгин гэдэг чинь юу юм бэ? Үүнийг зүгээр орхиж болохгүй нь... гэж ноён сандран дуу алдсанд Алеша өлгөн авч

	— Юу орхиж болохгүй гэж? Аав та сонс, би яагаад үүнийг одоо таны дэргэд ярьж байна вэ? Яагаад вэ гэвэл би таныг тэр хүрээндээ оруулах сан гэж хүсэж найдаж байна. Би нэгэнт тэнд таны өмнөөс ам өгсөн. Та дооглож байна, гэхдээ би таныг ингэж дооглоно гэдгийг мэдэж байсаан! Гэхдээ сонс л доо. Та бол сайн санаатай, ууч сэтгэлтэй хүн. Юмыг ойлгох байх. Тэр хүмүүсийг та хэзээ ч хараагүй, өөрсдийн нь ярихыг хэзээ ч сонсоогүй шүү дээ. За яах вэ, та энэ бүхнийг сонссон, судалсан гэж бодъё, тэгвэл та айхавтар ухаантай хүн гэсэн үг. Гэвч та тэднийг үзэж хараагүй, тэдэнтэй уулзаагүй байна, тийм болохоор та яаж тэдний талаар зөв юм бодож чадах вэ дээ! Та зөвхөн өөрийн хэрээр л төсөөлж байгаа. Тиймээ, та тэдэнтэй уулзаж, тэдний ярих хэлэхийг сонс, тэгвэл л, тэгвэл л таныг манай хүн болно гэдэг амлалтыг би өмнөөс тань өгнө! Одоо гол нь би таныг тэгтлээ ихээр барьцалдсан нийгэм дундаа үхэж мөхөхөөс тань, үзэл бодлоос тань аврахын тулд хамаг арга хэрэгслийг хэрэглэх хүсэлтэй байна гэв.

	Ноён юм дуугаралгүй, тэрхүү арга баашийг нь туйлын хорон егөөдөлтэйгөөр сонсов. Түүний царайд хорсон уурласан шинж илхэн байв. Наташа түүнийг илэрхий жигшин зэвүүцэн ширтэх бөгөөд ноён тэр байдлыг мэдэвч анзаараагүй дүр үзүүлж суув. Гэвч Алешийг яриад дуусангуут л ноён гэв гэнэт тачигнатал хөхрөөд явчихлаа. Тэр ч байтугай бүр биеэ барьж чадахгүй байгаа юм шиг сандлынхаа ар түшлэгийг налав. Гэхдээ л тэр инээд нь яах аргагүй хуурмаг байлаа. Хүүгээ аль болохоор ихэд гомдоож доромжлох гэсэн ганц зорилготой инээж байгаа нь дэндүү илэрхий байлаа. Алеша үнэхээр гомдож гутрав. Түүний хамаг нүүр царайнд хачин их гунигтай байгаа нь илэрхий. Гэвч тэр нь эцгийнхээ хөгжил баясал дуусахыг тэвчээртэй хүлээн байлаа.

	— Аав аа, та юунд намайг дооглоно вэ? гэж гунигтай асуугаад, — Би танд шулуун шударга, илэн далангүй ярилаа, Таны бодлоор, би тэнэг юм ярьж байгаа бол надад ухаан заагаад өг л дөө, харин намайг битгий шоол. Ер нь л шоолоод байх юм юу байгаа юм бэ? Одоо миний хувьд ариун нандин, эрхэм дээд санагдаж байгаа юмыг шоолж байгаа юм уу? Би төөрөлдөж байгаа байж болно л доо, энэ бүхэн цөм худал, алдаатай байж ч болно, таны хэд хэд хэлсэнчлэнгээр би тэнэг байг л дээ, гэхдээ хэрэв би төөрөлдөж байгаа бол чинь үнэнээс төөрөлдөж байгаа юм шүү. Би өөрийнхөө хүнлэг чанарыг алдаагүй байна. Та болон таны мэт хүмүүс бүгдээрээ намайг залж жолоодоод, араасаа дагуулчихмаар юм юу ч хэлээгүй байгаа гэдгийг танд хэлээ биз дээ. Та тэдгээрийг няцаагаад, тэднийхээс дээр ямар нэгэн юм надад хэл л дээ, би тэгвэл таныг дагана шүү. Харин намайг битгий шоол, яагаад гэвэл энэ чинь намайг тун их гутраадаг юм гэж ярив.

	Алеша үүнийг онцгой уужуу тайвуу, нэг л эрхэмсэг чанд байдлаар ярив. Наташа түүнийг өрөвдөн ширтэж байлаа. Ноён бүр хүүгийнхээ ярихыг гайхан сонсоод төдхөн дууныхаа өнгийг өөрчлөн:

	— Хүү минь, би ерөөсөө чамайг доромжлох гээгүй. Харин ч чамайг бодохоос хар бууж байна. Чи бол хөнгөн шингэн хүүхэд зангаа хэдийнээ орхивол зохих амьдрал руу алхам хийхээр бэлтгэж байгаа үе. Миний бодол энэ л байна. Би өөрийн мэдэлгүй инээчихсэн болохоос биш чамайг доромжлох гээгүй гэж хэллээ.

	Алеша их л гашуудсан байртай:

	— Надад яагаад тэгж санагдав аа? Яагаад та надад аль хэдийнээс эцэг нь хүүгээ үздэг ёсоор биш хорон санаатай, зэвүүтэй тохуурхсан харцаар харж байгаа юм шиг санагдана вэ? Хэрвээ би таны оронд байсан бол одоо таны намайг доромжилж байгаа шигээр ингэж хүүгээ шившиг болгохгүй сэн гэж яагаад надад бодогдоно вэ. Та сонс л доо, одоо илэн далангүй ярилцаж, цаашдаа хэзээ ч ямар нэг талаар харилцан үл ойлголцох явдал гаргахаа больё. Би тэгээд... бүх үнэнийг яримаар байна, би ийшээ орж ирэхдээ л энд ямар нэг үл ойлгогдох юм болж дээ гэж санагдсан. Би ер нь та нарыг энд цуг байж байх юм гэж санаагүй... Тийм үү, үгүй юү? Хэрвээ тийм бол хүн тус бүр өөр өөрийнхөө бодлыг гаргаж хэлэх нь дээр юм биш үү? Илэн далангүй байвал хэчнээн ч муу юмыг зайцуулж болно шүү дээ гэхэд нь

	— Яриад бай, яриад бай, Алеша! Чиний бидэнд хэлээд байгаа чинь их ухаантай байна. Магадгүй, үүнээс эхлэх хэрэгтэй байж уу гэж ноён Наташа руу харж хэлэв.

	― Намайг бүрэн илэн далангүй байлаа гэж битгий уурлагтун. Та өөрөө үүнийг хүсэж, өөрөө уриалж байна. Та сонс, та Наташа бид хоёрын айл гэр болохыг зөвшөөрсөн. Та бидэнд тийм жаргалыг олгож, ингэхийн тул өөрөө өөрийгөө ялсан. Та ууч сэтгэл гаргасан, бид бүгдээрээ таны ачтай тустай ажил үйлийг үнэлэн үзсэн. Гэтэл одоо болсон хойно та яахлаараа намайг инээдэмтэй жаал хэвээрээ байна, айлын хар хүн болж ерөөсөө таарахгүй гэж нэн баяртайгаар байн байн сануулаад байх болов оо. Тэр ч байтугай намайг шоолж, басамжилж, түүгээр ч үл барам Наташийн нүдэн дээр нэр төрийг минь гутаах гээд байх юм. Намайг аль болохуйц инээдэмтэй талаас яаж ийгээд харуулахдаа та үргэлжид маш баярлаж байх юм. Би үүнийг тань сая биш, бүр аль эрт мэдсэн юм. Та ямар ч учиртай нь бүү мэд, тануусын айл гэр болох нь инээдэмтэй бөгөөд тэнэг зүйл, тануус хэн хэндээ таарахгүй улс гэж бидэнд батлахыг оролдоод байх шиг байна. Тэгэхдээ бидэнд тулгаж байгаа зүйлдээ өөрөө ч итгэхгүй байгаа юм шиг, энэ бүхнийг тоглоом шиг, зугаатай зохиомол зүйл шиг, ямар нэгэн инээдтэй дуут жүжиг шиг үзэж байна... Тэгэхдээ би зөвхөн таны өнөөдөр хэлсэн үгнээс ийм дүгнэлт хийж байгаа юм биш шүү. Би тэр нэгэн орой, мягмар гаригт эндээс тань дээр очоод, танаас хэд хэдэн гайхмаар хачин үг сонсож, бүр гутрахад хүрч билээ. Та бас лхагва гаригт морддог дээрээ, бидний одоогийн байдалтай холбож хэд хэдэн үг цухуйлгаж, Наташийн талаар гомдмоор биш юмаа гэхэд таны амнаас гарна гэж миний санаагүй юм хэлж, нэг л дэндүү хийсвэр, нэг л цаанаасаа хайргүй, хүндэтгэж барьсан юм үгүй ярьсан шүү... Үүнийг ярихад хэцүү боловч өнгө нь тодорхой байна. Элгээрээ мэдэрч байна. Би алдаж байгаа бол хэлээрэй. Надад ойлгуул, намайг ч, Наташийг ч урамшуул, яагаад вэ гэвэл та энэ хүнийг гутраасан шүү дээ. Би ийшээ ормогцоо л анх хараад үүнийг тааж мэдсэн юм... гэж Алеша ярив.

	Алеша үүнийг галтай цогтой бөгөөд бат итгэлтэй ярив. Наташа түүний ярихыг нэг л жавхлантай, сэтгэл ихэд догдлон, нүүрээ улайлган байж сонсох зуураа хоёр ч удаа «Тиймээ, тийм, тэгнээ тэр!» гэж тэрүүхэндээ дуугараад авав. Ноён дургүйцэн ярвалдаж

	— Миний хүү, би чамд юу юу гэж хэлснээ цөмийг нь санаж чадахгүй нь мэдээж. Гэхдээ чи миний хэлснийг ийм зүг рүү эргүүлэн ойлгож байгаа бол маш гайхалтай байна. Би чамд чадлынхаа хэрээр итгүүлж сэнхрүүлэхэд бэлхэн байна. Би инээж шоолсон бол ойлгомжтой хэрэг. Би тэгж инээж шоолсноороо өөрийнхөө гашуудалт бодлыг бүр даръя гэж бодсон юм гэдгээ чамд хэлье. Харин чамайг удахгүй айлын хар хүн болох гэж байна гэж бодоод ирмэгц ерөөсөө бүтмээргүй, шал дэмий, тэр ч байтугай, уучлаарай намайг, инээдэмтэй санагдах юм. Чи намайг инээж шооллоо гэж зэмлэж байна, гэтэл энэ бүхэн чинь цөм чамаас болж байна. Би ч гэсэн буруутай л даа. Магадгүй, би сүүлийн үед чамайг бага анхаарч байсан байж болно, тэгээд ч одоо өнөө орой, чамайг юу хийж чадах чадвартайг мэдэж авлаа. Одоо би чиний ирээдүйд Наталья Николаевнатай ямаршуу байхыг бодохоос айн дагжиж байна... Би яарчээ. Та хоёр чинь тун өөр хоорондоо адилгүй хүмүүс байсныг одоо л харж байна. Аливаа хайр сэтгэл өнгөрөхөд адилгүй тал хэвээрээ л үлдэнэ. Би чиний хувь заяаны талаар яриагүй байна шүү, гэхдээ чи сайн бодоорой, хэрвээ чамд зөвхөн үнэнч шударга бодол байгаа юм бол чи өөртэйгөө цуг Наталья Николаевныг баллаж байна, бүр үнэхээр баллах болно! Чи сая хүн төрөлхтөнд хайртай байх тухай, ариун нандин үзэл бодлын тухай, өөрийнхөө танилцсан сайн хүмүүсийн тухай бүтэн цаг ярилаа. Тэгвэл би Иван Петровичтой цуг энэ байшингийн ой гутам муухай шатаар дөрөвдүгээр давхарт гарч, хаалганд тулж зогсоод бидний амь нас, хөл гарыг бүрэн бүтэн үлдээсэн бурханд баяр талархал дэвшүүлэн байхдаа, энэ хүнд юу юу гэж ярьсныг минь чи өөрөөс нь асуу л даа. Тэрхэн агшинд ямар бодол миний толгойд харван орж ирснийг чи мэдэж байна уу? Чи Наталья Николаевнад ийм хайртай дуртай байж яагаад ийм байранд байхыг нь тэвчиж тэсвэрлэж байгаа юм бэ гэж би гайхсан. Чи ер нь бэл бэнчингүй юм бол, өөрт ноогдсон үүрэг даалгаврыг биелүүлэх чадваргүй юм бол айлын хар хүн байх эрхгүй, өөртөө аливаа үүрэг даалгавар авах эрхгүй гэдгээ яагаад бодоогүй юм бэ? Ганцхан хайр сэтгэл багадна шүү. Хайр сэтгэлээ ажил хэрэг дээр харуулдаг юм. Гэтэл чи «Чи надтай цуг зовлоо ч гэсэн байгаад л бай» гэж бодож байна, энэ чинь энэрэнгүй бус, нүнжиггүй хэрэг мөн! Бүх нийтийн хайрыг ярьж, нийт хүмүүсийн асуудлыг шагшиж байхын зэрэгцээгээр хайрын эсрэг гэмт хэрэг үйлдэж, түүнийг мэдэхгүй байна гэдэг бол ойлгомжгүй байна! Наталья Николаевна та миний яриан дундуур битгий ороорой, би хэлэх юмаа дуусгаадахъя. Надад дэндүү гашуудалтай байна, би санаж бодож яваагаа хэлэлгүй болохгүй нь. Алеша чи саяын хэд хоногт сайн сайхан, үнэн шударга бүхнийг сонирхон үзэв гэж ярилаа, бас миний үеийнхэнд ийм сонирхож сатаарах юм байхгүй, дан ганц хуурай хувхай ухаан л байна гэж намайг зэмлэлээ. Чи бод л доо, мягмар гаригт энд болсон явдлын дараагаар дээгүүр зэргийн сайн сайхан юмыг сонирхон хөөцөлдөж, чиний хувьд энэ дэлхий дээр эрхмээс эрхэм байх ёстой хүнээ тоож үзэлгүй дөрвийн дөрөв хоног алга болно гэсэн чинь юу гэсэн уг вэ! Тэр байтугай Наталья Николаевнын маш их хайртайн талаар, тун ч ууч сэтгэлтэйн талаар, чиний үйлдлийг уучилж үздэгийн талаар Катерина Федоровнатай маргалдсан гэж ярилаа. Гэтэл чи тэгж уучлуулан, тэр тухайд мөрий тавьж байх ямар эрхтэй юм бэ? Чи энэ хэд хоногт Наталья Николаевнад хэчнээн гашуун бодол, хэчнээн эргэлзээ, сэжиг төрүүлж байгаагаа нэг ч удаа бодоогүй гэж үү дээ? Чи тэнд ямар нэгэн шинэ үзэл бодол сонирхоод байж байсан болохоор өөрийнхөө хамгийн эн тэргүүний үүрэг даалгаврыг тоож үзэхгүй байх эрхтэй боллоо гэж үү? Наталья Николаевна хэлсэн үгнээсээ буцсаныг минь уучлаарай. Гэхдээ одоогийн байдал энэ үгээс ч ноцтой байна. Та өөрөө үүнийг ойлгоно... Би Наталья Николаевныг ийм л айхавтар шаналантай байж байхад нь орж ирснийг Алеша чи мэднэ үү, үгүй юү? Зүй нь энэ хүний амьдралын хамгийн сайхан өдрүүд болох ёстой дөрвөн өдрийг чи ямаршуу там болгосон нь аяндаа ойлгомжтой байна. Нэг талаас ийм юм хийчхээд, нөгөө талаас яриад л байдаг, яриад л байдаг... би буруутай биш байгаа биз дээ? Чи өөрөө гарцаагүй буруу юм хийчхээд намайг буруутгаж чадах уу, үгүй юу? гэж ярилаа.

	Ноён дуугүй болов. Уран цэцэн үг, яриандаа автагдаад хэрхэн баяртай хөөртэй байгаагаа биднээс нууж чадсангүй. Алеша Наташийн шаналсан тухай сонсоод ихэд эмзэглэн гуниглаж түүнийг ширтвэл Наташа нэгэнт шийдсэн байлаа.

	— Зүгээр, Алеша, битгий гунигла. Өөр хүмүүс чамаас илүү буруутай. Би чиний эцэгт юу гэж хэлэхийг минь суугаад сонс. Энэ бүхнийг эцэс болгох цаг болжээ! гэж Наташа хэлэв.

	— Наталья Николаевна ярь ярь, би танаас хичээнгүйлэн хүсэж байна! Би энэ хачин зүйлийг сонссоор хоёр цаг болж байна. Тэсэхийн арга тасарч байна, би уг нь энд ийм юмтай учирна гэж санаагүй юм сан гэж ноён өлгөж авав. 

	Магад ч үгүй. Та биднийг далдын санааг тань мэддэггүй болохоор зүгээр л үгээрээ илбэдээд өнгөрнө гэж бодсон байх. Тайлбарлаад байх юу байх вэ! Та өөрөө цөмийг нь мэдэж, цөмийг нь ойлгож байгаа. Алешийн зөв өө. Таны хамгийн гол хүсэл бол бид хоёрыг салгах явдал мөн. Та бол тэр нэгэн мягмар гаригт болсон явдлын дараагаар энд юу юу болохыг урьдаас бараг л ширхэг дараалан мэдэж, бүх юмыг хуруу даран тооцоолж байсан байна. Та өөрийнхөө үүсгэсэн айл гэр болох асуудлыг ч, намайг ч даамай харж үзэхгүй байна гэж би танд нэгэнт хэлсэн билээ. Та биднээр тоглож байна. Та ингэж тоглохдоо тодорхой зорилго тавьсан байна. Таны энэ тоглоом найдвартай ажээ. Энэ бүхнийг та дуут жүжгийн адилаар үзэж байна гэж Алешийн зэмлэсэн нь зөв юм шүү. Та уг нь Алешийг зэмлэх биш, баярлах ёстой юм санж. Учир нь энэ хүн юу ч мэдэлгүйгээр таны хүсэн хүлээсэн зүйлийг бүгдийг хийсэн байна. Магадгүй, түүнээс ч их зүйлийг хийсэн байж болно гэж Наташа хэллээ.

	Би мэл гайхаж цэл хөхөрнө гэгч болов. Би тэр үдэш ямар нэгэн сүйрэл болно гэж бодож байсан юм. Гэтэл Наташийн дэндүү түс тас шулуухан яриа, жигшин зэвүүцэх илэрхий өнгө аяс надад туйлаас гайхалтай санагдав. Үнэхээр Наташа юухан хээхэн мэдсэн байж таарах нь, тэгээд холбоогоо таслахаар эргэлт буцалтгүй шийдсэн байх нь гэж би бодлоо. Бас шууд улаан нүүрэн дээр нь хэлэх гэж ноёныг тэсэж ядан хүлээж байсан ч байж магадгүй. Ноён үл мэдэг цонхийв. Алешийн царайд гэнэхэн айдас, зовуурьтай хүлээлт хослон үзэгдэв.

	Ноён хашхиран алдаж:

	— Та намайг сая ямар юмаар буруутгаснаа бодоорой. Хэлсэн үгээ жаахан ч атугай бодоорой... би юу ч ойлгохгүй байна гэвэл Наташа

	— Өө! Та чинь ганц хоёрхон үг дээрээс ойлгох хүсэлгүй байна уу, та байтугай Алеша хүртэл яг над шигээр таны санааг ойлгосон шүү дээ, гэтэл бид хоёр хуйвалдаагүйгээр барахгүй бүр уулзаа ч үгүй байж байна! Алешад бас л таныг биднээр базаахгүй муухай тоглож байна гэж бодогдсон байна, гэтэл энэ хүн чинь танд бурхан шиг итгэж шүтэж, хайрлаж дээдэлж байх юм. Та энэ хүнтэй арай болгоомжтой, арай залирхаг байх нь хэрэгтэй гэдгийг бодолцоогүй байна. Ердөө л гадарлахгүй гэж үзжээ. Гэтэл энэ чинь мэдрэмтгий, туяхан, юм санамтгай сэтгэлтэй хүн байна, үүний хэлж байгаагаар бол таны хэлсэн үг, өнгө аяс сэтгэлд нь хоногшиж үлдсэн байна гэж хэллээ.

	— Юу ч, бүр юу ч ойлгохгүй байна! гэж ноён давтаад яг л намайг гэрчид татах гэсэн юм шиг асар их гайхсан байдалтай надад хандаж, дараа нь их л эгдүүцэж омогдон Наташа руу орж

	— Та их сэжиглэмтгий юм байна, та их сандарч байх шив. Та ердөө л Катерина Федоровнад атаархаж байна, тэгээд л энэ хорвоог энэ тэргүүнд намайг буруутгахад бэлхэн байна, тиймээс таны ааш араншны талаар хачин бодол төрж болох нь байна гэж хэлж болох сон болов уу... Би ийм юманд дасаагүй хүн шүү. Хэрвээ миний хүүгийн ашиг сонирхол... юу яагаагүй сэн бол ийм юм дуулсан би энд нэг минут ч байхгүй сэн. Би таныг учир начрыг нь гаргаж хэлэх болов уу? гээд л хүлээсээр байна гэв.

	— Тэгвэл та зөрснөөрөө зөрж, энэ бүхнийг ширхэг дараалан мэдэж байгаа хэр нь ганц хоёр үгнээс ойлгохыг хүсэхгүй байх шив дээ? Та заавал надаар цөмийг нь шулуухан хэлүүлэх гээд байна уу?

	— Би чухам үүнийг л хүсээд байна.

	— Тэгвэл сайн байна, та сонсож бай. Би цөмийг нь яриад орхиё гэж Наташа уурласандаа нүд нь гялалзан хашхирах шахам хэлэв.

	 


III бүлэг

	 

	Наташа босож зогсоод, сэтгэл хөдөлсөндөө түүнээ ч мэдэлгүй ярьж эхлэв. Ноён сонсож сонсож, бас л суудлаасаа босов. Энэ бүх байдал хэтэрхий сүрлэг жавхлантай боллоо.

	Та мягмар гаригт хэлсэн үгээ өөрөө сана л даа. Өөртөө мөнгө хэрэгтэй, дардан зам хэрэгтэй, дээдсийн дунд байр суурь олох хэрэгтэй гэж хэлээ биз дээ, та санаж байна уу?

	— Санаж байна.

	— Тэгвэл түүний төлөө, мөнгө олохын төлөө, гараас нь мултарч явчхаад байгаа тэр бүх амжилтыг олохын төлөө та мягмар гаригт ийшээ ирээ биз дээ, тэгээд энэ гэрлэлтийг санаанаас зохиож, ийм тоглоом минь гараас мултарч явчхаад байгаа тэр зүйлийг барьж авахад тус болно гэж тооцоолсон байна.

	— Наташа, чи юу ярьж байгаагаа мэдээрэй! гэж би дуу алдав.

	— Тоглоом! Тооцоо! гэж ноён нэр төрөө туйлаас доромжлуулсан хүний байдалтайгаар давтан хэлэв.

	Алеша уй гашуунд цохиулаад, бараг л юу ч ойлгосон юмгүй сууж байв.

	Наташа улмаа эгдүүцэн үгээ үргэлжлүүлэв.

	— Тийм, тийм, намайг битгий саатуулагтун, нэг мөсөн хэлнэ гэж би тангарагласан. Алеша таны үгэнд ороогүйг та өөрөө санаж байгаа биз дээ. Алешийг надаас хөндийрүүлэх гэж та бүр хагас жил хөөцөлдсөн биз дээ. Гэтэл таны үгэнд орсонгүй. Тэгсээр байтал, цаг хугацаа нэгэнт болохоо байгаад ирмэгц, та хөдөлсөөн. Цаг алдах л юм бол бэр болох бүсгүй, мөнгө, хамгийн гол нь мөнгө, бүхэл бүтэн гурван саяын инж таны хурууны завсраар мултарч одох гэж байлаа. Ганц үлдсэн юм нь Алеша таны товлосон бүсгүйд дурлах явдал байлаа. Хэрвээ дурлах юм бол надаас холдож магадгүй гэж та боджээ...

	— Наташа, Наташа! Чи юу ярьж байна аа! гэж Алеша халаглан дуу алдсан боловч Наташа түүний хашхирахад саатсангүй ярьсаар л байв.

	— Та ингэж л бодсон байна, гэвч дахиад л урьдын түүх босоод иржээ! Бүх юм цэгцэрч болохоор байтал, дахиад л би саад болжээ? Ганцхан зүйл л найдлага төрүүлж болох байлаа. Та бол хашир зальтай хүний хувьд, бүр тэгэхэд л Алешийг заримдаа хуучин сонирхдог юмаараа оролдоод байгаа юм шиг байхыг нь ажигласан ч байж магадгүй. Намайг тоож харахаа больж, уйтгарлуулж, дөрөв тав хоногоор манайх руу ирэхгүй байхыг нь та мэдсэн байлгүй яах билээ дээ. Бүрмөсөн уйдаад хаях нь гэтэл гэнэт тэр мягмар гаригт Алеша шийдэмгий зан гаргасан нь таныг ихэд гайхуулсан шүү дээ. Та яах ёстой байв!

	— Аль вэ, байзнаарай, харин энэ баримт... гэж ноён дуу алдсан боловч Наташа саатсангүй.

	— Та тэр орой өөрөөсөө «Одоо яах бил ээ?» гэж асуугаад хүүгээ надтай суулгах, тэгэхдээ үнэхээр биш, зөвхөн хүүгээ тайтгаруулахын тулд үг хэлэн дээрээ суулгая гэж шийдсэнийг тань би ярьж байна. Хурим хийх хугацааг хэчнээн л бол хэчнээн сунгаад байна гэж та бодсон. Гэтэл энэ завсар шинэ дурлал эхэлсэн. Та түүнийг мэдэж л байсан. Та чухамхүү тэр дурлалын үүсгэлд түшиглэсэн юм чинь гэж туйлбартай хэллээ.

	— Паян, паян. Ганцаараа тусгаарлаад мөрөөдөж, роман уншиж байгаа хэрэг! гэж ноён өөртөө хэлэх мэт бүдэгхэн дуугарав.

	Наташа ноёны энэ үгийг сонссон ч үгүй, анхаарсан ч үгүй, нөгөө л хортой шартай байдалдаа улам улам автагдан.

	— Тиймээ, та тэр шинэ дурлалд л түшиглэсэн. Тэр шинэ дурлалын төлөө тун их бололцоонууд бий болжээ! Тэр чинь бүр, энэ бүсгүйн бүх төгс чанарыг Алеша мэдээгүй байхад эхэлсэн шүү дээ! Яг тэр үеэр, Алеша тэр нэгэн орой энэ бүсгүйд үнэнээ хэлж, би чамд дурлаж болохгүй нь байна, учир нь надад оногдсон үүрэг, өөр дурлал хоёр тэгэхийг хориглож байна гэж хэлэхэд нь бүсгүй гэнэт өчнөөн сайн сайхан сэтгэл гаргаж, Алешийг ч, өөрийнхөө өрсөлдөгч бүсгүйг ч өчнөөн өрөвдөн, өчнөөн чин сэтгэлийн уучлалтыг ил гаргаж иржээ. Алеша түүний сайн сайханд итгэж байсан боловч тэр мөчийг хүртэл тийм сайн сайхан хүн байна гэж бодоогүй явсан байжээ! Тэгэхэд Алеша над дээр ирж, зөвхөн түүнийг л яриад байсан. Бүсгүй түүнийг онц ихээр шагшуулжээ. Тиймээ, Алеша маргааш нь л тэр сайхан амьтныг зөвхөн баярласандаа ч болов дахин нэг харах хэрэгцээтэй болоод орхисон байна. Ер нь ч тэднийд яагаад очиж болохгүй байх вэ дээ? Нөгөө бүсгүй нь урьдын хэвдээ орж, шаналахаа нэгэнт больж, хувь заяа нь шийдэгдээд байхад чинь түүнд нэгэн хүн бүх л амьдралаа зориулаад байхад, нөгөө нэгэнд нь ердөө л ганц нэгхэн минут зориулж бололгүй яах вэ... Энэхэн минутын хугацааг хардан үзэхэд хүрвэл Наташа яасан өөдгүй амьтан байх байв аа? Тэгээд л Наташаас нэг минутын оронд нэг хоёр, гурван өдөр мэдэгдэлгүй алдагдаад байх нь энэ дээ. Гэтэл энэ завсар тэр бүсгүй Алешийн өмнө огт санаанд ороогүй, цоо шинэ байдлаар гараад ирэх нь тэр. Тэр нь тун ариун нандин, санаачилгатай, түүний зэрэгцээ тун гэнэхэн хүүхдээрээ хүн юм. Чухам энэ талаараа зан аашны хувьд Алешатай төсөөтэй байна. Энэ хоёр эвтэй найртай, ах дүүсэг явна гэж бие биедээ тангараг өргөөд насан туршдаа салахгүй юм сан гэж хүсэцгээж байна. «Ямархан нэгэн тав зургаан цагийн яриагаар» хамаг сэтгэлээ шинэ сэрэлд зориулан нээж, сэтгэл нь тэр чигээрээ... эрхэнд нь оржээ. Ингэсээр байгаад цагаа болоход Алеша урьдын хайр дурлалаа өөрийнхөө шинэ сэргэг сэрэлтэй харьцуулан үзэх болно, тэгэхэд цөм таньж мэдэх, байнга байдаг зүйл нь байх биз, бас тун ч айхавтар чанга, шаардлагатай санагдах биз, мөн түүнийг хардаж сэрдэж, харааж загнаж, нус нулимс болно биз. Хэрвээ энэ тэнцүү хүнтэй биш, эгэл нэг хүүхэдтэй учирсан юм шиг дүрсгүйтэж, тоглож наадаж эхэлбэл яах вэ... Гэхдээ хамгийн гол нь цөм л урьдын ул болсон илэрхий байхад л оршино гэж та бодож байна гэж ярилаа.

	Ус нулимсны хажуугаар хоолой нь зангиран Наташийн амьсгаа боогдон давчидсан боловч бас нэг минут хүч гарган тэсвэрлэв.

	― Тэгээд цаашдаа яах вэ? Цаашдаа цаг байна аа. Наташатай ямар одоохон хурим хийх гэж байгаа биш шүү дээ. Цаг их байна, бүх юм хувирахдаа л хувирна. Бас таны үг хэл, сануулга, тайлбар, уран цэцэн яриа байна... Тэр ч байтугай энэ гайтай Наташийг гүжирдэж ч болно. Наташийг тун ч эвгүй байдалд оруулан харагдуулж болно... тэгээд яаж шийдэгдэх нь бүү мэд, ямар ч болов та л ялж гарна! Алеша! Найз минь, чи намайг битгий буруутга! Хайр сэтгэлийг минь ойлгохгүй байна, бага үнэлж цэгнэж байна гэж чамайг битгий хэл. Би чамайг одоо ч гэсэн надад хайртай байна гэж мэдэж байна шүү дээ. Чи бас энэхэн минутад миний гомдоллоод байгааг ойлгох ч үгүй байж болох юм. Би сая ингэж хамаг байдгаа уудлан хэлснээрээ маш муу юм хийснээ мэдэж байна. Тэгээд би энэ бүхнийг ойлгож, чамд улам улам ихээр, бүр ухаан мэдээ тавин дурлаж байгаа болохоор өөр яах юм бэ!

	Наташа гараараа нүүрээ далдлаад, сандал дээр унан тусч, хүүхэд шиг эхэр татав. Алеша дуу алдан түүн рүү ухасхийв. Тэр нь түүний уйлахыг өөрөө нулимс унагаахгүйгээр хэзээ ч харж байж чадахгүй байжээ.

	Тийнхүү түүний эхэр татсан нь ноёнд маш их тус хүргэх шиг боллоо. Наташийн шимтэн ярьсан бүх зүйл, хөврөлдсөн урт тайлбар, зөвхөн ёсыг бодож гомдвол гомдох айхавтар сүрхий дайрсан үг мэт нь одоо хардах сэрдэхийн ухаангүй омогдол, доромжлогдсон дурлал, тэр ч байтугай өвчин эмгэг рүү түлхэж болох болсон бололтой. Түүгээр ч үл барам өрөвдөх дүр үзүүлбэл зохилтой болжээ...

	Тиймээс ноён тайтгаруулж эхлэн:

	— Наталья Николаевна та тайвширч үз, тайтгарч үз. Ингэж их балмагдаж, мөрөөдөж ганцаардах уу... Та энэ хүний хөнгөн хийсвэр зангаас болоод их уурсан зэвүүцжээ... Энэ чинь ердөө л үүний хөнгөн хийсвэрээс болж байгаа юм шүү дээ. Ялангуяа таны онцлон дурдаад байгаа хамгийн гол баримт болох мягмар гаригт болсон явдал түүний танд хязгааргүй талтай байдгийг баталж таарах санж, гэтэл та шал өмнөө юм бодож байдаг... гэвэл

	— Аяа, надад битгий юм хэлэгтүн, ядахдаа одоо намайг битгий зовоож үзэгтүн! гэж Наташа гашуудан уйлж яриаг нь таслаад

	— Миний сэтгэл хэлээд байсан юмаа, бүр аль эрт хэлсэн юм! Алешийн урьдын хайр сэтгэл нэгмөсөн өнгөрсөн гэдгийг ойлгохгүй байна гэж та бодож байна гэж үү дээ... Энд, энэ өрөөнд, ганцаараа орхигдож, мартагдаад байхдаа би... энэ бүгдийг эргэцүүлж, тойруулж, нэгд нэгэнгүй бодсон шүү... Тэгээд би яах ёстой байв! Алеша, би чамайг буруутгаагүй байна... Гэтэл та нар намайг юунд мэхэлнэ вэ? Та нар намайг өөрөө өөрийгөө мэхлэхийг оролдоогүй гэж бодоцгоож байна гэж үү дээ!... Аяа, хэчнээн ч удаа болов доо, хэчнээн ч удаа болов доо! Би Алешийн дууны өнгө аяс бүхнийг сонсож байгаагүй гэж үү? Нүүр царайгаар нь, нүд амаар нь санаа бодлыг нь мэддэг болоогүй гэж санаж байна уу?... Бүх юм баларсан, бүх юм булшлагдсан... Аяа, би юутай заяагүй хүн бэ? гэв.

	Алеша өмнө нь сөхрөн суугаад уйлж:

	— Тиймээ, тийм. Би л буруутан! Надаас л хамаг хэрэг гарч байна!... гэж эхэр татах завсраа дахин дахин хэлж байв.

	— Үгүй ээ, Алеша чи өөрийгөө битгий буруутга... энд чинь өөр хүмүүс... бидний дайснууд байгаа юм, 

	Тэд л... тэд л хийж байна! гэж Наташийн хэлэхэд ноён нэлээд тэсвэр алдаж

	— Одоо би юм хэлж болох сон болов уу? та ямар үндэстэйгээр энэ бүх... гэмт хэргийг надад тохоод байгаа юм бэ? Энэ чинь зөвхөн ганц таны юугаар ч батлагдаагүй таавар шүү дээ... гэв.

	— Баталгаа гэнэ үү? гэж Наташа хашхичих шахам дуугараад сандлаасаа хурдхан шиг өндийж

	— Танд баталгаа хэрэгтэй байх нь. Та мөн хорон санаатай хүн ээ! Та ийшээ ийм саналтай ирсэн хүн өөрөөр хөдөлж чадахгүй байсан, үнэхээр чадахгүй байсан! Та хүүгээ Катийн мэдэлд бүрэн чөлөөтэй тайвнаар өгөхийн тулд тайвшруулах, битүү зовлонг нь сулруулах хэрэгтэй байсан. Тэгэхгүй бол дандаа л намайг бодоод, таны атгад орж өгөхгүй байх байсан, түүнийг хүлээгээд суух нь танд ч залхуутай санагдсан. Та үүнийг худал гэх үү? гэв.

	— Тэр тийм шүү гэж ноён туйлын ёжтой инээмсэглэн хариулаад

	― Би таныг хууръя даа гэсэн бол үнэхээр тэгж л тооцох байсан. Та маш....хурц ухаантай хүн юмаа... Гэвч үүнийг тань батлах хэрэгтэй, тэгсэн хойноо хүнийг ингэж зэмлэх хэрэгтэй юм шүү... гэж хэллээ.

	— Батлах гэнэ! Алешийг надаас холдуулах гэж байсан таны түрүүчийн зан хаачив аа? Ихэс дээдсийн ашиг хонжоог харж хүүгээ ийм үүрэг гүйцэтгэхийг, юмыг ойшоохгүй байхад сургаж байгаа хүн бол хүүгээ завхруулж байгаа хэрэг мөн! Сая та шатны тухай, муухай байрын тухай юу юу гэж ярив аа? Биднийг гачигдал өлсгөлөнгөөс болоод салаг гэж урьд өгч байсан мөнгөн тусламжаа та болиогүй, өөр хэн больсон юм бэ? Танаас л болоод ийм байр, ийм шат байгаа юм, гэтэл та одоо Алешийг зэмлэж байна, та чинь хоёр нүүртэй хүн юмаа! Тэр нэгэн орой та яагаад тэгж унтууцаж, урьд нь танд үзэгдээгүй шинэ зан араншныг гэнэт үзүүлэв ээ? Би юу болоод ингэтлээ танд хэрэгтэй болов оо? Саяын дөрөв хоногт би эндээ холхиж, бүгдийг дэнсэлж, таны хэлсэн үг болгоныг, таны царайны илэрхийлэл болгоныг бодож үзээд, энэ бүхэн цөмөөрөө зохиомол, тоглоом, инээдэмт жүжиг, доромжилж басамжилсан, байж боломгүй зүйл байжээ гэдэгт итгэлээ... Би таныг ер нь аль хэзээнээс мэднэ шүү дээ! Алешийг тань дээрээс ирэх болгонд нь таны юу юу гэж хэлж ятгасныг би царайгаар нь хараад л тааж мэддэг болсон юм. Танаас Алешад нөлөөлдөг нөлөөг бүгдийг нь судаллаа! Тиймээ, та намайг хуурч чадахгүй! Магадгүй, танд өөр ямар нэгэн тооцоо байж ч болох юм, би хамгийн гол зүйлийг гаргаж хэлээгүй ч байж болох, гэхдээ ялгаа алга! Та намайг мэхэлж байсан, энэ л хамгийн гол нь байна! Би үүнийг танд улаан нүүрт тань хэлбэл зохих байсан юм!...

	— Ингээд болов уу? Бүх баталгаа чинь энэ үү? Гэвч та сайн тунгааж бодоорой, та бол улайрч тэсгэл алдсан эмэгтэй хүн байна, тэр дайрал үгтэй (миний мягмар гаригт хэлсэн саналыг та тэгж нэрлэсэн байх аа?) өөрийгөө хэтэрхий холбож үзлээ. Энэ ч миний хувьд дэндүү хөнгөн худал явдал болно байх шүү.

	— Юу гэнээ, та яаж өөрийгөө холболоо гэж хэлэв? Танд намайг хуурна гэдэг чинь юу юм бэ? Над шиг амьтныг гомдоох нь танд тун ч падгүй хэрэг биз дээ! Тэр бүсгүй чинь заяагүй оргодол, эцэгтээ орхигдсон, нэр төрөө хөөдсөн, харж хамгаалах хүнгүй, ёс сургахуунаа алдсан амьтан шүү дээ! Тэгж тоглох нь хамгийн өчүүхэн ч байлаа гэсэн ямар нэгэн ашиг хонжоо авчрахаас хойш тийм бүсгүйтэй ёс төр болж байх хэрэг байна уу, үгүй юү! 

	— Наталья Николаевна өөрийгөө ямар байдалд оруулж байгаагаа бодоод үзээч! Миний зүгээс таныг доромжиллоо гэж та их л шаргуу баталж байна. Гэтэл энэ доромжлол чинь тун ч чухал, тун ч дорд үзсэн болохоор би бүр яаж төсөөлөх, тэгэх тусмаа яаж шаргуу зүтгэж болохыг ойлгохгүй байна. Үүнийг тийм амархан шийдэхийн тулд бүх юманд хэт их сургагдсан байх ёстой болж байна, намайг уучлаарай. Та миний эсрэг хүүг минь зэвсэглэж байгаа болохоор би таныг зэмлэх эрхтэй байна. Алеша одоо таны өмнөөс миний эсрэг босоогүй юмаа гэхэд сэтгэл нь миний эсрэг байж байна...

	— Тийм биш, ааваа, тийм биш. Би таны эсрэг босоогүйгээс хойш та тэгж доромжлоогүй гэдэгт итгэж байна, ер нь ч бид тэгж доромжилж болохын чинээ итгэхгүй байна! гэж Алеша хашхичив.

	— Сонсов уу, та? гэж ноён чанга асуулаа.

	― Наташа минь, хамаг буруутан нь би байна, чи аавыг битгий буруутга. Энэ чинь нүгэлтэй бөгөөд аймаар зүйл шүү!

	― Ваня чи дуулав уу? Одоо минийхээ өөдөөс дайрч эхэллээ! гэж Наташа хэлэв. Тэгэхэд ноён:

	— За боллоо! Энэ хэцүү байдлаа дуусгая. Энэхүү аливаа хэрээс хэтэрсэн хардлагын уулгалсан сохор дайралт таны ааш араншныг надад онхи өөрөөр гаргаж үзүүллээ. Надад сануулга боллоо. Би яарчээ. Үнэхээр яарсан байна. Та намайг яаж доромжилсноо анзаарах ч үгүй байна. Энэ нь танд юу ч биш юм байна. Яарчээ... яарч... миний үг ариун нандин байх ёстой нь мэдээж биз, гэхдээ... би эцэг хүний хувьд хүүдээ сайн сайхныг л хүсэж байна...

	Наташа сүйд болж:

	― Та өөрийнхөө үгээс будаж байна. Та ийм тохиолдолд баярлаж байна! Тэгвэл би өөрөө, хоёр хоногийн өмнө, энд гав ганцаараа байхдаа үүний хэлсэн үгийг хүлээж авахгүйгээр шийдсэн юм шүү. Одоо бүгдийн өмнө баталж байна. Би үүнээс татгалзаж байна! гэж хэллээ.

	― Ер нь нэг үгээр хэлбэл та энэ хүний урьдын түгшүүр, үүрэг уялгаа мэдрэх чадвар, «өөрийнхөө үүрэг даалгаврыг хүсэх» хамаг уйтгарыг нь (та өөрөө сая ингэж хэлсэн байхаа) сэргээж, тэгснээрээ хуучин янзаар өөртөө наалдуулах гэж бодож байгаа юм биз дээ. Таны онолоор ийм болж байгаа биз. Тийм ч учраас би ингэж ярьж байна. За яах вэ, улирах цаг шийдэх байлгүй. Би тантай тайван тайван ярилцах цаг мөчийг хүлээх болно. Та биднүүс урьдын харилцаагаа бүрмөсөн таслахгүй байх гэж найднам. Та ч гэсэн намайг сайнаар үнэлж цэгнэж сурах байх гэж найднам. Би уг нь таны хамаатнуудын чинь талаар өөрийнхөө төслийг танд өнөөдөр мэдэгдэх гэж бодсон юм сан... Та тэр төслөөс мэдэж авах байлаа... за за больё доо! Иван Петрович оо! гээд над руу дөхөж

	Миний аль эртний хүслийг үл өгүүлэхэд, та бид хоёр ойртон танилцах нь надад хэзээ хэзээнийхээс ч илүү чухал болж байна. Та намайг ойлгоно байх гэж найдам. Ойрын өдрүүдэд би танайхаар очно. Та зөвшөөрөх үү? гэв.

	Би мэхэсхийв. Одоо би түүнтэй танилцахаас зайлсхийх аргагүй болсон юм шиг надад санагдав. Ноён миний гарыг атгаж, Наташа руу дуугүйхэн мэхэсхийгээд, нэр төрөө ихэд доромжлуулсан хүний байдлаар гарч одлоо.

	 


IV бүлэг

	 

	Бид хэдэн минут нэг ч үг ярилцалгүй сууцгаав. Наташа бодлогошрон, уйтгар гунигтай нь аргагүй шалдаа буучхаад сууж байв. Түүний хамаг эрч хүч нь гэнэт алга болон оджээ. Тэр нь эгц урагшаа ширтээд, юу ч онож харахгүй, юугаа ч мэдэхээ байчихсан юм шиг, Алешийн гарыг барин суух ажээ. Тэгэхэд Алеша гашуудан уйлах нь аяндаа намдасхийж, Наташийг хааяа хааяа айж болгоомжилсхийн хараад авч байлаа. Тэгж тэгж Наташийг зориг муутайхнаар тайтгаруулж эхлэн, уурлахгүй байгаач гэж гуйж, өөрийгөө буруутгав. Ер нь тэр аавыгаа зөвтгөхийг машид хүсэж, чухал гэр зүйл нь сэтгэлээс нь гарахгүй байгаа нь илэрхий байв. Хэд дахин үг цухуйлгасан боловч Наташийн уур хорслыг дахин цочроох вий гэж айгаад тодорхой гарган хэлж зүрхэлсэнгүй. Тэр нь түүнд байнга, хувиршгүй байдгаа андгайлж, Катягаас салж чадахгүй байгаагаа галтай дөлтэй зөвтгөн өмөөрч, би бол Катяг зөвхөн дүүгээ хайрлахын ёсоор хайрладаг, хонгор сайхан дүүгээ бүрмөсөн орхиж болохгүй байгаа юм, тэгвэл миний зүгээс бүр ч бүдүүлэг хэрцгий аашилсан хэрэг болно гэж тасралтгүй давтан хэлж, Наташа чи түүнтэй танилцах л юм бол дорхноо үерхэн нөхөрлөж, хэзээ ч салахаа болино, тэгэхийн цагт ямар ч эргэлзээ тээнэгэлзээ байхаа болино гэж байн байн ятгалаа. Энэ бодол өөрт нь онцгой таалагдаж байлаа. Тэр хөөрхий өчүүхэн ч худал ярьсангүй. Тэр нь Наташийн болгоомжлоод байгааг ойлгосонгүй, ерөөсөө ч сая эцэгт нь хэлсэн зүйлийг сайн ухаарсангүй, гагцхүү тэдний муудалцсаныг л ойлгож, тэр нь л дотрыг нь харанхуйлуулаад байжээ.

	— Чи намайг эцгийнхээ өмнөөс буруутгаж байна уу? гэж Наташийг асуухад их л гашуудан

	― Би өөрөө хамаг хэргийн шалтгаан болж, бүх юман дээр буруутай байгаа мөртөө чамайг буруутгаж чадах уу даа, үгүй юү? Чухам энэ л чамайг ингэж уурсуулсан байна, чи намайг зөвтгөх гэхээрээ тэр ууртаа аавыг буруутгалаа. Чи дандаа л намайг өмөөрч зөвтгөж байх юм, гэтэл би тэгүүлэх өөдтэй эр биш байна. Уг нь буруутай хүнийг нь эрж олбол таарах байж, гэтэл чи тийм хүн нь аавыг гэж бодсон байна. Үнэндээ манай аавд буруу байхгүй шүү! гэж уулгаалдаад сэргэж

	― Ингэхийн чинээ санаж ийшээ ирсэн гэж үү дээ! Ийм юм болно гэж бодсон гэж үү дээ! гэв.

	Гэвч Наташа түүнийг гуниглаж зэмлэсэн харцаар харж байгааг мэдмэгцээ төдхөн хулчийж:

	— За, би юм хэлэхээ больё, больё, намайг өршөө. Би л хэргийн эзэн нь байна! гэж хэлэв.

	Наташа хүнд бодолд дарагдсан хэвээрээ:

	— За за, Алеша минь, одоо тэр хүн бидний хоорондуур орж, бидний хамаг эв түнжинг насан туршид маань эвдлээ шүү дээ. Чи юу юунаас ч илүүгээр үргэлж надад итгэдэг байсан. Одоо болоход аав чинь чиний сэтгэлд миний эсрэг сэжиг, эргэлзээг бий болгожээ, чи намайг зэмлэж байна, цаадах чинь надаас чиний сэтгэлийн тэн хагасыг авчихлаа даа. Чи бидний хоорондуур хар муур гүйгээд өнгөрчээ1 гэж хэлэв.

	— Наташа чи ингэж битгий ярь. Чи юунд «хар муур» гэж ярина вэ? хэмээн Алеша гутарсанд,

	— Аав чинь чамайг хуурмаг сайхан сэтгэл, худал ууч сэтгэлээр өөртөө татсан байна. Одоо чамайг миний эсрэг улам улам хандуулах болно гэж Наташа хэллээ.

	Алеша бүр ч их шатаж:

	— Тийм биш гэж чамд андгайлъя! Аав тэр «яарчээ» гэж хэлэх үедээ их л эгдүүцсэн байсан. Маргааш юм уу ойрын хэд хоногт л буруу юм хийснээ мэдэж сандарна даа, чи харж л байгаарай. Хэрвээ үнэхээр чи бид хоёрын айл гэр болохыг хүсэхгүй дээрээс тэгтлээ их уурлаж байгаа юм бол нь би түүнийг дагахгүй гэдгээ тангараглая. Тэгэх хүч надаас гарч магадгүй шүү... Чи тэгээд бидэнд хэн тус болохыг мэдэж байна уу гээд мэргэн юм бодсондоо баясан хөөрч, ― Бидэнд Катя тус болно! Чи түүнийг ямаршуу сайхан амьтан болохыг харна даа, харна! Чиний өрсөлдөгч болж, биднийг салгах хүсэлтэй үгүйг нь чи үзнэ ээ! Чи намайг хурим хийснийхээ маргааш сэтгэл нь хөрдөг хүмүүсийн нэгэн гэж сая хэлсэн чинь юутай шударга биш байв аа! Үүнийг сонсох нь надад юутай гашуудалтай байв аа! Үгүй ээ, би тийм хүн биш, Катя руу байн байн очдогийн хувьд гэвэл... гэнгүүт нь Наташа тас цохиж

	― За боллоо, Алеша, дуртай цагтаа л тэднийд очиж байна биз. Би сая тэр тухайд ярьсангүй. Чи сайн ойлгоогүй байна. Хэнтэйгээ жаргадаг санж, тэдэнтэйгээ л жарга. Би чиний сэтгэлээс надад олдож болох хэр хэмжээнээс илүү юм шаардаж чадахгүй байна шүү дээ... гэв.

	Мавра орж ирлээ.

	― За яах болж байна, цай аягалах уу, болих уу? Халуун тогоо маань бүтэн хоёр цаг буцалж байна. Арван нэгэн цаг болчихлоо шүү дээ.

	Мавра ингэж эв хавгүй ууртай асуув. Тэр нь тун ч сэтгэл дундуур, Наташад уурлаж байгаа нь илэрхий байв. Учир нь Мавра энэ хэдэн хоногт, мягмар гаригаас хойш ахайтан маань (Наташад их хайртай байлаа) хадамд гарах нь гэж ихэд баярлан бүх байр байшин, хавь орчин, мухлаг дэлгүүр, хашаачид хүртэл зар тарааж амжчихсан байжээ. Тэгэхдээ сайрхаж, ноёнтон их том хүн, бас маш баян генерал ахайтны зөвшөөрлийг сонсох гэж өөрөө хүрч ирсэн, би бүр энэ хоёр дэлдгэрээрээ сонссон гэх мэтээр ярьж ярьж орхисон нь гэв гэнэт нурсан хэрэг болжээ. Ноён бөөн уур явж, цай цүй ч барьсангүй, ахайтан л хамаг юмыг баллав гэж бодсон байна. Наташийг ноёнтонтой хүндэтгэл муутай ярилцахыг тэр сонссон байжээ.

	― Аягалбал аягал л даа гэж Наташа хэлэв.

	— Идэх юм тавих юм уу, яах юм?

	― Тавих нь ээ ч яах вэ гэж Наташийг хэлэхэд

	― Бэлтгээд л байсан, бэлтгээд л байсан! Өчигдрөөс нааш хөл алдаж байна. Дарс авах гэж Невский рүү гүйлээ, тэгсэн чинь... гэж хэлчхээд хаалга саван гарч одов.

	Наташа улайж, над руу нэг л хачин ширтлээ. Энэ завсар цай аягалж, зууш оруулж ирэв. Шувуу, нэг загас, Елесеевийн дэлгүүрийн хоёр лонх сайн чанарын дарс авчирлаа. «Энэ бүхнийг юу гэж бэлтгэсэн юм болдоо!» гэж би бодов.

	Наташа ширээ рүү очиж, миний өмнө. жаахан жийргэмцэж:

	― Ваня чи үүнийг харж байна уу, сүрхий байгаа биз, өнөөдөр ийм юм болно байх гэж зөн билгээрээ мэдсэн юмаа, гэхдээ ингэж төгсөхгүй ч байж болно гэж бодсон байж магадгүй. Алеша хүрч ирээд эвлэрэх арга олно, тэгээд бид эвлэрнэ, миний бүх сэжиг шударга биш болж, надад ойлгуулж сэнхрүүлж гарна гээд юутай ч гэсэн зууш бэлтгэсэн юм. Ярилцаж хөөрөлдөж, нэлээд сууцгаах байх л гэж бодсон юм даа... гэв.

	Хөөрхий Наташа! Үүнийг хэлэхдээ царайгаа улайлгасан гэдэг нь жигтэйхэн. Алеша бөөн баяр боллоо.

	— Хэлээгүй юү, Наташа! Чи өөрөө өөртөө итгээгүй байна. Хоёр цагийн өмнө өөрийнхөө сэжиглэлд итгээгүй байсан байна! Тиймээ, үүнийг залруулах хэрэгтэй, би буруутай, би л хамаг хэргийн эзэн болжээ, би бүгдийг нь засаж залруулна. Наташа, би одоохон аав руугаа очоодохъё! Би түүнтэй уулзах хэрэг байна. Аав их л гомдож, их л дур нь гутсан байна. Түүнийг тайтгаруулах хэрэгтэй, би түүнд цөмийг нь уудалж гаргана, өөрөөсөө, зөвхөн өөрөөсөө цөмийг нь хэлнэ. Би чамайг түүнд хутгалдуулахгүй. Би бүгдийг нь зохицуулна... Түүн рүү ингэж тэмүүлж чамайг орхих гэж байгаад минь битгий уурлаарай. Нэг л биш байна даа. Би түүнийг өрөвдөж байна. Тэр чиний өмнө буруугаа хүлээнэ. Чи харж л байгаарай...Би маргааш өглөө маш эрт танайд ирнэ, тэгээд өдөржин чиний дэргэд байна. Катя дээр очихгүй... гэж Алеша сүйд майд болов.

	Наташа түүнийг хориглосонгүй, харин ч явахыг өөрөө зөвлөлөө. Одоо ингээд л Алеша биеэ албадан зоргоор бүхэл бүтэн өдрөөр сахиад залхаах нь гэж тун их айж байжээ. Тэгэхдээ миний өмнөөс юу ч ярьж болохгүй шүү гэж л хүсээд, явдаг дээр нь жаахан баясгалантай инээмсэглэхийг хичээв. Алеша гарах шахсанаа гэнэт Наташа руу хүрч ирээд хоёр гараас нь барьж, дэргэд нь суув. Наташа өөд өгүүлшгүй ялдам ширтэн:

	— Наташа минь, найз минь, тэнгэрийн элч минь, надад битгий уурлаж үз, бид хоёр хэзээ ч муудалцахгүй шүү. Чи надад дандаа бүрэн итгэж, би чамд бас итгэж явах болно гэдэг ам өгөөч. Тэнгэрийн элч минь, ийм байна аа, би одоо чамд ярья. Чи бид хоёр нэг удаа муудалцаж билээ, юунаас болсныг санахгүй байна. Би л буруутай байсан юм даг. Бид хоёр юм дуугаралцахгүй байсан. Би эхлээд уучлал гуйхыг хүссэнгүй, надад мөн ч уйтгартай байж билээ. Би хотоор явж, газар сайгүй хэсэж, найз нөхөд дээгүүрээ орсон боловч, сэтгэл зүрхэнд мөн ч хэцүү байж билээ... Тэгтэл миний санаанд ийм юм бодогдлоо. Чи жишээ нь юунаас ч юм нэг юмнаас болоод өвдөж үхвэл яана гэж бодлоо. Би тэгж дүрсэлж бодоод эхэлмэгц үнэхээр чамайг үүрд алдсан юм шиг гэнэт учиргүй ихээр сандрах нь тэр. Санаа бодол улам улам хүнд, аймаар боллоо. Тэгж бодсоор байгаад чиний булшин дээр ирж, ухаан алдан дарж ойчоод, шороо тэвэрч гашуудан таг чиг болж байна гэж саналаа. Би тэр булшийг үнсэж, ганцхан минут боловч гараад ирээч гэж чамайг дуудан, миний өмнө ганцхан хором боловч амь орооч гэж бурханд залбирч байна гэж бодлоо. Тэгээд би чамайг ухасхийн тэвэрч, биедээ наагаад үнсэж үнсэж, жаргал баясал эдэлсэндээ үхэх байх, ганцхан хоромд ч гэсэн урьдын шигээ чамайг тэврэх сэн гэж төсөөлөн бодлоо. Энэ бүхнийг сэтгэлдээ ургуулан бодож байтлаа гэнэт би ганцхан хоромд чамайг бурхнаас гуйх болно гэж санагдлаа. Гэтэл тэр завсар, чи надтай зургаан сар болсон, зургаан сарын дотор чи бид хоёр хэчнээн ч удаа муудалцаж, хэчнээн ч хоногоор юм дуугаралцахгүй явав даа! Бид хоёр хэдэн хоногоор муудалцаад зол жаргалаа хямгадаж байсан атлаа одоо би чамайг булшнаасаа ганцхан минут л гараад ирээч гэж дуудаж, тэр минутын төлөө бүх амь насаа өгөхөд бэлхэн байж байдаг!... Иймэрхүү юмнуудыг бодоод ирмэгцээ би тэсэж байж чадалгүй чам руу тэмүүлж, наашаа гүйж ирэхэд минь чи намайг хэдийнээ хүлээж байсан, муудалцахаа болиод тэврэлдэхдээ би чамайг цээжиндээ хав тэвэрч үнэхээр чамаасаа хагацаж байгаа юм шиг байснаа санаж байна. Наташа минь! Хэзээ ч муудалцахгүй шүү! Энэ чинь надад тун хэцүү юм! Би чамайг орхиж ер болох уу даа! гэв.

	Наташа уйллаа. Тэр хоёр чанга тэврэлдэв. Тэгээд Алеша би чамайг хэзээ ч орхихгүй гэж бас дахин нэг тангараглав. Дараа нь аав дээрээ очихоор шуугин гарч одлоо. Тэр нь бүгдийг зохицуулж, бүгдийг тааруулна гэж бат итгэж байлаа.

	Наташа миний гарыг салгалсан гартаа атгаад:

	— Бүх юм дууслаа! Бүх юм өнгөрлөө! Энэ хүн надад хайртай байна, хэзээ ч сэтгэл нь хувирахгүй байх. Гэхдээ бас Катяд хайртай, хэсэг хугацаа өнгөрөхөд надаас ч илүүгээр хайрлах болно. Гэтэл энэ хорон санаатай ноён зүгээр үүрэглэж суухгүй дээ, тэгээд л... гэхэд нь би

	— Наташа! Ноёныг бузар юм хийж байна гэж би өөрөө ч итгэж байна, гэхдээ л... гэтэл

	— Миний түүнд хэлсэн болгонд чи итгэхгүй байх шив дээ! Үүнийг би царайгаар чинь мэдсэн. Тэвч миний зөв байж уу, буруу байж уу? гэдгийг чи үзнэ ээ гайгүй. Би зүгээр ерөнхийлж ярилаа шүү дээ, тэр цаанаа юу гэгчийг бодож байгааг нь бурхан л мэднэ! Айхавтар муухай хүн дээ! Би саяын дөрөв хоногт өрөөн дотуураа явж, бүх юмыг тааж мэдлээ. Алешийн сэтгэлийг амьдралд нь саад болоод байгаа уйтгар гунигаас нь хөндийрүүлж, намайг хайрлах албанаас нь чөлөөлөх явдал чухам түүнд хэрэгтэй байжээ. Ингэж бэр гуйж явсан нь бид хоёрын хоорондуур өөрийн нөлөөг шургуулж, Алешийг ариун ууч сэтгэлээр эзэмдэн дагуулах гэсэн далд бодлого гаргасных юм. Энэ үнэн шүү, үнэн. Ваня минь! Алеша чухам л ийм зантай хүн дээ. Намайг бодоод л тайвшрах хүн. Миний төлөө сэтгэлийн түгшүүр нь арилах ёстой юм. Нэгэнт л миний эхнэр болсноос хойш үүрд надтай байна гэсэн үг гэж бодоод өөрийн эрхгүй Катяд илүү анхаарал тавих хүн байгаа юм. Ноёнтон тэр Катийг судалсан бололтой байна, тэгээд л хүүд нь тохирох хүн байна, надаас илүүгээр хүүг нь татаж чадах хүн байна гэж гадарлажээ. Ай, Ваня минь дээ! Одоо миний хамаг найдвар чи л байна. Ноён ямар учиртайг бүү мэд, чамтай ойртож танилцах хүсэлтэй байна. Чи түүнээс нь битгий булт, хонгор минь, бурхныг бодож, бушуухан шиг гүнжинтэй уулзахыг хичээ. Тэр Катя гэгчтэй нь танилц, сайн ажиглаж ав, тэгээд ямаршуу янзын хүн болохыг нь надад ирж ярь. Тэнд чиний л хараа оролцох нь надад хэрэгтэй байна. Хэн ч намайг чам шигээр ойлгохгүй байна, чи надад юу хэрэгтэйг ойлгоно шүү дээ. Сайн ажаарай, эднүүс ямаршуу хэмжээгээр үерхдэг улс байна, хоорондоо ямар юм, юун тухай ярилцаж байна, Катийг, Катийг л хамгийн гол нь ажаарай... Хонгор минь, хайрт Ваня минь, надад ямаршуу сайныгаа энэ удаад бас дахин нэг батлаадах! Одоо би ганцхан чамд л найдаж байна, чи л миний найдвар боллоо!... гэв.

	. . .   . . . 

	Намайг гэртээ эргэж ирэхэд хэдийнээ шөнийн нэг цаг болсон байв. Нелли нойрмог царайлчихсан үүд тайлж өглөө. Тэр инээмсэглэн, миний өөдөөс усгал зөөлхнөөр ширтэв. Хөөрхий амьтан унтчихсандаа их л унтууцна. Уг нь намайг хүлээгээд байя гэж бодсон байжээ. Нэг хүн таныг сураглаж ирсэн, надтай хэсэг суусан, ширээн дээр бичиг орхиод явсан гэж тэр хэллээ. Тэр нь Маслобоевын бичиг байлаа. Намайг маргааш нэг цагт гэртээ ирнэ үү гэж дуудсан байв. Би Неллиэс асууя гэж бодсон боловч маргааш болгоё гэж хойш тавиад, чи явж унт гэж Неллийг шавдуулав. Намайг хүлээсээр тэртэй тэргүй ядарсан тэр хөөрхий намайг ирэхээс дөнгөж хагас цагийн өмнө унтсан юм санжээ.

	 


V бүлэг

	 

	Өглөөгүүр Нелли өчигдөр ирсэн хүний талаар зэгсэн хачин юм ярив. Ер нь ч Маслобоев заавал тэр орой ирсэн нь хачин байлаа. Намайг гэртээ байхгүй байх ёстой гэдгийг мэдэж байсан байж таарна. Би хамгийн сүүлд түүнтэй уулзахдаа тэр тухайд урьдчилан мэдэгдсэнээ маш сайн санаж байв. Нелли, эхлээд айж, хаалга тавьж өгөхгүй гэж бодсон, гэтэл тэр хүн түгжээтэй хаалганы цаанаас, өнөөдөр л бичиг бичиж орхихгүй, бол маргааш наад гэрийн эзэнд чинь яагаад ч юм их муу юм болно гэж гуйсан, тэгээд дотогш оруулахад дорхноо нэг юм бичээд дэргэд нь буйдан дээр сандайлж суусан гэж ярилаа. «Би босож, түүнтэй юм ярилцахыг хүсээгүй. Би түүнээс их айж байсан. Тэр хүн Бубнова авгайн тухай ярьж эхэлж, одоо их уурлаж байгаа, одоо ч чамайг буцааж авч чадахгүй дээ гэж яриад таныг магтаж гарсан. Тантай их найз гэнэ, таныг бүр балчир байхаас мэднэ гэж ярилаа. Тэгмэгц нь би түүнтэй ярьж эхэлсэн. Тэр хүн чихэр гаргаж ирээд, намайг ав л даа гэж аргадсан. Би авах дургүй байлаа. Тэгэхэд минь, би их сайн хүн шүү, дуулж бүжиж чадна гэж хэлээд харайн босоод товшин бүжиж гарсан. Надад инээдэмтэй санагдсан. Дараа нь дахиад жаахан сууя даа, Ваня ирэх болсон байх, жаахан хүлээе гээд намайг битгий ай л даа, миний дэргэд суугаач гэж тун их аргадсан. Би суусан. Гэхдээ түүнтэй юу ч ярилцах хүсэл байсангүй. Тэгээд тэр хүн ээж, өвөө хоёрыг чинь таньдаг байсан гэж хэлмэгц нь би... ярьж гарлаа. Тэр хүн их л удаан суусан» гэж Нелли ярилаа.

	— Тэгээд та хоёр юун тухай ярилцав аа?

	— Ээжийн тухай... Бубнова авгайн тухай... Өвөөгийн тухай. Тэр хүн хоёр цаг орчим болсон.

	Түүнтэй юун тухай ярилцсанаа Нелли хэлэх дургүй юм шиг байв. Би ч Маслобоевоос цөмийг нь дуулна гэж найдаад асууж шалгаасангүй. Миний санахад Маслобоев зориуд намайг эзгүйчилж, Неллийг ганцаараа байхад нь ирсэн мэт байв. «Түүнд ингэх ямар хэрэг байсан юм бол?» гэж би бодлоо.

	Нелли түүний өгсөн гурван чихрийг надад харуулав. Тэр нь ногоон, улаан цаастай, тун өөд муутай, ногооны мухлагаас л авсан бололтой хатуу чихэр байв. Нелли түүнийг надад үзүүлэхдээ инээд алдав.

	— Чи чинь тэгээд идээгүй юм уу? гэж миний асуухад хөмсгөө атируулан царайгаа төв болгоод,

	— Дур алга. Би түүнээс аваагүй. Өөрөө буйдан дээр орхиод явсан... гэв.

	Би тэр өдөр зөндөө их явах хэрэгтэй байв. Тиймээс Неллийг орхиж явах болж,

	— Чамд ганцаараа уйтгартай байна уу? гэж гардаг дээрээ асуувал,

	— Уйтгартай ч, уйтгаргүй ч байна. Таныг удаан байхгүй байхад уйтгартай юмаа гэв.

	Тийн хэлээд миний өөдөөс туйлын энхрий дотно ширтэв. Ер нь Нелли тэр өглөөжин намайг тийм л энхрий ширтэж, их л хөгжөөнтэй, их л ялдамхан мэт байхын сацуу ямар нэг талаар миний уурыг хүргэж, миний сайн байдгийг алдчих вий гэж айх мэт нэг л ичиж, бүр зовоод, ил гаргаж хэлэхээс ичээд байх шиг санагдлаа.

	— Уйтгаргүй гэдэг чинь ямар учиртай бил ээ? Чи чинь «уйтгартай ч, уйтгаргүй ч» гэж хэлсэн байхаа? гэж би нэг л хачин дотно өөриймсөг санагдахаар нь өөрийн эрхгүй инээмсэглэн асуув.

	— Ямар учиртайг нь би мэдэж байна аа, гэж мушийн инээмсэглэсхийж хариулахдаа бас л ямар нэг юмнаас зовоод байх шиг харагдав. Бид хоёр хаалга онгойлгочхоод босгон дээрээ ярилцсан юм. Нелли өмнө минь газар шагайн зогсоод нэг гараараа миний мөрнөөс барьж, нөгөө гараараа дээлийн минь ханцуйг чимхлэн оролдож байв,

	— Энэ чинь тэгээд нууц юм уу? гэж би асуув.

	— Үгүй. ээ... зүгээр... би-би таны номыг эзгүйд тань уншдаг болсон гэж сулхан хэлээд өөдөөс минь энхрий ялдамхнаар нэвт ширтээд чавга шиг улайлаа.

	— Уухай, тийм бий! За тэгээд чамд таалагдаж байна уу? гэж би улаан нүүрэн дээрээ магтуулсан зохиогчийн хувьд сандарсхийн асуув. Тэгэхдээ тэрхэн минутад түүнийг үнсэхийн тулд юугаа ч хайрламааргүй байсныг бурхан л мэдэх байх. Гэхдээ нэг л үнсэж болсонгүй. Нелли дуугүй боллоо.

	— Юунд, юунд нас барсан юм бэ? гэж тэр над руу хальт харснаа асар их гунигласан байдалтай асуугаад дахиад л доошоо харчихлаа.

	— Хэн тэр вэ?

	— Яагаа вэ дээ, таны номд гардаг, уушгины ханиадтай залуу хүн...

	— Яах вэ дээ, тэгэх л хэрэгтэй байсан. Нелли минь

	— Огт хэрэггүй байсан гэж тэр бараг шивгэнэн хариулсан боловч гэнэт, ялимгүй уурласан юм шиг эг магхийн шуухитнаад түрүүчийнхээс ч илүүгээр шал руу гөлөрчихлөө.

	Дахиад нэг минут өнгөрөв,

	— Гэтэл тэр бүсгүй... тэгээд, ер нь тэр хоёр, бүсгүй өвгөн хоёр, тэр хоёр цуг байх юм уу? Ядуу хэвээрээ байхгүй биз дээ? гэж миний ханцуйнаас нэг л улам чанга чимхэн шивгэнэв.

	— Үгүй ээ Нелли, бүсгүй хол явна, газрын эзэнтэй сууна, тэгээд өвгөн ганцаар хоцорно гэж би түүнд ямар нэгэн тайтгаруулах юм хэлж чадахгүйдээ үнэхээр харамсан машид хар буун хариулав.

	— За тэр дээ... Тэр! Тэгнээ тэр! Аа тийм бий! Би одоо унших дургүй болчихлоо!

	Тийн хэлээд миний гарыг ууртай түлхэж, шалавхан цааш эргээд ширээ рүү очиж, булан руу харан зогсохдоо газар ширтэв. Царай нь час улайж, ямар нэгэн аймшигт гутралаас болсон юм шиг жигд бишээр оволзтол амьсгаадлаа.

	— За боль доо, Нелли, чи уурлачихлаа шүү дээ! Тэр бичсэн цөм худал юм шүү дээ, санаанаасаа зохиосон юм байхгүй юу, чи юундаа уурлаад байгаа юм бэ! Чи мөн ч эмзэг дотортой хүүхэд юмаа даа! гэж би түүн рүү очингоо хэлбэл

	— Би уурлаагүй байна гэж Нелли над өөд тун цэлмэг, тун энхрий нүдээр ширтэн зориг муутайхан хэлэв. Тэгснээ гэнэт миний гарыг шүүрэн барьж, нүүрээ цээжинд минь наагаад, яасандаа ч юм уйлчихлаа,

	Гэхдээ уйлахын хажуугаар бас инээд алдаж, уйлах инээхийг хослуулах нь тэр. Надад ч гэсэн инээдтэй, нэг л аятайхан санагдлаа... Гэхдээ тэр нь яавч над өөд харахыг хүссэнгүй, би түүний бяцхан хөөрхөн нүүрийг мөрнөөсөө хөндийрүүлэхийг оролдон завдтал улам улам нүүрээ наагаад инээх нь бүр ч ихсэв.

	Тэгсээр байгаад тэр эгзэгтэй байдал сая нэг төгсөж, бид хоёр баяртай гэлцэв. Би ч гадагшаа яарлаа. Нелли час улаан царайлчхаад, нөгөө л ялимгүй ичингүйрсэн хэвээрээ, бяцхан од шиг нүдээ тормолзуулан гэрэлтүүлж миний хойноос яг шатан дээр хүртэл дагаж гараад бушуухан ирээрэй гэж захив. Би үдээр заавал ирнэ, ер нь аль болохуйц эртхэн ирнэ гэж амлав.

	Би эхлээд хоёр хөгшнийхөөр орлоо. Хоёулынх нь бие муу, Анна Андреевна бүр өвдчихсөн, Николай Сергеич нь өөрийнхөө өрөөнд сууж байлаа. Николай Сергеич миний ирснийг сонссон боловч эмгэн бид хоёрыг ярилцаг гээд мөч хяраатай болохоос нааш орж ирэхгүй гэдгийг нь би мэдэж байв. Би Анна Андреевнийг ихэд сандруулахгүй санаатай өчигдөр оройн явдлыг ярихдаа аль болохоор зөөлрүүлэв. Гэхдээ үнэнийг л хэллээ. Эмгэн хэдийгээр гутарсан ч тэдний салж магадгүйн тухайн мэдээг нэг л гайхаж барихгүй хүлээж авсанд би гайхлаа.

	— Тэгнээ тэр, би тэгнэ ч байх гэж бодсон юм. Би таныг явсны дараа удтал эргэцүүлж бодоод тийм юм байх ёсгүй гэж бодсон юм. Бид бурхны өмнө тийм буян хийгээгүй улс. Бас тэр хүн даанч хорон санаатай амьтан. Түүнээс сайн юм гарах уу даа. Биднээс арван мянгыг зүв зүгээр авч байгаа чинь тоглоом биш шүү дээ, зүв зүгээр авч байгаагаа мэдэж байгаа хэр нь л авч байна шүү дээ. Эцсийн зүсэм талхыг маань булааж байна. Ихменевкийг зарах гэнэ. Наташечка шударга, ухаалаг хүн болохоороо тэдний үгэнд үнэмшээгүй юм байна. Та ер нь бас нэг юмыг мэдэж байна уу, үгүй юү, муу өвгөн минь тэр хуримын эсрэг тэр аяараа зүтгэж байна шүү дээ. Дуу шуутай боллоо, би дургүй байна л гэж байна. Би анхандаа зүгээр л зөрүүдэлж байна даа гэж бодсон чинь үгүй юм байна аа. Тэгэхэд хүрвэл охин минь, хонгор үр минь яана даа? Тэгвэл өвгөн охиноо бүрмөсөн зүхэж дуусах байлгүй. За нөгөө, Алеша нь яаж шүү байх юм? гэж эмгэн асуулаа.

	Тийнхүү удтал надаас асууж лавлаж, миний хариулах болгонд ердийн заншлаараа халаглаж гомдоллож байв. Ер нь түүнийг сүүлийн үед нэн мэгдэж уймрахыг ажигласан юм. Тэр нь аливаа юм дуулахдаа их л сандаргадаг болжээ. Наташийн талаар гашуудах нь түүний сэтгэл санаа, эрүүл мэндийг муудуулсаар байжээ.

	Өвгөн гэрийн халаад, шаахайтай орж ирэв. Бие тавгүй халуунтай байна гэж ярдагласан боловч эхнэр рүүгээ ялдамхан харж, ер намайг байх хооронд асрагч шиг асарч тордож, нүд рүү нь эгцлэн ширтэж, тэр ч байтугай жаахан зовж байх шиг байлаа. Өвгөний харцанд туйлын эелдэг энхрий байдал шингэсэн нь ажиглагдаж, эхнэрийнхээ бие муу байхад айж, хэрэв энэ хүнийгээ алдах юм бол санаж сарвайх юмнаасаа хагацна гэж боджээ.

	Би тэднийд цаг орчим болов. Өвгөн намайг үдэж, үүдний өрөөндөө гарч ирээд Неллийн талаар яриа эхэллээ. Охиныхоо оронд түүнийг гэртээ авъя гэсэн үнэхээр бодол түүнд байжээ. Тэр нь энэ талаар Анна Андреевнийг хэрхэн аргалж нааштай болгох вэ? гэж надтай зөвлөлдөв. Тэгэхдээ Неллийн талаар онцгой сонирхон, Өөр шинэ юм мэдээгүй биз? гэж надаас асуув. Би хам хум ярилаа. Миний яриа түүнд юм бодогдууллаа.

	— Бид энэ талаар дахиж ярина аа, харин одоохондоо... за ер нь би биеэ арай дээрдэхээр өөрөө танайд очъё доо. Тэгээд л шийдье гэж шийдэмгий хэлэв.

	Би Маслобоевынд яг арван хоёр цагт очив. Тэднийд оронгуут эхлэн учирсан хүн бол Валковский ноён байж байсанд би туйлын ихээр гайхлаа. Ноён үүдний өрөөнд пальтогоо өмсөж, Маслобоев сандан мэндэн тусалж, тулуурыг нь өгч байх нь тэр. Маслобоев ноёнтой танил гэдгээ надад ярих нь ярьсан байсан боловч ингэж уулзсан маань надад нэг л гайхалтай санагдлаа.

	Ноён намайг хараад баахан сандрах шиг болов,

	— Хүүе, энэ чинь та юу! гэж ноён арай ч хэтэрхий хөөрөн дуу алдаад, — Үгүй ерөө, ингэж уулздаг байжээ! Та хоёрын танил гэдгийг би сая Маслобоевоос дууллаа. Их баяртай байна, тантай тааралдсандаа онц их баяртай байна. Би тантай чухам уулзах юм сан гэж явсан юм, аль болох удахгүй л танайхаар орох санаа байна, зөвшөөрнө биз дээ? Танаас хүсэх юм байна, одоогийн бидний байдлыг надад тайлбарлаж туслаач. Намайг өчигдрийн юмыг ярьж байна гэдгийг та ойлгосон биз дээ... Та тэдэнтэй танил үерхдэг хүн, энэ хэргийн явцыг цөмийг нь харж байгаа хүн. Та нөлөөтэй хүн шүү дээ... Тантай яг одоо ингээд л... яаж чадахгүйдээ хачин их харамсаж байна. Ажил ч байна аа! Гэхдээ ойрын өдрүүдэд, магадгүй бүр удахгүй би танайхаар тавтай очиж болох байх гэж найднам. Харин одоо... гэснээ миний гарыг арай ч хэтэрхий чанга гэмээр атгаад, Маслобоевтай нүд ирмэн дохилцоод гарч одлоо.

	— За чи ярь л даа... гэж би дотогш оронгуутаа асуутал

	— Би чамд ярих юм ер байхгүй. Ажил их байна аа! Дүү хүү минь, би бас явлаа, хоцорчихлоо!... гэж Маслобоев намайг гүйцэд хэлүүлэлгүй хэлээд малгайгаа бушуухан шүүрэн авч үүдний өрөө рүү чиглэв.

	Чи чинь арван хоёр цагт гэж өөрөө бич ээ биз дээ гэвэл,

	— Бичих нь бичсээн, тэр яах вэ! Би чамд өчигдөр тэгж бичсэн, гэтэл надад толгой зад тавимаар юм бичсэн байна, ийм л байна даа! Намайг хүлээж байна. Уучлаарай, Ваня. Чи намайг дэмий дүйвээлээ гэж зодвол зод, чамайг баясуулах юм гэвэл энэ л байна. Баясаж авъя гэвэл зод, харин тэгэхдээ Христосыг бодож түргэхэн л зодож үзээрэй! Намайг битгий саатуул, ажил их байна, тэнд хүлээгээд байгаа... гэв.

	— Би яалаа гэж чамайг зодох вэ дээ? Ажилтай юм бол шалавхан яв л даа, хэнд ч гэсэн санаанд ороогүй юм тохиолдоно шүү дээ. Харин...

	— Тиймээ, би тэр харин гэдгийн чинь тухай ярина аа гээд үүдний өрөө рүү дэгдэн орж шинелиэ өмсөх зуураа (би ч бас түүнийг даган хувцсаа өмсөж эхлэв) Надад чамтай ярих юм байна. Их чухал юм, би тэгээд л чамайг дуудсан юм. Яг л чамтай хамаатай, чиний эрх ашигтай холбоотой зүйл. Тийм учраас одоо ганц хоёр минутад ярих арга байхгүй, чи өнөөдөр яг долоон цагт, эртдэж оройтолгүй ирнэ гэдгээ л хэлж орхи. Би гэртээ байя гэж хэллээ.

	— Өнөөдөр ий, өвгөн чинь өнөө орой нэг юм... руу очих санаатай байсан юм сан гэнгүүт минь

	— Оч л доо, чи орой очих гэсэн газартаа одоо оч, харин орой нь манайд ир. Ваня минь. би чамд ямар юм дуулгахыг төсөөлөх ч үгүй байх гэв.

	— За, за, юу байдаг юм бол доо? Чи бүр миний сонирхлыг хөдөлгөж орхилоо.

	Бид тийн ярилцах зуураа байшингийн дааманаар явган зам дээр тарцгаав.

	— Чи тэгээд ирэх үү? гэж гэр шалав.

	— Ирнэ л гэснээс хойш ирье дээ гэхэд минь

	— Үгүй, чи тангарагла гэв.

	— Яршиг даа! За яах вэ, тангараглая.

	— Их сайн, зүйтэй байна. Чи хаачих вэ?

	— Би ийшээ явна аа гээд баруун гар тал руу заавал

	— Тэгвэл би ийшээ явна гээд зүүн гар тийш зааж, Баяртай, Ваня! Долоон цаг гэдгийг бүү мартаарай гэв. 

	«Хачин юм даа» гэж би бодон түүний араас харсаар хоцров.

	Би орой нь Наташа дээр очъё гэдэг бодолтой байлаа. Гэтэл Сая Маслобоевт ам гарчихсан болохоороо одоохон очих нь зүйтэй гэж үзлээ. Би тэднийд Алешатай дайралдах байх гэж бат бодож байв. Үнэхээр ч тэр тэднийд байж, намайг орж очиход аягүй их баярлав.

	Тэр нь Наташад тун эелдэг, онцгой энхрий байх бөгөөд миний очиход бүр бөөн баяр боллоо. Наташа хэдийгээр баясгалантай харагдахыг хичээсэн ч биеэ албадаж байгаа нь илт байв. Түүний царай эмгэгтэй цонхигор харагдав. Шөнө муу унтжээ. Гэхдээ Алешад нэг л албаар энхрий байх ажээ.

	Алеша түүнийг хөгжөөж, өөрийн эрхгүй жимбийтэл хамхиастай уруул дээр нь инээмсэглэл тодруулахыг хүсэх бололтой ам хамхилгүй шахуу ярьж хөөрч байсан ч гэсэн Катя, эцэг хоёрыгоо зориуд дурдахгүй байгаа нь илэрхий байлаа. Түүнээс үзвэл өчигдөр эвлэрүүлэх гэж оролдсон нь бүтээгүй бололтой.

	— Ингэхэд байна аа? Энэ чинь манайхаас явахын түүс болж байгаа юм гэж Наташа түүнийг Маврад нэг юм хэлэхээр түр зуур гарах үед нь надад яаран шивгэнэж, — Тэгсэн хэр нь айгаад байна. Би ч гэсэн үүнийг явчих гэж хэлэхээс өөрөө айж байна, яагаад гэвэл тэгж хэлчих юм бол зориуд байгаад байж болох байх. Тэгсэн хэр нь уйдаад, надад бүр ч хүйтэн хөндий болчих болов уу гэж хамгаас илүү айж байна. Яавал дээр вэ? гэхэд нь

	— Бурхан минь, та нар өөрсдийгөө ямар байдалд оруулж байна вэ! Яасан ч сэжиглэмтгий улс вэ дээ, бие биеийгээ яасан айхавтар мөрдөнө вэ! Зүгээр л учир зүйгээ ололцоод боллоо шүү дээ. Харин ийм байдлаар байгаад байх юм бол энэ чинь үнэхээр уйдаж магадгүй шүү гэв.

	— Тэгээд яах вэ? гэж Наташа айн дуу алдав.

	— Байзнаарай, би та нарыг зохицуулъя... гэж би дуугараад ихэд шавхай болсон өрөөсөн галошоо Маврыг гуйж арчуулъя гэж шалтаг заан гал тогооны өрөө рүү орлоо.

	— Болгоомжлоорой, Ваня! гэж Наташа араас минь чанга хэлэв.

	Намайг Мавра руу очмогц л Алеша яг л хүлээж байв уу гэмээр над руу ухасхийн хүрч ирж,

	— Иван Петрович, хонгор минь, би одоо яана даа? Надад зөвлөөч, би бүр өчигдөр Катя дээр чухам одоо очно гэж ам өгчихсөн юм. Би бултаад очихгүй байж яаж болох вэ! Би Наташад хайртай, бүр гал усанд ороход ч бэлхэн байна, гэхдээ бүх юмыг орхичхож яаж болох вэ дээ, та бод л доо... гэв.

	— Одоо яая гэх вэ, явахгүй юу даа...

	— Тэгээд Наташа яах юм бэ? Иван Петрович минь би гомдооно шүү дээ, та яаж ийгээд аргалж үзээч...

	— Миний бодоход та явсан нь дээр... Танд ямаршуу хайртайг нь та мэднэ. Түүнтэй цуг байх нь танд уйтгартай, биеэ албадаад л цуг сууж байна гэж Наташад санагдах болно. Хээгүй байсан нь дээр ээ. Ер нь оръё л доо, би танд тусалъя.

	— Хонгор минь, Иван Петрович минь! Та яасан сайн хүн бэ!

	Бид хоёр дотогшоо орлоо. Минут хяраатай болоод би түүнд

	— Би сая танай аавтай тааралдлаа гэж хэлэв.

	— Хаана? гэж Алеша хирдхийн цочиход нь

	— Гадаа санамсаргүй тааралдчихлаа. Надтай түр зуур уулзаж, танилцъя гэж дахин гуйлаа. Бас таныг асууж, таныг одоо хаана явааг мэдэхгүй биз гэж надаас асуулаа. Тантай уулзаж нэг юм хэлэх маш чухал хэрэгтэй гэнээ гэв.

	— Ай, Алеша, яваач, бушуухан уулзаач гэж намайг яриаг хааш нь хэлбийлгэж байгааг ойлгосон Наташа өлгөж авав.

	— Гэхдээ... Би одоо хаанаас олох болж байна аа?

	Гэртээ байгаа болов уу?

	— Үгүй ээ, гүнжингийнд байна гэсэн шиг санагдаж байна,

	— Мөн, тэгээд одоо яадаг билээ дээ гэж , Алеша Наташийг гуниглан ширтэж гэнэхэн үг цухуйлгалаа.

	— Ай, Алеша, яах юу байх вэ! Чи зөвхөн намайг тайвшруулахын тулд тэгж танилцахыгаа хойш тавина гэж үү дээ. Хүүхэд шиг битгий аашил. Нэгдэж гэхэд тэгж болохгүй, хоёрдож гэхэд чи зүгээр л Катийн өмнө ачлалгүй хүн болно. Та нар найзууд, ийм бүдүүлгээр холбоогоо тасалж болно гэж үү дээ. Явж явж чи намайг ингэж хардаж байна гэж бодож байгаа бол гомдоож байна шүү. Яв, даруйхан яв, би чамаас гуйж байна! Аавын чинь санаа нь амарна шүү дээ гэж Наташа шавдав.

	— Наташа, тэнгэрийн элч минь, би чиний чигчийд ч хүрэхгүй хүн шүү! гэж Алеша баясах гэмших хослон хашхичиж, — Чи яасан ч сайн хүн бэ дээ, гэтэл би... би... За хар даа! Дөнгөж сая гал зуухны өрөөнд, танайхаас гарч явахад минь туслаач гэж Иван Петровичоос гуйсан юм. Тэгээд арга олж байгаа нь энэ. Гэхдээ намайг битгий буруушаа, Наташа минь! Би чиний өмнө тийм ч их буруутай биш ээ, яагаад гэвэл би чамд энэ дэлхийн юм бүгдээс мянга дахин илүү хайртай, тийм ч учраас Катяд би үнэнээ уудалж, хоёулхныхаа одоогийн байдал, өчигдөр юу юу болсныг цөмийг даруйхан хэлье гэдэг шинэ бодол төрлөө. Тэр биднийг аврахын тулд ямар нэг юм бодож олох байх, бидэнд хамаг сэтгэлээрээ үнэнч хүн юм чинь... гэж хэлэхэд нь

	— За яв яв. Ингэхэд байна аа, найз минь, би өөрөө Катятай танилцах сан гэж маш их бодогдоод байна. Үүнийг яаж зохицуулах вэ? гэж Наташа инээмсэглэн хариуллаа.

	Алеша хэмжээ хязгааргүй баярлав. Дорхноо л хэрхэн яаж танилцах талаар санал гаргаж эхэллээ. Түүний бодлоор бол маш амархан, Катя өөрөө нэг арга олно гэж хэлэв. Тэгээд өөрийнхөө бодсоныг галтай дөлтэйгөөр хөгжөөж гарав. Өнөөдөртөө л хариуг нь аваад ирнэ, хоёр цагийн дараа гэхэд Наташийн дэргэд ирчихсэн сууж байх болно гэж найдууллаа.

	— Чи үнэхээр ирэх үү? гэж Наташа доош ширтэн асуухад,

	— Чи чинь эргэлзэж байна гэж үү дээ? Баяртай, Наташа, баяртай, дурлалт хонгор минь, үүрдийн дурлалт хонгор минь! Баяртай, Ваня! Ай, бурхан минь, би таныг санамсаргүй Ваня гээд хэлчихлээ. Иван Петрович минь, би танд хайртай шүү, ер нь та бид хоёр яагаад чи би болохгүй байна даа. Чи гэж байя гэв.

	— Чи гэж байя.

	— Тэнгэр минь! Ийм бодол миний толгойд зуунтаа орж ирсэн юм. Танд хэлчхэж нэг л зүрхлэхгүй явлаа. Сая бас л та гэж хэллээ. Чи гэж хэлэх нь их хэцүү юм аа. Толстойн нэг зохиолд их сайн гаргасан байдаг шиг санагдана. Хоёр хүн бие биеэ чи гэлцэж байна шүү гэж тогтсон хэр нь ердөө чадахгүй, төлөөний нэртэй юм хэлэхээсээ дандаа зайлсхийгээд байсан гэж гардаг сан. Ай, Наташа! «Хүүхэд цаг, бага нас» гэдгийг нэг унших юм шүү, тун сайн шүү дээ!

	— За чи яв л даа, яв. Баярласандаа булуу чинь халчихлаа...гэж Наташа инээн шавдуулсанд

	— Баяртай! Хоёр цаг болоод л ирнэ! гэв.

	— Тийнхүү Наташийн гарыг үнсчхээд яаран гарч одов.

	— Харав уу, Ваня, харав уу! гэж Наташа мэлмэртэл уйлан хэллээ.

	Би түүнтэй хоёр цаг хяраатай сууж, тайтгаруулан, сайтар ойлгуулж, таниулж амжлаа. Тэр нь нэг ч буруугүй, болгоомжилж байгаа нь зов зүйтэй мэт байлаа. Харин түүний одоогийн байдлыг бодоход сэтгэлд минь гуниг төрөв. Би түүний өмнөөс айв. Гэвч яах ёстой байв аа?

	Алеша ч гэсэн миний хувьд хачин санагдав. Тэр нь Наташад урьдынхаасаа багагүй хайртай хэвээр, тэр ч байтугай гэмших баярлахаас болоод бүр ч хүчтэй зовуурьтай хайрлаж байсан байж магадгүй. Гэлээ ч гэсэн шинэ хайр нь түүний сэтгэлд бат суурилсан байлаа. Энэ явдал яаж төгсөхийг урьдчилан харах бололцоо байсангүй. Би ч гэсэн тэр Катийг харах сан гэж маш их хүсэв. Би дахин Наташад түүнтэй танилцана гэж ам өгөв.

	Тэгсээр байгаад Наташа жаахан хөгжөөнтэй болох мэт болов. Би бас түүнд Неллийн тухай, Маслобоевын тухай, Бубнова авгайн тухай, өнөөдөр Маслобоевынд ноёнтой уулзсан тухайгаа долоон цагт уулзах болсон тухайгаа цөмийг ярив. Энэ бүхэн Наташийн сонирхлыг маш их татав. Би түүнтэй хөгшчүүлийн талаар жаахан ярьж, Ихменевийн ирсэн талаар нэг хэсэгтээ дуугүй өнгөрсөн юм. Николай Сергеичээс ноёнтой хийхээр төлөвлөн буй халз тулаан түүнийг айлгаж болох байлаа. Түүнд бас ноён, Маслобоев хоёрын харьцаа, түүнээс надтай танилцах гэж онц их хүсэж байгаа явдал зэрэг нь одоогийн байдлаар нэлээд учир нь олдож байлаа ч гэсэн маш гайхалтай санагдлаа...

	Би гурван цагийн орчимд гэртээ буцаж ирлээ. Нелли цэлмэг сайхан царайлан намайг угтан авлаа...

	 


VI бүлэг

	 

	Би яг оройн долоон цаг гэхэд Маслобоевынд хэдийнээ очсон байв. Тэр намайг чанга чанга дуу алдан, маш баяртай тосож авав. Тэгэхдээ жаахан халамцуу байсан нь мэдээж. Гэвч намайг угтаж онцгой их бэлтгэсэн нь юу юунаас ч гайхалтай санагдав. Намайг хүлээцгээж байсан бололтой. Сайхан үнэтэй бүтээлгээр бүтээсэн бяцхан дугариг ширээн дээр хөөрхөн гуулин тогоонд цай буцалж байлаа. Цайн аяга таваг нь болор, мөнгө, шаазан тэргүүтэн агаад цөм гялтганаж, нөгөө нэг саяынхаас дутуугүй гоё бүтээлэгтэй ширээн дээр маш сайхан чихэр таваглаастай, бас киевийн чанамал жимс, хуурай шингэнээрээ, мармелад, пастила, цэлцгэнүүр, франц чанамал жимс, жүрж, алим, гурав юм уу дөрвөн янзын самар тавьж, нэг үгээр хэлбэл бүхэл бүтэн жимсний мухлаг байв. Цасан цагаан бүтээлэгтэй гурав дахь ширээн дээр зүсэн зүйлийн зууш, түрс, бяслаг, элэгний нухаш, хиам, утсан гуя, загас, олон янзын ногоон, ягаан, хүрэн шар зэрэг маш гоё өнгийн сайхан гэгчийн архитай болор галуун хүзүүт лонх өрөөстэй байв. Бас л цагаан бүтээлгээр бүтээсэн зайдуухан байлаа нэг бяцхан ширээн дээр шампан дарстай хоёр ваар харагдав. Буйдангийн өмнөх ширээн дээр Елисеевийн асар үнэтэй сотерн цагаан дарс лафит улаан дарс, коньяктай гурван лонх байв. Цайны ширээний ард Александра Семеновна хэдийгээр энгийн боловч тун сайн тааруулж, сайтар зохицуулсан даашинзтай сууж байлаа. Тэгэхдээ тун донжийг нь олжээ. Тэр нь хувцсаа өөртөө зохиж байна гэдгийг ойлгон, түүгээрээ бахархаж байх бололтой. Тийнхүү намайг угтан тосож, баахан жавхлантай байдлаар суудлаасаа өндийв. Түүний сэргэлэн цогтой царай нь баяр хөөрөөр бялхан байв. Маслобоев сайхан гэгчийн хятад шаахайтай үнэтэй халаадтай, дэгжин цэвэрхэн цамцтай байх бөгөөд цамц дээр нь ганган ганган чагт, товчийг тогтоож болохын хэрээр нь хаджээ. Тэр үсээ дэгжин маягаар хэлтгий хагалан самнаж анхилам тос түрхсэн байлаа.

	Би тун их бодлогошролд орсон тул өрөөний голд зогсчхоод ангайн хоцорч, нэг үе Маслобоевыг, нэг үе баярлан таашааж малийтал инээмсэглэн суух Александра Семеновнаг харав.

	— Энэ чинь юу болж байна, Маслобоев оо! Танайх чинь өнөө орой том зоог барих гэж байгаа юм гэж үү? гэж би сая нэг юм сандран асуувал

	— Үгүй ээ. ганцхан чи л байна гэж тэр баясгалантай хариулав.

	— Яаж байгаа нь энэ вэ (би зууш руу заав), бүхэл бүтэн Хороо цэрэг хооллуулж болох нь байна шүү дээ? гэвэл

	— Ундлуулах гээч, чи гол юмыг нь мартлаа, ундлуулах гээч! гэж Маслобоев нэмэрлэв.

	— Үүнийг ганц надад зориуллаа гэж үү?

	— Бас Александра Семеновнад. Энэ бүхнийг ингэж найруулах нь түүнд сайхан байгаа юм.

	— За тэр харав уу! Би ингэнэ ч байх гэж бодсон юм! гэж Александра Семеновна царайгаа улайлган дуу алдсан боловч сэтгэл ханамжтай байдлаа өчүүхэн ч алдалгүй, — Зочныг аятайхан ч хүлээж авч болохгүй нь. Тэгээд савс л гэвэл би буруутай! гэв.

	— Хар өглөөнөөс. чи бод л доо, бүр өглөөнөөс чамайг орой ирнэ гэж дуулангуутаа л хөл хөөрцөг болж эхэлсэн. Зовж гүйцсэн дээ...

	— Чи сая худал хэллээ! Ерөөсөө хар өглөөнөөс биш өчигдөр оройноос гээч. Чи өчигдөр орой орж ирмэгцээ л тэднүүс бүтэн оройг өнгөрүүлэхээр манайд ирнэ гээ биз дээ...

	— Та буруу дуулсан байлгүй.

	— Буруу дуулаагүй ээ, үнэхээр тэгсэн. Би ер худлаа хэлдэггүй. Яагаад зочноо угтаж болдоггүй бил ээ? Байгаад л байдаг, байгаад л байдаг, манайхаар ирэх амьтан хүн байдаггүй, гэтэл манайд бүх юм байж байдаг. Биднийг хүн шиг амьдарч чаддаг гэдгийг сайн хүмүүс хараг л даа.

	— Хамгийн гол нь таныг ямаршуу сайхан эзэнтэй, юмны эв хавыг олдог болохыг мэдэг л дээ. Найз минь, чи бод л доо, би юу хийсэндээ ингэх болов оо. Надад голланд цамд өмсгөлөө, товч бүч хадлаа, шаахай, хятад халаад өглөө, өөрөө үсийг минь самнаж будаж өглөө, бергамот тос түрхлээ. Крем-брюле гэдэг үнэртэй ус түрхэх гэхээр нь тэссэнгүй эсэргүүцэж, эр хүний эрх мэдлийг харуулсан шүү гэж Маслобоев хэлэв.

	— Бергамот биш ээ, гоё зурагтай шаазан хайрцагтай хамгийн сайн франц тос байхгүй юу! гэж Александра Семеновна дүрсхийн шүүрч аваад, — Иван Петрович та бод л доо, театр ший, бүжиг мүжигт ер явуулахгүй, ганцхан даашинз бэлэг өгөөд байх нь тэр. Би тэр даашинзаар яах юм бэ? Гоёчхоод л өрөөн дотуураа явдаг юм. Тун саяхан нэг гуйлаа, тэгээд театрт очихоор бэлтгэж гарлаа. Намайг гоёлын зүү хатгах санаатай эргэмэгц шүүгээ рүүгээ ухасхийлээ. Нэгийг хөнтөрлөө, хоёрыг хөнтөрлөө, шал согтчихлоо. Тэгээд л явсангүй. Манайд зочилж ирэх хүн гэж ер байхгүй, ёстой байхгүй шүү дээ. Зөвхөн өглөөгүүр ажил төрөлтэй хүмүүс л ирнэ. Намайг хөөгөөд гаргачихна. Гэтэл манайд чинь халуун тогоо байна, сав суулга байна, сайхан аяга байна, энэ бүхэн цөм бий, бүгд л бэлгийн юм. Идэх юмыг манайд авчирч өгч байна, бараг л ганц дарс, будаг шудагхан л худалдаж авдаг юм, бас энэ зууш, элэгний нухаш, гуя, чихэр мэтийг танд зориулж дэлгүүрээс авсан юм... Бид яаж аж төрж байдгийг хэн хүн хардаг ч болоосой! Би бүтэн жил бодлоо, ёстой нэг жинхэнэ айлчин хүн ирэх байх, тэгэхэд нь бид энэ бүхнийгээ харуулж, зочилж хүндэлнэ дээ, хүн амьтан ч магтаад, бидэнд ч аятайхан байх байх, энэ тэнэгийг будаж шунхадсаны хувьд гэвэл ингүүлэх ёстой хүн биш л дээ. Муухай хувцастай явж байвал таарах хүн. Өмссөн халаадыг нь хар л даа, хүн бэлэглэсэн юм, ер ийм халаад өмсмөөргүй хүн шүү дээ. Зөвхөн хөнтөрч л байвал болоо хүн байгаа юм. Та харж байгаарай, таныг цайгаар хүндлэхээсээ урьтаж архи уу гэх хүн дээ гэв.

	— Тэгээд юу гэж? Тэр үнээн. Аль вэ хө, Ваня минь алтан мөнгөн өнгөтөөс нэг нэгийг явуулчих уу. Тэгээд толгойгоо сэргээж аваад бусад ундаанд оръё.

	— Ингэнэ ч гэж би бодсон юмаа!

	— Сашенька, битгий зов. Коньяктай цай уугаадахъя, эрүүл мэндийн төлөө гээд л ууя.

	— За, тэр хэлээгүй юү! гэж Александра Семеновна гараа гозолзуулан дуу алдаад, — Дорно зүгийн цай, нэг нь зургаан цөлхөөв, уржийн цаад өдөр худалдаачин бэлэглэсэн юм, мань эр л коньяктай уух дуртай байдаг юм. Иван Петрович та үүний үгэнд битгий ор, би танд одоохон хийгээдэхье... та үзнэ ээ үзнэ, ямаршуу цай болохыг үзнэ ээ! гэв.

	Александра Семеновна тэгж хэлээд халуун тогооныхоо дэргэд хөл хөөрцөг болж эхлэв.

	Намайг бүтэн оройжин байлгахаар тооцоолсон нь ойлгомжтой байлаа. Александра Семеновна бүтэн жил айлчин гийчнийг хүлээсэн болохоор одоо надад бүхий л бодсон санаснаа уудлан ярихаар бэлтгэжээ. Энэ бүхэн бол цөм миний тооцоонд ороогүй зүйл байлаа.

	Би суухдаа:

	— Хүүе, Маслобоев оо, би танайд ерөөс зочны журмаар ирээгүй шүү. Ажилтай явна. Чи надад нэг юм хэлнэ гэж өөрөө дуудаа биз дээ гэвэл

	— За тэр яах вэ, ажлын юм ажлаараа, харин найз нөхдийн яриа гэж бас өөр юм байлгүй яах вэ дээ гэв.

	— Үгүй шүү, найз аа, тэгж битгий бод. Найм хагаст би баяртай гээд л гарна. Ажил байна аа. Би ам өгчихсөн юм...

	— Үгүй байлгүй. Чи намайг яаж байгаагаа бодож өршөөж үзээч! Александра Семеновныг юу болгох нь энэ вэ? Чи үүнийг хар л даа, бүр дуугарч чадахаа байчихлаа. Яах гэж намайг будаж шунхадсан гэх вэ, би чинь, бергамот түрхээтэй байна шүү дээ, чи бодож үзээч!

	— Маслобоев чи ер нь тоглоом хийгээд байх юм.

	Би ирэх долоо хоногт, баасан гаригт ч болов танайд үдийн хоолноор ирнэ гэж Александра Семеновнад андгайлъя. Харин одоо, найз минь, би нэгэнт ам өгчихсөн гэх үү, аль эсвэл зүгээр л би нэг газар очих ёстой юм сан гэх үү. Чи юу дуулгах гэсэн бэ? Тэрийгээ л надад хэл л дээ.

	— Та чинь ердөө л найм хагас хүртэл байна гэж үү дээ? гэж Александра Семеновна тэргүүн зэргийн сайхан цай надад барих зуураа зориг муутайхан гом? доллосон дуугаар бараг л уйлчих шахан хэлэхэд нь Маслобоев залгуулж аваад

	— Сашенька, битгий сандар. Энэ бол цөм дэмий зүйл. Яалаа гэж явах вэ, энэ бол дэмий зүйл. Тэгснээс Ваня минь чи ер нь хаашаа дандаа яваад байгаагаа надад хэлсэн нь дээр байна? Чамд ямар ажил байна вэ? Мэдэж болох уу? Чи чинь өдөр болгон л нэг тийшээ гүйгээд, ажил хийх ч үгүй байх юм... гэв.

	— Чи түүгээр яах нь вэ? Гэхдээ сүүлд би хэлж ч магадгүй. Харин чи намайг гэртээ байхгүйг мэдсээр байж, би чамд хэлээ биз дээ, өчигдөр манайхаар юу гэж очсон бэ, тэрийгээ тайлбарлаж аль?

	— Өчигдөр мартчихсан байж, дараа нь санасан. Ажил хэргийн талаар үнэхээр чамтай ярья гэж бодсон юмаа, гэхдээ Александра Семеновныг тайтгаруулах нь хамгаас чухал байсан? «Тэр хүн чинь тийм сайн хүн юм бол яагаад гэртээ урихгүй байгаа юм бэ?» гэсэн. Тэгээд, найз минь, чамаас болж намайг дөрөв хоног шалгаагаад байна. Ингэж бергамот түрхсэний төлөө намайг хойд насанд минь дөч тавин нүглээс уучлах биз, гэхдээ найз нөхдийн ёсоор ганцхан орой суучхаж, яагаад болохгүй байх вэ? Жаахан заль гаргасан юм л даа. Хэрэв чамайг ирэхгүй бол манай бүх хөлөг живнэ, чи заавал ирэх хэрэгтэй гэж бичсэн юм байхгүй юу.

	Би түүнээс цаашдаа ингэж хэрэггүй, шулуухан хэлж байгаарай гэж хүслээ. Гэвч тэр тайлбар надад тийм ч хангалттай санагдсангүй.

	— Гэхдээ чи саяхан надаас юунд зугтсан бэ? гэж асуусан чинь.

	— Саяхан үнэхээр нэг ажил байсан юмаа, би ер худал хэлээгүй гэв.

	— Ноёнтой холбоотой юм биш биз?

	— Манай цай танд таалагдаж байна уу? гэж Александра Семеновна аятайхан дуугаар асуув.

	Тэр нь намайг цайг нь магтах байх даа гэж хүлээгээд, таван минут болчихсон байжээ. Гэтэл би тэрийг нь гадарлаж мэдээгүй байж байжээ.

	— Их сайхан, Александра Семеновна, ёстой гайхамшигтай байна! Би ерөөс ийм цай ууж үзээгүй.

	Александра Семеновна баясаж хоолойгоо татан дуу алдаад, дахиад л цай аягалж гарав.

	— Ноён уу! гэж Маслобоев чанга хэлчхээд, — Найз минь, энэ ноён ёстой муухай амьтан, ёстой луйварчин...найз минь, чамд л гэж хэлэхэд, би хэдийгээр ялгаагүй луйварчин ч гэсэн ганцхан ёс журмыг бодоод түүний хийдгийг хийж хэрхэвч чадахгүй! За больё, дуугүй болъё! Түүний талаар би үүнийг л хэлж чадна гэв.

	— Гэтэл би чухамхүү түүний тухай л асуух гэж зориуд танайд ирлээ шүү дээ. За яах вэ, үүнийг дараа болъё. Чи ер нь өчигдөр яах гэж намайг эзгүйд манай Еленад хатуу чихэр өгч, бас бүжиглэсэн бэ? Чи түүнтэй бүтэн хагас цаг юу ярьдаг байна аа? гэж би асуув.

	— Елена гэдэг нь арван нэг хоёр орчим насны жаахан хүүхэд байгаа юмаа, одоохондоо Иван Петровичийнд байж байгаа юм гэж Маслобоев гэнэт Александра Семеновнад хандаж учирлаад түүн рүү хуруугаар зааж, — Харав уу, Ваня, намайг үл мэдэгдэх бүсгүйд хатуу чихэр аваачиж өгсөн гэдгийг дуулмагцаа жигтэйхэн дүрсхийж, хоолой нь чахраад, яг л бид гэнэт буу алдсан юм шиг овосхийн цочиж байна шүү дээ, нүд нь нүүрсний цог шиг гялалзаад л... Александра Семеновна минь, нуух юм байхгүй ээ! Та хартай хүн юмаа. Арван нэгтэй жаахан хүүхэд гэж тайлбарлахгүй бол намайг чинь төдхөн үсдэж аваад сүйд хийнэ шүү, энэ бергамот ч аврахгүй! гэж ярив.

	— Одоо ч гэсэн аврахгүй шүү!

	Александра Семеновна ингэж дуугармагц цайны бяцхан ширээнийхээ араас бидэн рүү ганцхан харайгаад хүрч, Маслобоевыг толгойгоо халхалж амжихаас өмнө туг үснээс нь зуурч айхавтар сүрхий зулгааж,

	— Хохь чинь! Хохь чинь! Чи намайг айлчин гийчин байж байхад хартай гэж хэлээд үзээрэй, хэлээд үзээрэй, хэлээд үзээрэй! гэж загнаж гарлаа.

	 Александра Семеновна час улайсан ч инээсэн хэвээрээ байв. Харин Маслобоев л сүрхий юм хүртлээ. Эмэгтэй нь:

	— Эсэн бусын ичгэвтэр юм ярихыг нь яана! гэж надад хандан зөв царайлж хэлэхэд нь,

	— За, Ваня минь, би ч иймэрхүү л аж төрж байна даа! Ингүүлснийхээ төлөө заавал амсаж таараа! гэж Маслобоев хэлээд үс толгойгоо засаж янзлангуутаа галуун хүзүүт рүү бараг л гүйхээрээ хөдлөхөд нь Александра Семеновна түүнээс түрүүллээ. Тэр нь ширээнд гүйн хүрч, өөрөө хундагалаад барихдаа бүр хацрыг нь энхрийлэн илээд авав. Маслобоев их додигор болж, над руу, өрөөсөн нүдээ анивчин ирмээд, хэлээ дуугаргаж, хундагатай архийг тун жавхлантайгаар хөнтөрч орхив.

	 Тэр нь буйдан дээр надтай зэрэгцэж суугаад,

	— Чихрийн хувьд гэвэл хэлэхэд хэцүү байна аа. Би түүнийг согтуугаар, уржийн цаад өдөр ногооны мухлагаас авсан юм, яах гэж авснаа мэдэхгүй юм. Ер нь эх орныхоо худалдаа, үйлдвэрийг дэмжих гэсэндээ ч байж магадгүй, сайн мэдэхгүй байна. Гудамжаар согтуу явж, шавхайн дотор ойчоод л, үсээ үгтээж зулгаагаад л, ямар ч юм хийх чадваргүй амьтан гэж өөртөө гомдон уйлж явснаа л санаж байна! Би тэр чихрээ мартчихсан бололтой, өчигдрийг хүртэл хармаанд минь яваад байж л дээ, буйдан дээр чинь суухдаа л хатуу оргихоор нь мэдсэн. Бүжиглэсний хувьд гэвэл бас л хөлчүү байсных. Өчигдөр би дориун согтуу байсан, би согтоод, хувь заяандаа жаахан хангалуун байвал заримдаа бүжиглэдэг юм. Ийм л байна. Бас тэр өнчин амьтан миний өрөвдөх сэтгэлийг хөдөлгөсөн байлгүй. Тиймээ, түүнээс гадна, тэр чинь надтай ярих ч үгүй, нэг л ууртай байх шиг байсан. Тэгэхээр нь би хөгжөөх санаатай бүжиглэж, чихэр өгсөн юм л даа гэв.

	— Чи чинь түүнээс нэг юм хэлүүлж авах санаатай аргадаа оруулах гэсэн юм биш биз, үнэнээ л хэлээрэй. Намайг гэртээ байхгүйг мэдсээр байж, түүнтэй хоёулхнаа уулзаж, ямар нэг юм хэлүүлэх гэсэн үү, аль үгүй юү? Чи түүнтэй бүтэн цаг хагас сууж, талийгаач ээжийг чинь танина мэднэ гэж, юм хум асууж шалгаасныг чинь би мэдэж байна.

	Маслобоев нүдээ онийлгон, зальжин инээмсэглэж

	— Уг нь муугүй юм санасан юмаа. Бишээ, Ваня, тэр биш. Эв нь таарвал асууж болохгүй нь юу билээ. Гэхдээ тэр бишээ. Хуучин анд минь, би одоо ч гэсэн аанай дориун согтуу байна, гэхдээ Филипп хорон санаалж, хүн хуурахгүй шүү, хорон гэх үү дээ санаалах хүн биш юм шүү гэдгийг мэдээрэй гэж хэлэв.

	― Тэгвэл хорон санаагүйгээр яах гэсэн хэрэг вэ?

	― Яах вэ дээ... хорон санаагүй. За чөтгөр ав, ууцгаая, тэгээд ажлаа бодъё! Дэмий юм даа гэж нэг хундага уучхаад

	― Тэр Бубнова энэ охиныг барьж байх ямар ч эрх байхгүй. Би бүр улаар нь мэдсэн. Өргөж авах барих тухайн юм ер байхгүй. Ээж нь мөнгөний өртэй байсан, тэгээд Бубнова охиныг нь гэртээ авсан байна. Бубнова бөөн заль, хорон санаатай ч гэсэн бүх эмсийн адил усан тэнэг авгай л даа. Талийгаачийн паспорт нь сайн байсан болохоор бүх юм нь өөгүй цэвэр гэсэн үг. Ямар нэгэн гэртэй бүлтэй, томоотой тохитой хүмүүс үнэнээсээ хүмүүжүүлэхээр авбал их сайн байх байлаа ч танайд сууж болно л доо. Одоохондоо танайд байж л байг. Хамаа алга. Би чамд цөмийг нь аргалаад өгнө. Бубнова хуруугаа ч хөдөлгөж зүрхлэхгүй. Би талийгаач ээжийн нь талаар яг таг мэдсэн юм бараг байхгүй. Хэн нэг хүний бэлэвсэн эхнэр юм байна, Зальцман гэдэг нэртэй байж гэж ярив.

	― Тиймээ, Нелли надад ч гэсэн тэгж ярьсан.

	― За тийм байдаг байжээ. Ваня минь. Одоо би чамаас хүсэх нэг юм байна аа гэж нэлээд жавхлантай эхэлж, ― Чи түүнийг минь биелүүл. Чи ямар юм хөөцөлдөөд, хаашаа явж, бүтэн өдрөөр хаана байдаг юм бэ? гэдгээ надад аль болохуйц дэлгэрэнгүй ярь. Би хагас заримыг нь сонсож мэдсэн ч гэсэн түүнээс хавьгүй дэлгэрэнгүй мэдэх хэрэг надад байна гэв.

	Тийм жавхлантай байгаа нь надад гайхалтай санагдаж, бүр сэтгэл зовоож орхилоо.

	― Түүгээр яах юм бэ дээ? Чамд үүнийг мэдэх ямар хэрэг байна аа? Чи хачин жавхлантай асуух юм...

	— Ваня минь, олон таван үггүй хэлэхэд ийм байна аа. Би чамд тус хүргэх хүсэлтэй байна. Харж байгаа биз дээ, найз минь, би чамайг залилъя даа гэсэн бол ийм жавхлантай жавхлангүйгээр чамайг болгож тавина шүү дээ. Тэгэхэд чи намайг залилж байгаа байх гэж сэжиглэж байх ч гэж дээ. Сая тэр чихэр михэр гэж яриад л, би ойлголгүй яах вэ дээ. Миний ингэж жавхлантай ярьж байгаа нь өөрийнхөө төлөө биш, чиний төлөө сонирхож байна гэсэн үг. Ингэхээр чи битгий эргэлз, чинь үнэнийг нь шулуухан хэлчих...

	― Ямар тус тэр вэ? Хүүе, Маслобоев оо, чи юунд надад ноёны талаар юм ярих дургүй байна вэ? Надад хэрэгтэй байна. Энэ чинь л тус болно.

	― Ноёны талаар ий! Хм... За тэгвэл сайн л биз, нялуунаас шулуун гэж бий, би одоо чамаас ноёны талаар асууж байна.

	― Яаж?

	― Ингэж. Найз минь, би түүнийг нэг л чиний юманд оролцоод байна аа даа гэж мэдсэн. Ер нь тэр надаас чиний тухай асуусан шүү. Бид хоёрыг танил гэж хэрхэн мэдсэний тухайд гэвэл чамд падгүй хэрэг. Харин хамгийн гол нь чи энэ ноёноос болгоомжилж бай. Энэ чинь урвагч Иуда түүнээс ч дор амьтан. Тийм ч учраас, чиний юманд оролцдогийг нь мэдмэгцээ чиний төлөөнөө зовж бүр чичрэхэд хүрлээ. Ер нь надад мэдэх юм алгаа. Тийм учраас л би чамайг надад ойлгуулахуйц юм яриач гэж гуйгаад байна шүү дээ... Тэгээд л өнөөдөр чамайг гэртээ ирүүлэхэд хүрлээ. Нөгөө чухал юм гэдэг маань энэ л байна. Би чамд шулуухан ярьж байна.

	― Адаглаад чи надад би чухам яагаад ноёноос болгоомжлох ёстойгоос өгсүүлээд ямар нэг юм хэлж ярь л даа.

	― Тэгье, тэр болно. Найз минь, би заримдаа шал өөр юмаар оролддог хүн байгаа юм. Гэвч чи сайн бод л доо, намайг чалчаа биш болохоор зарим хүн надад итгэдэг юм шүү. Би чамд яаж ярья даа байз? Би түүнийг ямаршуу өөдгүй амьтан болохыг харуулахын тулд ерөнхий, бүр хэтэрхий ерөнхий ярихад минь битгий юм санаарай. Гэхдээ чи эхлээд өөрийнхөө ярих зүйлийг ярь л даа.

	Миний ажил хэргийн тухайд гэвэл Маслобоевоос нуугаад байх юм тун ч байхгүй юм гэж үзлээ. Наташийн талаар нууц юм байсангүй. Харин ч би Наташад зарим талаар ашигтай зүйлийг Маслобоевоос сонсож болох байлаа. Тэгэхдээ зарим нэг зүйлийг аль болохоор тойрч өнгөрсөн минь мэдээж. Маслобоев ноёнтой холбоотой зүйлийг онцгой анхааран сонсож, олон зүйл дээр намайг зогсоон намайг дэлгэрэнгүй яриадах даа гэж олон дахин асуух юм дайралдлаа. Миний яриа хагас цаг хяраатай үргэлжлэв. Маслобоев

	Үгүй ер! Айхавтар толгойтой бүсгүй юм даа. Ноёны тухай тийм ч үнэн тааварлаагүй юмаа гэхэд анхны алхмаасаа эхлэн хэнтэй холбогдож байгаагаа мэдэж, бүх харьцаагаа тасалсан гэдэг нь л их сайн байна. Наталья Николаевна их сайн байна! Түүний эрүүл мэндийн төлөө ууя! (Маслобоев уулаа). Өөрийгөө мэхлүүлэхгүйн тулд зөвхөн ухаан хэрэгтэй бус сэтгэл хэрэгтэй байсан. Сэтгэл нь болж өгсөнгүй л дээ. Бүсгүйн ажил бүтэхээ больсон шиг байна. Ноён ч зогссон дээрээ зогсож, Алеша бүсгүйг хаях байх. Ганцхан Ихменев л хөөрхий байна даа, тэр муу өөдгүй амьтанд арван мянгыг төлөх нь байна шүү дээ! Ер нь өвгөний төлөө хэн явж, хэн хөөцөлдсөн болж байна аа? Өөрөө л байж таараа! Ээ халаг! Энэ галтай хүмүүс үү? Хэнд ч хэрэггүй хүмүүс дээ! Ноёнтой ийм маягаар үзэж хэрэггүй байсан юм. Би байсан бол Ихменевт ёстой нэг өмгөөлөгч шиг өмгөөлөгчийг олж өгөх байсан. Ээ халаг! гэж уурсан хэлээд ширээ шаав.

	― За тэгээд одоо ноёны тухай?

	― Чи дандаа л ноён ноён гээд байх юм. Түүний талаар юу ярих вэ дээ. Ингэж ярих болсондоо баярлахгүй л байна шүү. Ваня минь, би чамайг түүний нөлөөнөөс хаацайлах санаатай тэр луйварчны талаар урьдчилж мэдэгдье гэсэн юм байхгүй юу. Түүнтэй холбогдсон хүн сайнаа үзэхгүй шүү. Тиймээс чи сонор соргог бай. Энэ л байна. Гэтэл чи намайг бүр Парисын сонин нууц дуулгана2 байх гэж бодоо юу даа. Аргагүй л роман бичдэг хүн гэдэг чинь харагдаж байна! Тэр өөдгүй амьтны талаар өөр юу ярих вэ дээ? Өөдгүй хүн ямар байдаг билээ, тийм л хүн... Жишээлээд би чамд түүний үйлдсэн нэг хэргийг ярья л даа, мэдээжийн хэрэг, газар ус, хот орон, нэр овог, нэг үгээр хэлбэл нарийн ширийн өдөр саргүйгээр ярьж таарна. Тэр чинь бүр цэл залуудаа, албан хаагчийн цалингаар амьдрахаас өөр аргагүй байх үедээ нэг баян худалдаачин хүүхэнтэй суусан юм шүү дээ. Гэвч тэр худалдаачин хүүхэнтэйгээ тийм ч эелдэг байгаагүй юм, одоо тэр хүүхэнтэй холбогдолгүй ч гэсэн, Ваня найз минь, насан туршдаа дандаа тиймэрхүү юм эрхэлж яваа хүн. Бас өөр нэг жишээ хэлье. Тэр гадаадад явжээ. Тэнд очоод... 

	― Байзнаарай, Маслобоев оо, чи хэдийд явсныг нь ярьж байна? Хэдэн онд?

	― Яг ерэн есөн жил, гурван сарын өмнө. За, тэнд очоод эцэгтэйгээ хоёулхнаа байдаг нэг бүсгүйг атгадаа оруулж аваад Парис оржээ. Тэгэхдээ яаж хийсэн гэж санана! Охины эцэг нь нэг заводын эзэн ухаантай юм уу, нэг тиймэрхүү үйлдвэрт оролцдог байж л дээ. Би сайн мэдэхгүй юм. Үүнийг өөрийнхөө хувийн дүгнэлт, бусад мэдээг баримтлан ярьж байна л даа. Тэгээд мань ноён түүнийг мэхэлж, түүнтэй хамт үйлдвэрт нь шургалжээ. Мэхлэхийг ч мэхэлж, түүнээс мөнгийг нь цөлмөжээ. Өвгөнөөс салгасан мөнгөний хувьд бичиг баримтархуу юм байх нь байж. Гэтэл ноён буцааж өгөхгүйгээр хуу хамж авах хүсэлтэй, биднийхээр бол зүгээр л хулгайлах санаатай байж л дээ. Өвгөн нэг охинтой тэр охин нь их сайхан, тэр сайхан охинд дурласан нэг их томоотой, Шиллерийн өрөөсөн дугуй, яруу найрагч, бас тэгээд худалдаачин, залуу мөрөөдөгч, нэг үгээр хэлбэл яах аргагүй герман хүн, нэг Феферкухен байж л дээ.

	― Тэгэхээр тэр хүний овог нь Феферкухен юм уу?

	― За, тэгэхдээ Феферкухен биш ч байж болох юм, чөтгөр чамайг, түүнд гол нь биш. Харин мань ноён охинд нь халдаж, халдах халдахдаа бүр түүнийг галзуу юм шиг болтол нь дурлуулжээ. Тэгэхэд ноёнд хоёр зүйл хэрэгтэй байжээ. Нэгдүгээрт, охиныг гартаа оруулах, хоёрдугаарт, өвгөнөөс авсан мөнгөтэй холбоотой бичиг баримтыг өөрийн болгож авах ажил байж. Өвгөний хамаг авдар хайрцгийн түлхүүр охинд нь байдаг байж. Өвгөн охиндоо амь шигээ хайртай, бүр хадамд ч гаргах дургүй байж. Үнэн шүү. Хавьтсан харчуултай хардаж сэжиглэж, охиноосоо салж болох юм гэдгийг ер ойлгохгүй байж. Тэгээд Феферкухенийг хөөжээ, тэр хачин англи хүн...

	― Англи хүн ий? Энэ чинь хаана болсон хэрэг вэ?

	― Би харьцуулах гэж л англи хүн гэсэн юм, чи тэгэхэд хэдийнээ шүүрээд авч байдаг. Энэ бол Санта- фе-де-Богота хотод болсон юм, Краковт ч болсон байж магадгүй, хамгийн үнэн нь Нассау фюрстентумд3, Зельтерийн рашаан дээр бичээстэй байдаг нөгөө, Нассауд болсон юм. Одоо болов уу? Тэгээд ноён бусгүйг аргадаа оруулж, ааваас нь салгаж аваад явсан байна, бас ноёны шахаж салснаар бүсгүй зарим бичиг баримтын зүйлийг биедээ авчээ. Тийм дурлал байдаг шүү дээ, Ваня минь! Түй халаг, бурхан минь, тэр бүсгүй үнэнч шударга, ариун цагаан, оргилуун сэтгэлтэй байсны нь яана! Гэхдээ бичиг цаасны хувьд их юм мэдэхгүй байсан байж болох л доо. Түүнийг ганцхан аав нь харааж зүхэх болов уу гэдэг л зовоож байжээ. Гэвч ноён даруйхан аргыг нь олж, би чамтай сууна гэж хууль ёсны яах аргагүй ам өгчээ. Тийнхүү ноён гүүнд, бид түр зуурын хугацаагаар зугаалах болно, өвгөний уур хилэн намдмагц гэр бүл болчихсон буцаж ирээд, гурвуулаа үүрд аж төрж, сайн сайхан баян цатгалан суух болно гэж итгүүлжээ. Тиймээс бүсгүй оргон гарч, өвгөн түүнийг харааж зүхсэнээр үл барам дампууран хоосорсон байна. Түүнийг даган Парис орж, нөгөө Фрауенмильх бүх юмаа, арилжаа наймаагаа ч орхижээ. Ер их л дурласан байж л дээ.

	― Байзнаарай! Юун Фрауенмильх бил ээ?

	― Яагаа вэ дээ, нөгөө дэх чинь! Фейербах, өө золиг биш ээ. Феферкухен! Гэтэл ноён гэр бүл болох аргагүй байсан нь мэдээж. Хлестова4 гүнжин ч юу гэх юм бил ээ? Помойкин барон ч юу гэж хэлэх юм билээ гэж бодсон хэрэг. Тэгээд л мэхлэх хэрэгтэй болжээ. Гэвч дэндүү ичгүүргүйгээр мэхэлжээ. Нэгдүгээрт, бүсгүйг эгээтэй л зодож жанчсангүй, хоёрдугаарт Феферкухенийг зориуд гэртээ урьсанд тэднийд очиж эмэгтэйтэй найзлаад, хоёул бүтэн оройжин зовлон жаргалаа ярилцаж, зол хувьгүйгээ тоочин байх болж, цаадхаа тайтгаруулдаг байжээ. Үнэндээ хорхойд хоргүй хүмүүс байсан юм. Ноён тэднийг зориуд чаджээ. Нэгэн удаа оройхон тэднийг цуг байхад нь орж очоод, холбоотой юм байна гэж санаанаасаа зохиож өө эрэн би өөрийн нүдээр үзэв гэх мэтээр хэлээд хоёулыг нь хөөн гаргаж, өөрөө түр зуур Лондон оржээ. Гэтэл бүсгүй бие давхар, амаржих дөхчихсөн байжээ. Тэгээд хөөгдсөнөөсөө хойш удалгүй охин төрүүлж, бишээ, охин биш, хүү төрүүлж, Володькийгоо рашаалж загалмай зүүлгэн ёсолсон байна. Феферкухен загалмай зүүлгэсэн эцэг нь болжээ. Тэгээд л бүсгүй Феферкухентэй цуг явсан байна. Феферкухенд бага сага мөнгө байжээ. Бүсгүй Швейцар, Италийг хэрэн хэсэж, нэг үгээр хэлбэл бүх яруу сайхан газраар зохих ёсоор нь оржээ. Бүсгүй уйлж унжин, Феферкухен гутарч гомдоллож явсаар олон он жилийг өнгөрөөхөд охин ч том болжээ. Ноёны хувьд бүх юм бүтэмжтэй сайхан байвч нэгэн базаахгүй юм байсан нь түүнтэй гэрлэнэ гэсэн амлалтаа буцааж авч чадсангүй ажээ. Хүүхэн салдаг дээрээ «Чи бол адгийн амьтан юм. Чи намайг хоосруулж, нэр төрийг минь хугалаад, одоо болоход хаяж байна. Баяртай! Гэвч би чамд амлалтыг чинь өгөхгүй. Би чамтай хэзээ нэгэн цагт суух гэж хүссэндээ биш, чамайг энэ бичиг баримтаас айж байгаагаас чинь болж байгаа юм. Тийм учраас энэ бичиг баримт үүрд миний гарт байг» гэж хэлжээ. Нэг үгээр хэлбэл хүүхэн их л цухалдан омогдсон боловч ноён тайван хэвээр байсан байна. Ер нь оргилуун сэтгэлтэн гэгдэгсдийг ийм өөдгүй амархан аргалдаг ажээ. Тийм хүмүүс хууль зүйг иш татаж болох байлаа гэхэд ажил хэрэг болгохын оронд зүгээр л оргилуун, ууч байдлаар үзэн ядаад өнгөрөх жишээтэй байдаг юм. Наад зах нь энэ эх хүнийг аваад үзье л дээ. Хэдийгээр биедээ бичиг баримт үлдээсэн ч гэсэн бардам байдлаар үзэж ядаад л өнгөрсөн байна шүү дээ. Гэтэл ноён түүнийг тэр бичиг баримтыг хэрэг болгохоосоо боомилж үхэхийг урьдал болгох хүн гэж мэдэж байсан байна. Тэгээд ч өдий болтол санаа амар байжээ. Тэгэхэд тэр эх хүн түүний үл бүтэх нүүр өөд нулимсан ч гэсэн Володькийг гар дээрээ авч хоцорсон байна. Хэрвээ түүнийг үхэхэд хүрвэл Володька яах юм бэ? гэвч энэ тухай бодсонгүй. Брудершафт ч гэсэн түүнийг дэмжээд яриа хөөрөө болсонгүй. Шиллерийг уншаад л байж. Тэгсээр байгаад нэг юмнаас гутарч насан эцэслэсэн байх юм...

	― Феферкухен үү дээ?

	― За тийм дээ, чөтгөр ав гэж! Гэтэл тэр эмэгтэй...

	― Байзнаарай! Тэд чинь хэчнээн жил хэссэн гэнээ?

	― Яг хоёр зуун жил. За тэгээд, нөгөө эмэгтэй чинь Краковт эгж ирсэн байх юм. Эцэг нь зүхэж загнаад хавьтуулсангүй, эмэгтэй ч үхэж, ноёнтон ч баярласандаа загалмайлж залбирчээ. Би чинь тэнд байлаа шүү дээ, бал бурам гэдгийг чинь хоёр завжаараа гоожуулж, амаа олохгүй сандарч байлаа шүү дээ, надад өндөр малгай өмсгөөд байлаа. Би гэдэг хүн босгоны завсраар шурхийлгээд л... аль вэ ууцгаая, Ваня минь!

	― Маслобоев оо, би чамайг тэр хэргээр л хөл болоод байна уу даа гэж сэжиглэж байна.

	Чи заавал намайг тэгүүлэх гээд байна аа даа?

	― Би ер чамайг тэр талаар юу хийж чадахыг чинь ойлгохгүй байна!

	― Түүнийг арван жил алга болж болж, өөр нэр устай болчхоод Мадриддаа хэрхэн буцаж ирсэн Брудершафтын талаар ч өвгөний талаар ч, тэр эмэгтэй үнэхээр эргэж ирэв үү, үгүй юү гэдэг талаар, шувуухайн талаар ч, нас барсан эсэх, бичиг цаас байна уу, үгүй юү гэх мэтчилний өдий төдий үзүүр төгсгөлгүй юмны талаар нэгд нэгэнгүй мэдэх хэрэгтэй байлаа шүү дээ. Өөр бас бус ч юм байлаа. Адгийн муухай амьтан даа, чи түүнээс холхон л байх хэрэгтэй, Ваня минь, харин Маслобоевын тухайд гэвэл үү, чи байна аа, түүнийг үл бүтэх амьтан гэж хэзээ ч битгий хэлээрэй! Үл бүтэх юмаа гэхэд (миний бодоход үл бүтэх биш хүн байдаггүй байх) чамд хор хийхгүй шүү. Би их согтуу байна, гэхдээ ч миний үгийг сонс, хэзээ нэгэн цагт, ойрдоо ч бай, холдоо ч бай, одоо ч бай, ирээдүйд ч бай, чамайг Маслобоев аль нэг юман дээр залилжээ гэж санагдахад хүрвэл (залилжээ гэдэг үгийг битгий мартаж үзээрэй) хорон санаагүйгээр тэгжээ гэж бодоорой. Маслобоев чамайг дээрээс чинь ажиглаж байна. Тийм учраас сэжиглэж зоволгүй, шууд хүрч ирээд Маслобоевтойгоо ний нуугүй, ах дүүгийн ёсоор ярилцаж учраа олоорой. За одоо чи уух уу?

	― Үгүй.

	― Юм идэх үү?

	― Үгүй дээ, уучлаарай, ах хүү минь..

	― За тийм бол яв, есөд арван тав дутуу байна, чи чинь их омогтой хүн байна. Чиний явах цаг болчихлоо.

	Яалаа гэж? Юу гэнээ? Мал болтлоо согтчихоод айлчнаа хөөнө гэнээ! Ер нь л ийм хүн дээ! Ай, ичих нүүрээ барсан амьтан! гэж Александра Семеновна арай уйлчихсангүй дуу алдав.

	― Явган нь морьтойдоо хань болдоггүй! Александра Семеновна минь, хоёулхнаа үлдээд бие биеэ энхрийлэн хүндэтгэе. Энэ чинь генерал! Өө бишээ, Ваня, би худлаа залчихлаа, чи бол генерал биш, харин би л үл бүтэх амьтан! Би одоо юу шиг байна? Би чиний дэргэд ямар байна даа? Ваня чи уучлаарай, битгий буруушаа, бодсон санасныг минь гаргуул...

	Ийн хэлээд намайг тэвэрч нулимс асгаруулж эхлэв. Би гарахаар завдлаа.

	― Ай, тэнгэр минь! Хоол гарах гэж байна шүү дээ. Та тэгээд баасан гаригт манайхаар ирнэ биз дээ? гэж Александра Семеновна туйлаас гуниглан хэлэхэд нь

	― Ирнэ, Александра Семеновна, чин үнэн, би ирнэ гэлээ.

	― Ер та үүнийг... ийм согтуу байхад жигшиж зэвүүцэж байж магадгүй юм, Иван Петрович та битгий жигшиж зэвүүц, энэ чинь сайн, их сайн хүн, танд хайртай дуртайг нь яана! Энэ чинь одоо таныг өдөр шөнөгүй надад яриад байдаг болсон, ганцхан таныг шүү. Таны номыг зориуд надад авч өгсөн. Би хараахан уншаагүй байна. Маргааш л барьж эхэлнэ. Ер таныг манайхаар ирэхэд надад их сайхан байх болно! Би амьтан хүнтэй уулзаж байгаа юм алга, манайхаар орж гардаг хүн алга шүү дээ. Манайд байхгүй юм байхгүй, гэтэл хоёулхнаа л байх юм. Сая би таны ярихыг сонсоод суугаад л байлаа, яасан сайхан юм бэ... За баасан гариг болтол баяртай... 

	 


VII бүлэг

	 

	Би гэр өөдөө яаран явлаа. Маслобоевын ярьсан юм надад дэндүү хачин санагджээ. Миний толгойд юу эс бодогдсон гэх вэ... Зориудын юм шиг, намайг гэртээ ирэхэд нэгэн учраа хүлээж байсан нь яг л цахилгаан машины гүйдэл цохисон мэтээр сандаргав.

	Миний суудаг байшингийн дааманы эсрэг талд нэг дэнлүү байдаг байв. Намайг даамандаа тулж иртэл гэнэт нөгөө дэнлүүний зүгээс над руу ямар нэгэн хачин дүрс ухасхийсэнд би ч бүр дуу алдаж, нөгөө айж чичирхийлсэн, хагас ухаантай амьд амьтан орь дуу тавиад гараас минь зүүгдчих нь тэр. Миний айсан гэдэг жигтэйхэн. Тэр маань, Нелли байж байлаа!

	― Нелли! Чи юу болов оо? Яав аа! гэж намайг хашхирах шахан асуухад,

	― Тэнд, дээр... манайд... өнөөдөх чинь байж байна гэв.

	― Хэн тэр вэ? Оръё, оръё. Цуг хоёулаа оръё.

	― Үгүй, үгүй! Түүнийг явтал би... энэ пин дотор хүлээе... би дургүй байна.

	Би нэг л хачин юм ёрлосоор дээшээ гарч хаалгаа онгойлготол ноёнтон нүдэнд тусах нь тэр. Ноён ширээний наана суугаад роман уншиж байв. Юутай ч гэсэн тэр ном дэлгээстэй харагдлаа.

	 Ноён баярлан,

	― Иван Петрович оо! гэж хашхирах шахан баяртайгаар дуу алдаад

	― Таныг сая нэг юм эргэж ирэхэд би ямар баяртай байна вэ. Би бүр явахаар завдаж байлаа. Өнөөдөр гүнжингийн машид хичээнгүйлэн шаргуу гуйсан ёсоор өнөө орой тантай цуг тэднийд очно гэж ам өгчихсөн юм. Гүнжин тантай танилцах хүсэлтэй байна гэж мөн ч их гуйсан шүү! Нэгэнтээ та надад ам өгсөн бодохоор таныг ийшээ тийшээ гарчхаагүй байхад өөрөө хүрч ирье, тэгээд таныг цуг авч явъя гэж бодсон юмаа. Та миний гунигласныг бод л доо, хүрээд ирсэн чинь, эзгүй байгаа гэж зарц чинь хэлдэг байгаа даа. Арга тасрах шахлаа! Би тантай цуг очно гэж ам тангараг өгсөн юм байхгүй юу. Тэгэхээр нь мөч хяраатай хүлээе гэж шийдээд суусан юм. Тэгтэл арван таван минут ч болчихлоо. Таны романыг сөхөөд уншаад салахаа байчихлаа. Иван Петрович оо! Энэ чинь төгс болсон эд байна шүү дээ! Ийм юм хийчхээд байхад таныг мэдэхгүй байдаг чинь! Та бүр миний нулимсыг асгарууллаа. Би уйлсныг яана, ус нь би тийм ч амархан нулимс унагадаг хүн биш юм сан... гэж ярив.

	― Тэгэхээр та намайг очоосой гэж байна уу? Би одоо танд үнэнээ хэлэхэд... надад дургүйцэх юм алга, гэхдээ...

	― Бурхныг бодож явъя л даа

	― Та намайг яах нь энэ вэ? Би таныг бүтэн цаг хагас хүлээлээ шүү дээ!... Бас тантай ярих тун ч их хэрэг байна санж, юун тухай хэлж байгааг та ойлгож байна уу? Та үүнийг надаас илүү мэдэж байгаа л даа.. Та биднүүс ямар нэг юм шийдэж, ямар нэг юман дээр тогтож ч болох юм, ер нь та бодоорой! Бурхныг санаж, битгий татгалзаж үзээрэй.

	Би эрт орой хэзээ нэгэн цагт явж л таарах нь дээ гэж бодлоо. Наташа одоо ганцаараа байж, миний хэрэг гарсан ч байж болох юм, гэтэл өөрөө Катийн талаар аль болох түргэн мэд гэж даалгасан байдаг. Бас Алеша ч тэднийд байж байж магадгүй... Намайг Катийн талаар мэдээ дуулгаагүй байсан цагт Наташа тайван байж чадахгүй гэдгийг би мэдэх учраас явахаар шийдлээ. Гэтэл Нелли миний сэтгэлийг түгшүүлэв.

	― Байж байгаарай гэж би ноёнд хэлчхээд шатан дээр гарвал Нелли харанхуй буланд зогссон хэвээр байв.

	― Нелли, чи яагаад орох дургүй байна вэ? Энэ хүн чамайг яасан юм бэ? Чамтай юу ярилцсан бэ? гэж намайг асуухад

	― Зүгээр... Би дургүй байна, дургүй байна... Айдас хүрээд байна... гэж дээр дээрээс нь хэлэв.

	Би хэчнээн аргадаж гуйгаад тус болсонгүй. Тиймээс ноёнтонтой цуг гарсан даруйд дотогшоо ороод үүдээ түгжээрэй гэж үгэндээ орууллаа.

	― Нелли, чи хэчнээн ч ятгасан хэнийг ч битгий гэртээ оруулаарай гэж би хэлэв.

	― Та тэгээд энэ хүнтэй цуг явах нь уу? гэж Неллийг асуухад

	― Цуг явна гэж би хариулав.

	Нелли, давхийн цочиж, намайг битгий яв гэж ятгах гэсэн юм шиг хоёр гараас минь шүүрч авснаа нэг ч үг дуугарсангүй. Би ч маргааш л сайн асууж лавлаж авъя гэж тогтов.

	Би ноёноос уучлал гуйгаад хувцсаа өмсөж эхлэв. Гэтэл ноён, тийшээ очихдоо ер элдэв юм өмсөж, гоёж гоодсоны хэрэггүй гэж шалан «шинэвтэр юм өмс гэх үү дээ, ер нь энэ маань ёс төдий л балай заншил шүү дээ, ийм бодлоос бүрмөсөн салчхаж болохгүй юм чинь дээ. Энэ төгс гоё байдлыг манай зиндааныхан тийм ч авсаар бий болгохгүй шүү» гэж миний толгойноос хөлийг хүртэл хүйтэн царайлан ажиглаж хэлээд надад фрак байгааг харж сайшаах байдлаар үгээ төгсгөв.

	Бид гарав. Гэхдээ би түүнийг шатан дээр орхиод Неллийн шурхийн орж амжсан тасалгаандаа орж, дахин нэг удаа түүнтэй баяртай гэлцэв. Нелли хачин аймаар догдолчхоод, бүр царай нь хөхөрсөн үзэгдэв. Түүний төлөөнөө миний сэтгэл зовж, тийнхүү ганцаарыг нь орхиход их л бэрх байв.

	Ноён шатаар буух зуураа,

	― Танай энэ зарц хачин хүн юмаа. Энэ бяцхан охин чинь танай зарц биз дээ? гэж асуухад нь

	― Биш ээ... зүгээр л... одоохондоо манайд байж байгаа юм гэв.

	― Хачин хүүхэд юмаа. Ухаан солиотой гэж би итгэлээ. Та бод л доо, эхлээд миний үгэнд сайн хариулж байлаа, тэгснээ намайг сайтар хармагцаа над руу хашхичин дайрч, зуурч аваад, нэг юм хэлэх гээд чадахгүй байсан. Үнэнээ хэлэхэд би хулчийж зугтъя уу гэтэл бурхны авралаар өөрөө надаас зугтлаа. Би мэл гайхаж хоцорлоо. Та яаж ингэж суудаг юм бэ? гэхэд нь

	― Унадаг өвчтэй юм аа гэж би хариулав.

	― Аа, тийм бий! Хэрвээ тийм унадаг өвчинтэй юм бол ч нэг их гайхлан үгүй юм байна гэв.

	Тэгтэл надад нэгэн бодол орж ирэв. Өчигдөр намайг эзгүй байгааг мэдсээр байсан атлаа Маслобоев манайхаар ирсэн нь, өнөөдөр Маслобоевынд очсон минь, өнөөдөр Маслобоев намайг долоон цагт ирээрэй гэж урьсан нь согтуугаар дуртай дургүй юм ярьсан нь миний зальд битгий итгээрэй гэж итгүүлээд байсан нь, бас энэ ноён намайг бүтэн цаг хагас хүлээсэн нь, намайг Маслобоевынд байгааг мэдэж байсан ч байж магадгүй нь, Нелли үүнээс зугтаагаад гадагшаа гарсан гэх мэт нь цөм өөр хоорондоо зарим талаар холбоотой байсан байж болох юм гэж бодогдлоо. Ер нь бодвол бодохоор л юм гарлаа.

	Дааманы гадаа ноёны тэрэг хүлээж байв. Бид түүнд сууж хөдөллөө.

	 


VIII бүлэг

	 

	Худалдааны гүүр хүрэх учраас удаан явах газар байсангүй. Эхлээд бид хоёр дуугүй явцгаав. Би түүнийг эхэлж ам нээх байхдаа л гэж бодоод явлаа. Ер нь тэр намайг туршиж, тэмтэрч, ам алдуулж эхлэх байх гэж бодогдоод байв. Гэтэл тэр ямар ч булзаарч тойруулсан юмгүй шулуухан хэлэх юмаа хэлж гарав.

	― Иван Петрович оо, одоо намайг ганцхан зүйл онц ихээр зовоогоод байна гэж үгээ эхлээд

	― Би энэ талаар давын өмнө тантай ярьж, танаас зөвлөгөө авах гэсэн юм. Би авсан аргаасаа аль хэдийн няцаж, хэрүүлтэй уруултай арван мянгыг Ихменевт өгөхөөр шийдлээ. Яавал дээр вэ? гэж асуув.

	«Чи бид хоёр ч яавал дээрийг мэдэхгүй байж ч таарахгүй дээ. Харин чи минь намайг доог болгож байгаа юм биш биз?» гэдэг бодол зурсхийн орж ирэв.

	Би аль болохуйц амгалан байдлаар,

	― Бусдынх нь талаар ч мэдэхгүй юм даа, ноёнтон минь. Харин Наталья Николаевнын хувьд гэвэл танд ч, бид бүгдэд ч чухал болох мэдээ дуулгахад би бэлэн байна, гэхдээ та энэ талаар надаас илүү мэдэлгүй дээ гэж хариулбал

	― Үгүй, үгүй, бага байлгүй яах вэ. Та бол тэднүүстэй танил. Магадгүй, бүр Наталья Николаевна өөрөө энэ талаарх санаа бодлоо танд нэг биш удаа дамжуулсан байж болно. Тэр чинь л надад гол барих чиг болно. Та надад их тус хүргэж чадна. Туйлын ярвигтай хэрэг үүсээд байна шүү дээ. Би буулт хийхэд бэлэн, тэр ч байтугай, бас бус хэрэг яаж ч төгслөө гэсэн заавал буулт хийж таарах болоод байна, та ойлгож байгаа биз дээ? Гэхдээ ийм буултыг ямар байдлаар хийх вэ? гэдэг л гол асуудал болоод байна. Өвгөн бол нэрэлхүү, зөрүүд хүн, ууч сэтгэл гаргасны минь төлөө намайг гомдоогоод, энэ мөнгийг буцаагаад чулуудах л байхаа даа гэж ярив.

	― Ер нь та энэ мөнгийг юу гэж үзэж байна вэ, өөрийнхөө гэж байна уу, аль түүнийх гэж үзэж байна уу?

	― Заргыг би авсан болохоор өөрийнхөө л гэж үзэж байна.

	― Гэхдээ чин сэтгэлдээ тэгж л бодож байна уу?

	― Минийх л гэж үзэлгүй яах вэ гэж миний эрээ цээргүй асуултад жаахан гомдосхийн дуугараад

	― Гэхдээ та энэ хэргийн бүхий л мөн чанарыг мэдэхгүй байх шиг байна. Би өвгөнийг санаатайгаар мэхэлсэн гэж буруутгахгүй байна, танд үнэнээ хэлэхэд хэзээ ч тэгж буруутгаж байгаагүй өвгөн өөрөө өөртөө л буруу тохсон байх. Өвгөн бол өөрт нь найдуулсан зүйлд хуудуу хандан, чамбай хямгатай байгаагүй учраас буруутай байгаа юм, ер бидний урьд тохиролцсон ёсоор бол зарим нэг тиймэрхүү хэргийг хариуцах ёстой байсан. Гэвч хэргийн учир нь үүнд биш гэдгийг та мэдэж байна уу, үгүй юү, гол нь бидний маргалдсанд, харилцан бие биеэ доромжилсонд байгаа юм. Нэг үгээр хэлбэл хоёр тал хоёулаа эмзэг нэрэлхүү байсанд оршино. Би тэр үед энэ муу навсархай арван мянган рубльд анхаарал тавихгүй ч байсан байж магадгүй. Гэвч энэ бүх хэрэг юунаас болж, хэрхэн үүссэн нь танд тодорхой байгаа нь мэдээж. Би сэжиглэмтгий байсан гэдгээ хүлээж байна, би буруутай (тэр үедээ буруутай) байсан байна, гэхдээ би түүнийгээ анзаарсангүй л дээ, тэгээд түүний бүдүүлэг авирлахад хорсож уурсаад, боломж алдахгүйг хүсэхээрээ хэрэг үүсгэсэн юм. Энэ нь миний зүгээс тийм ч ууч сэтгэл гаргаагүй юм шигээр танд санагдаж байгаа байх. Би өөрийгөө зөвтгөхгүй байна. Ганцхан танд хэлэхэд уур хилэн, хамгийн гол нь хор шартай нэрэлхүү зан бол ууч сэтгэл байхгүй гэсэн үг биш, харин зүйн дагуух хүний ёсны зүйл байдаг гэдгийг хэлье. Дахин давтан үнэнийг хэлэхэд би Ихменевийг ерөөс бараг мэдэхгүй байсан, Алеша, тэдний охин хоёрын талаарх тэр бүх цуурхалд бүрмөсөн үнэмшсэн болохоороо мөнгийг санаатайгаар луйвардсан... гэж итгэхэд хүрсэн юм. За үүнийг хажуу тийш нь тавья. Гол нь одоо би яах вэ? гэдэгт л байна. Мөнгөнөөс татгалзах уу? Гэтэл би одоо ч гэсэн өөрийнхөө үүсгэсэн заргыг зөв гэж үзэж байна аа, гэж хэлэх юм бол энэ маань тэр мөнгийг түүнд бэлэглэж байна гэсэн үг болно шүү дээ. Бас тэгээд Наталья Николаевнын талаарх эгзэгтэй байдлыг нэмээд бод л доо... Өвгөн ч тэр мөнгийг гарцаагүй л над руу буцаагаад чулуудна даа гэж ярив.

	― Харав уу? та өөрөө чулуудна даа гэж ярьж байна. Тэгэхээр та түүнийг үнэнч хүн гэж үзэж байгаа юм байна, тийм ч учраас мөнгийг минь луйвардаагүй гэдэгт бат итгэж байгаа байх нь. Ийм юм бол яагаад та түүнд шууд очиж, өөрийнхөө заргыг хууль бус гэж үзэж байна гээд шулуухан хэлчхэж болдоггүй юм бэ? Ингэвэл их сайхан сэтгэл гаргасан хэрэг болж, Ихменев ч өөрийнхөө мөнгийг түвэг болохгүй авч магадгүй биз дээ гэж миний хэлэхэд

	― Үгүй ер... Өөрийнхөө мөнгийг. Үүнд хэргийн учир нь байна. Та намайг яаг гэж байна вэ? Очоод өөрийнхөө үүсгэсэн нэхэмжилгээг хууль бус гэж үзэж байна гэж мэдэгд гэж байна уу? Тэгвэл хууль бус юм хөөцөлдөж байгаагаа мэдэж байсан юм бол юу гэж зарга үүсгэсэн юм бэ? гэж хамаг амьтан улаан нүүр рүү минь хэлнэ байгаа даа. Гэтэл би хууль ёсоор зарга үүсгэсэн, тиймээс ингэхэд хүрээгүй байна. Миний мөнгийг луйвардлаа гэж би хаана ч яриагүй, хаана ч бичээгүй. Гэвч хэргийг хөтлөхдөө чадваргүй, хөнгөн хуудуу, болгоомжгүй байсанд нь би одоо итгэсэн. Тэр мөнгө бол гарцаагүй минийх, тийм болохоор өөрөө өөрийгөө худал буруутгах нь хэцүү байна, бас түүн дээр давтаж хэлэхэд, өвгөн гомдоолгох юмыг өөрөө хийсэн, гэтэл та тэгж гомдсоны нь төлөө намайг уучлал гуй гэж албадаж байх юм, хэцүү байна шүү дээ.

	― Миний бодоход хоёр хүн эвлэрье дээ гэвэл...

	― Та үүнийг амархан гэж бодож байна уу?

	― Тийм.

	― Тийм бишээ, заримдаа тун амаргүй, тэгэх тусмаа...

	― Тэгэх тусмаа бусад учир байдал үүнтэй холбогдсон байдаг. Чухам үүний хувьд ноёнтон тантай би санал нэг байна. Наталья Николаевна, танай хүү хоёрын явдал танаас шалтгаалах бүх зүйлээрээ нэг тийшээ шийдсэн байх ёстой, тэгэхдээ Ихменевийнхний талд бүрэн хангалттай шийдэгдвэл зохино. Гагцхүү тэгж байж л та Ихменев лүгээ шүүх явцын талаар учраа ололцож болно. Юу ч шийдэгдээгүй одоохон үес танд ганцхан л зам байна. Энэ нь та үүсгэсэн заргынхаа шударга бусыг хүлээж, илэрхий бөгөөд хэрэгцээ тохиолдвол олон түмний өмнө хүлээх явдал мөн. Миний бодол ийм л байна. Та өөрөө миний бодлыг асууж, бас намайг битгий хуурч мэхлээсэй гэж хүсэж байгаа бололтой болохоор тань би ингэж түс тас хэлж байна. Энэ явдал та яахлаараа тэр мөнгийг Ихменевт өгөх тухайд санаа зовоод байгаа юм бэ? гэж танаас зориглон асуухад хүргэж байна. Хэрэв та өөрийгөө энэ заргад зөв гэж үзэж байгаа бол юу боллоо гэж мөнгө өгөх гээд байна вэ? Миний ингэж үгэнд дурласныг уучлаарай, гэхдээ энэ нь өөр бусад учир байдалтай холбоотой юм шүү...

	Гэтэл ноён миний асуусныг огт сонсоогүй юм шиг

	― Та юу гэж бодож байна? Хэрвээ тэр мөнгийг аливаа үг хэлгүй, тэр бүх хөнгөрүүлэлтгүйгээр өглөө гэхэд Ихменев өвгөн арван мянгаас татгалзана гэж та итгэж байна уу, үгүй юу? гэж гэнэт асуухлаар нь

	― Мэдээж татгалзана! гэж хариуллаа.

	Би бүр дүрсхийн шаралхаж, уурласандаа давхийн цочив. Тэгж ичгүүргүй асуусан нь улаан нүүр рүүгээ нулимуулсан юм шиг сэтгэгдэл төрүүлэв. Миний тэр доромжлогдсон бодол дээр түүнээс миний асуултад хариулаагүй бүдүүлэг дээрэлхүү авир, асуусныг минь анзаараагүй юм шиг өөр асуултаар цохиж, чи чинь хэт халж давраад надад ийм асуулт тавьж байх шив гэдгээ мэдэгдэх гэсэн мэт байдал нь нэрмээс боллоо. Би тийм дээрэлхүү авирлахыг яс махнаасаа дургүйцэх тул бүр урьд нь Алешийг хамаг хүчээрээ түүнээс хөндийрүүлдэг байсан юм.

	Ноён миний түргэдэхийг тайван ажиж

	― Мө-өн... та чинь их омогтой хүн юмаа, орчлон хорвоогийн зарим зүйл таны боддог шигээр болдоггүй тал байдаг юм шүү. Харин би үүнийг зарим галаар Наталья Николаевна шийдэж чадах байх гэж бодно. Та үүнийг түүнд хэлээрэй. Наталья зөвлөж ч болох шүү дээ гэв.

	Би бүдүүлгээр

	― Тэгж ярихгүй ээ гэж хариулаад

	― Та миний түрүүнээс хойш хэлээд байгаа зүйлийг сонссонгүй цохичихлоо. Хэрвээ та мөнгийг чин үнэнээсээ биш таны хэлээд байгаа нөгөө хөнгөрүүлэлт гэх мэтийн эсэн бусын юмгүйгээр буцаах юм бол гэр чинь танаас охины нь төлөө эцэгт нь өгч байгаа хэрэг. Алешийн төлөө охинд нь өгч байгаа хэрэг болно, нэг үгээр хэлбэл мөнгөөр шагнаж байгаа хэрэг болно... Үүнийг Наталья Николаевна ойлгоно оо гэвэл

	― Мөн дөө... Эрхэм сайн Иван Петрович га намайг ингэж ойлгож байгаа байх нь гээд ноён инээд алдаж (яагаад инээд алдсаныг нь бүү мэд), ― Гэтэл биднүүст цуг байж ярилцах юм зөндөө байна. Гэвч одоо цаг алга. Таныг нэг юм л ойлгоосой гэж гуйх байна. Энэ бол шууд Наталья Николаевнад, түүний хамаг ирээдүйд холбогдоно, тэгэхдээ биднүүс үүнийг хэрхэн шийдэж, юун дээр тогтохоос зарим талаар шалтгаалах болно. Үүнд та зайлшгүй хэрэгтэй, та харж л байгаарай. Ийм учраас та Наталья Николаевнаас салахгүй байгаад л байх юм бол надад хэчнээн ч талгүй байлаа гэсэн надтай учир зүй ололцохоос татгалзаж чадахгүй байх. За биднүүс хүрээд ирчихлээ... А bein tot5 гэж хэлэв.

	 


IX бүлэг

	 

	Гүнжин их сайхан суух ажээ. Өрөө тасалгаа нь тохилог, тийм ч ганган тансаг биш хэр нь донжийг нь олж зассан, гэхдээ л түр зуур байрлаж байгаагийн шинжтэй байлаа. Энэ бол түр зуурын сайхан байр болохоос бус аливаа баян айлынх шиг чамин тансаг юм уу зайлшгүй байвал зохих мэт бодогддог элдэв илүү дутуу юм батад тогтсон байнгын байр биш байв. Зун болоход гүнжин Симбирск муж руу өөрийнхөө эдлэнд (хоосорч, давхар давхар барьцаанд орсон) очих юм гэнэ, ноёнтон түүнийг дагалдах юм гэнэ гэсэн дам үг сонсогддог байв. Би энэ тухай хэдийнээ сонсоод Катийг гүнжинтэй цуг яваад өгөхөөр Алеша хэрхдэг бол? гэж гуниглан бодсон билээ. Тэгэхдээ энэ талаар Наташатай хараахан ярилцалгүй, хулчийсхийгээд байв. Гэвч дээрх дам үг Наташад дуулдсан юм байна даа гэж зарим нэг шинжээр мэдэж амжсан юм. Тэгэвч Наташа битүүхэн шаналаад дуугүй явдаг байлаа.

	Гүнжин намайг их сайн угтаж, элэгсгээр гар сунган мэндлээд, аль хэдийнээс намайг гэртээ оруулах сан гэж хүсдэг байлаа гэж ярив. Гүнжин өөрөө гоё мөнгөн халуун тогооноос цай аягалж, бид ч тэр тогоо тойрон сууцгааж, ноён бид хоёроос гадна бас нэг хижээл насны, олон тэмдэгтэй, нэлээд будмалдуу, дипломатч байрын маш дээгүүр зиндааны хүн байлцлаа. Тэр зочныг их л хүндэтгэцгээж байх шиг санагдав. Гүнжин хилийн чанадаас буцаж ирээд энэ өвөл Петербургт нэг их танил талтай болж, хүсэж тооцоолсноороо байр суурь олж хараахан амжаагүй байв. Тэр зочноос өөр хүн байсангүй, бүтэн оройжин бид хэд л байлаа. Би Катерина Федоровныг харцаараа хайв. Тэр нь Алешатай цуг өөр өрөөнд байснаа бидний ирснийг сонсоод төдхөн наашаа орж ирэв. Ноён түүний гарыг найрсгаар үнсэж, гүнжин бүсгүйд намайг зааж өгөв. Ноён ч биднийг даруйхан танилцууллаа. Би бүсгүйг тэсгэлгүй ажиглан ширтвэл цагаан даашинзтай, намхавтар нуруутай, амгалан дөлгөөн царайтай, Алешийн хэлдгээр идэр залуугийн сайхныг шингээсэн цэв цэнхэр нүдтэй, хөөрхөн шар хүүхэн л байлаа. Уг нь би гоо үзэсгэлэнгийн төгс сайхныг үзэх байх гэж бодсон минь биш болж, гоо үзэсгэлэн юм байсангүй. Өөгүй булбарай хөөрхөн дүгрэг нүүр, зэгсэн цэвэрхэн тэг, гэрийн маягаар ердийн самнасан өтгөн бөгөөд үнэхээр сайхан үс, дөлгөөн тогтуухан харц гэх мэтийг нь ажвал аль нэг газар уулзвал онцгойлж анхаарсан юмгүйгээр өнгөрөөд явчихмаар хүн шиг санагдав. Гэвч энэ бол зөвхөн анх харах төдийд тийм байлаа. Би түүнийг тэр орой нэлээд сайтар ажиж амжсан билээ. Наад зах нь л надад гараа өгч, нэг л гэнэхэн хүчилсэн байдлаар нүд рүү минь ажиглан ширтэж, нэг ч үг дуугараагүй хэр нь хачин байдлаар гайхшийг минь төрүүлсэн тул би яагаад ч юм өөрийн мэдэлгүй өөдөөс нь инээмсэглэж орхилоо. Би тэр даруй л өмнө минь сайхан сэтгэлтэй амьтан байж байна гэж мэдсэн бололтой. Гүнжин түүнийг алдахгүй ажиглаж байв. Катя миний гарыг атгачхаад, нэг л яарах мэт надаас холдож, өрөөний нөгөө буланд очиж Алешатай цуг суув. Алеша надтай мэндлэхдээ «Би энд ер удахгүй, одоохон тийшээ явна» гэж надад шивгэнэв.

	Нөгөө «дипломатч» ямархан нэгэн санааг өрнүүлэн тайвуухан бөгөөд сүрлэг ярьж байв. Би түүний овгийг мэдэхгүй болохоороо яаж ийгээд нэрлэхийн тулд дипломатч гэж нэрлэж байна. Гүнжин түүний яриаг анхааран сонсож, ноён дэмжин зусардах байртай инээвхийлнэ. Ярьж буй хүн байсхийгээд л ноёнд хандах нь түүнийг өөртэйгөө эн тэнцэхүйц хүн гэж цэгнэж байгаа бололтой. Надад цай аягалаад зүгээр орхисонд нь тун ч баяртай байлаа. Би энэ завсар гүнжинг сайтар ажиглав. Гүнжин анх харсан даруйд яагаад ч юм аяндаа аятайхан санагдлаа. Нэгэнт залуу наснаасаа өнгөрсөн байсан ч байж болох юм, гэхдээ л хорин наймаас хэтрээгүй юм шигээр бодогдов. Царайны байдал нь цэвэр цэмцгэр, бага залуугийн цагтаа маш цэвэрхэн байсан байж таармаар байв. Халиун үс нь зэгсэн өтгөн хэвээрээ, харц нь туйлын ялдам боловч ямархан нэгэн жоготой, дүрсгүй тохуутай үзэгдлээ. Гэхдээ ямар учрыг бүү мэд, биеэ барьж байх шиг бололтой. Түүний харцанд бас л их ухаан гэхдээ гол нь сайхан санаа, хөгжил баясал илэрхий байлаа. Миний бодоход түүний голлох чанар нь жаахан хөнгөмсөг байдал, жаргах хүслэн, ямар нэгэн тэнүүн адгуу зан, магадгүй нэлээд их адгуу зан болов уу гэмээр байв. Гүнжин ноёны удирдлагад байдаг, ноён ч түүнд онцгой нөлөөлдөг байжээ. Би тэр хоёрыг холбоотой байсныг мэдэх, бас хилийн чанадад байх үедээ ноён дэндүү харгүй байсан гэж дуулсан юм. Гэвч тэр хоёрыг одоо ч гэсэн урьдын харьцаанаас гадна бас нэг өөр, зарим талаар нууцгай, ямар нэг тооцоон дээр тулгуурласан харилцан хоорондын үүрэг уялдаархуу юм, нэг үгээр хэлбэл байвал зохих нэг зүйл холбож байх шиг санагдав. Би бас одоо үес ноён хүүхнийг тээршээх болсон боловч харилцаа нь хэвээрээ үргэлжилж байгааг мэдэх байлаа. Магадгүй, тэднийг ялангуяа Катийн талаарх бодол холбож байсан ч байж болно, тийм бодлыг ноён санаачилсан байж таарах байлаа. Ноён үүнийг үндэслэн гүнжингээс ханилан сууя гэсэн шаардлага тавихад зайлсхийж, чи биднүүс Алешийг чиний дагуул охинтой суухад туслах нь зүйтэй гэж ухуулжээ. Наад захын жаал зугаа юм мэдэж таарах Алешийн урьдын амгалан яриа хөөрөөнөөс л дүгнэлт хийсэн минь энэ юм. Тэр л яриа хөөрөөнөөс зарим талаар надад бодогдсон бас нэг зүйл бол ноёнтон гүнжинг бүрэн мэдэлдээ байлгадаг ч гэсэн түүнээс бас айх ямар нэгэн шалтагтай байгаа явдал юм. Үүнийг Алеша хүртэл ажжээ. Ноёнтон гүнжинг хэн нэгэнтэй суулгах сан гэж маш их хүссэн, тийм ч учраас энэ зорилгоор гүнжинг Симбирск муж руу илгээж, хөдөө нутагт аятай тохитой эр нөхөр олдох юуны магад гэж үзсэн гэдгийг би сүүлд нь мэдсэн билээ.

	Би яасхийгээд шалавхан Катерина Федоровнатай улаан нүүрээрээ тулж ярилцъя гэдгээ мэдэхгүй тэдний яриаг сонсон суув. Дипломатч гүнжингийн асуусан, орчин цагийн байдал, эхэлж буй шинэтгэл, түүнээс болгоомжлох хэрэг байгаа эсэхийн талаарх асуулт мэтэд хариу өгнө. Тэр хүн эрх мэдэл бүхий хүн шиг тайван агаад их л удаан зөндөө юм ярив. Тэгэхдээ өөрийн үзэл бодлыг донжийг нь олж ухаалгаар өрнүүлэх боловч тэр үзэл бодол нь дургүй хүрэм байлаа. Энэхүү шинэтгэл, залруулгын хамаг санаа нь асар удахгүй илэрхий үр дүнг өгөх болно гэдгийг их л махран тайлбарлаж, тэр үр дүнг үзмэгцээ хүмүүс ухаан орно, тэгээд тэр шинэ санаа нь зөвхөн нийгэмд мэдээж түүний зохих хэсэгт явагдаад өнгөрөх бус туршлагаараа үндэслэн алдаагаа мэднэ, тэгмэгц хуучны байдлаа учир зүггүй дэмжиж эхэлнэ, туршлага нь гунигтай ч гэсэн маш ашигтай болно. тийм учраас авралтай хуучин байдлыг дэмжихэд сургаж, үүний тулд шинэ шинэ үзүүлэлтийг гаргаж ирнэ, үүнээс уламжилж бүр удаж түдэлгүй болгоомжгүйдлийн эцсийн шатанд хүрээсэй гэж хүсвэл зохино гэх мэтээр яриад эцэст нь «Бидэнгүйгээр болохгүй, бидэнгүйгээр нэг ч нийгэм хэзээ ч тогтож байгаагүй юм. Бид алдах бус харин ч хождог юм. Бид сэлээд байна, сэлээд байна, тухайн минут дахь бидний зорилго нь «Pire ca va, mieux ca est»6 байх ёстой гэж хэлэв. Ноён түүний өөдөөс ой гутам өрөвдсөн байртай инээмсэглэв. Ярьж буй хүн өөртөө их л хангалуун байгаа нь харагдлаа. Би даанч тэнэглэж, бүр үг сөргөх шахлаа. Миний уушги зүрх сагсалзаж эхэлтэл ноёны айхавтар эвгүй харцанд дарагдлаа. Ноён миний зүг хальт ширэв татаад авсан нь надаас ямар нэгэн залуу халуун насны хачин дайралт гарах нь уу гэж бодов уу гэмээр санагдав. Тэр ч байтугай намайг өөрийгөө хэрхэн хөөдөхийг харж тавлах санаатай байсан байж ч болох юм. Түүнчлэн би энэ дипломатч миний үг сөргөхийг байтугай өөрийг минь ч ер хайхран анзаарахгүй биз гэдэгт бат итгэж байв. Тэдэнтэй цуг байгаад байх нь ёозгүй санагдаж эхэлтэл Алеша аминд орлоо.

	Алеша над руу аяархан хүрч ирээд, мөрөн дээрээс минь татасхийж, ганц хоёр ярилцах юм байна санж гэв. Би түүнийг Катя л элч төлөөлөгч болгон явуулжээ гэж тааварлав. Үнэхээр ч тэгсэн байлаа. Би минутын дараа гэхэд Катятай зэрэгцэн сууж байв. Тэр эхлээд намайг «Чи чинь ийм хүн байсан юм бий» гэсэн байртай нэгд нэггүй сүрхий ажиглав. Тэгээд бид хоёр хоёулаа яриа эхлэх үгээ олохгүй байцгаав. Харин би түүнийг эхэлж ам нээх л юм бол өглөө болтол ч хамаагүй ярих хүн байна даа гэж итгэж байлаа. Алешийн хэлсэн «ердөө л нэг тав зургаан цагийн яриа» гэдэг үг ухааны угт зурсхийн орж ирэв. Алеша бидний дэргэд суугаад бидний яриа эхлэхийг тачаадан хүлээж байв.

	― Та нар чинь яагаад юм ярихгүй байна вэ? Уулзчихаад дуугүй байцгаах юм гэж Алеша биднийг харж мишилзэн хэлбэл

	― Ай, Алеша, яаж байгаа юм бэ, бид одоохон... гэж хариулаад

	― Бидэнд хамт ярилцах юм зөндөө байгаа юм чинь дээ, Иван Петрович гуай, юунаас нь эхлэхээ мэдэхгүй байна. Бид хоёр тун оройтож танилцаж байна. Эртхэн танилцах байж дээ, уг нь би таныг аль хэдийнээс мэднэ л дээ. Тантай уулзах сан гэж мөн ч их хүссэн юм сан. Би бүр танд захидал бичдэг ч юм билүү гэж бодож байсан... гэв.

	― Юун тухай? гэж би өөрийн эрхгүй инээмсэглэн асуувал

	― Юу эс мундах вэ гэж царайгаа төв болгон хариулаад

	― Ийм үеэр ганцаарыг нь орхиход Наталья Николаевна гомддоггүй гэж үүний хэлдэг нь үнэн үү, биш үү? гэхээс өгсүүлээд л. Ер нь үүн шиг ингэж байж болох уу, үгүй юү? Чи ер нь одоо энд юугаа хийж байгаа юм бэ, хэл л дээ ? гэж Алешаас асуув.

	― Ай тэнгэр минь, би одоохон явна гэм дээ. Би энд ганцхан минут болно, та хоёр хэрхэн цуг байж ярилцахыг хараадахъя тэгээд л яваад өгнө гэж хэлсэн шүү дээ гэж Алешийн хариулахад

	― За тэгээд бид цуг ингээд сууцгааж л байна шүү дээ, харж байгаа биз дээ? Дандаа л ингэж байдаг хүн шүү гэж Катя хэлээд үл мэдэг улайж, түүн рүү хуруугаараа зааж «Ганц минут ердөө л ганцхан минут» гэнэ, гэтэл хараад байгаарай, шөнийн тэн болтол суучхаад, нэг мэдэхэд орой болчихсон байна даа. «Түүнийг уурлахгүй, их сайн хүн» гэж байна, ингэж л боддог хүн дээ! Үгүй ер энэ чинь зөв үү, сайн хэрэг үү? гэвэл

	― За ер нь ч би явдаг юм уу даа, уг нь би та нартай цуг байя гэж тун их бодсон юм сан... гэж Алеша гомдоллон хариулав.

	― Чи бидэнтэй байж яах гэсэн юм? Харин ч бид хоёр хоёулхнаа ярилцах их юм байна. Чи миний үгийг сонс, битгий уурла. Ингэх хэрэгцээ гараад байна, чи нэг гайгүй сайн ойлго.

	― Хэрэгцээ гарсан бол би одоохон... уурлах юу байх билээ. Би харин Левинькатай тур уулзчихаад, тэндээсээ даруйхан тийшээ явна гээд малгайгаа авч, — Иван Петровичоо ийм байна аа, аав заргалдаж Ихменевээс гаргуулах болсон мөнгөнөөсөө татгалзах гэж байгааг та мэдэж байна уу гэхэд нь

	— Мэднэ ээ, өөрөө надад ярьсан гэвэл

	— Ингэж байгаа нь тун сайн хэрэг шүү. Харин Катя түүний сайн юм хийж байгааг итгэхгүй байна. Энэ талаар та ярилцаарай. За, Катя баяртай, намайг Наташад хайртай гэдэгт битгий эргэлзэж үзээрэй. Би та нарын харгалзаанд байгаа юм шиг юунд надад ийм байдлыг албадан нялзааж, намайг зэмлэж, мөрдөж мөшгөнө вэ! Наташа бол миний ямаршуу хайртайг мэднэ, надад итгэдэг, би ч гэсэн надад итгэдгийг нь мэднэ. Би түүнд эргэлт буцалтгүй, хойш урагшгүй хайртай. Би түүнд ямаршуу хайртайгаа бүр мэдэхгүй байна. Ерөөсөө л хайртай. Ийм болохоор гэм хийсэн хүн шигээр намайг байцаах хэрэг алга. Чи одоо энэ Иван Петровичоос асуу л даа, одоо энд байж байгаа болохоороо Наташа бол хэдийгээр надад хайртай ч тун харддаг, гэхдээ түүний хайр сэтгэлд хар амиа хичээсэн зүйл их бий, тэгээд ч миний төлөө юу ч золиосонд гаргах хүсэлгүй гэдгийг нь батлаад өгөх байх гэв. 

	Би чихэндээ итгэсэнгүй. 

	— Юу гэсэн үг вэ? гэж гайхан асуувал

	— Алеша чи яаж байна аа? гэж Катя аяархан, алга хавсран гараа өргөж хашхирах шахлаа. 

	— Тийм дээ. Гайхах нь юу байна? Иван Петрович мэднэ. Намайг өөртэйгөө цуг бай гэж дандаа шаардаад байгаа юм. Шаарддаггүй юмаа гэхэд тэгж бодож байгаа нь ил байдаг. 

	— Ичихгүй байна уу, чи ингэж хэлэхдээ ичихгүй байна уу! гэж Катя уурласандаа царай нь улайн хэлэв. 

	— Ичгэвтэр нь юу байгаа юм бэ? Катя чи ер нь ямар хүн бэ? Би чинь түүний бодож байгаагаас ч илүү хайртай шүү дээ, хэрэв тэр миний түүнд хайртай шигээр надад жинхэнэ ёсоор хайртай байх юм бол лав өөрийн дур сонирхлыг золиослох байсан. Тэр намайг өөрөө явуулдаг нь явуулдаг, би ч гэсэн түүний царайг хараад хэцүү байгааг нь анддаггүй, миний хувьд намайг явуулахгүй байсан ч адилхан байдаг юм гэхэд нь Катя

	— Тийм биш ээ, тийм амар юм биш! гэж дуу алдаад дахин намайг цухалдаж гялалзсан нүдээр харж, — Алеша чи үнэнээ хэл, одоохон үнэнээ хэл, үүнийг чамд эцэг чинь зааж өгөө юү? Өнөөдөр заагаа юу? Чи надаар битгий тоглоом хийж үзээрэй. Би одоохон мэднэ! Тийм үү, үгүй юү гэсэнд Алеша зовж, 

	— Тиймээ, хэлсэн, гайхалтай нь юу байна? Аав надтай өнөөдөр тун энхрий, тун нөхөрсөг ярилцсан, түүнийг надад магтаад л би бүр гайхсан. Наташа аавыг айхавтар хэлсэн шүү дээ, гэтэл түүнийг аав магтаад байсан гэлээ. 

	— Гэтэл та итгэсэн байна, цаад бүсгүй тань танд итгэж болохын хэрээр итгэсэн байна, тэр ч байтугай одоо, өнөөдөр таны төлөө байдгаараа санаа зовж, таныг яаж ийгээд уйдуулахгүй байх, Катерина Федоровнатай уулзах боломжоос тань яаж ийгээд салгахгүй байхын төлөө сэтгэл түгшиж байна! Наташа өнөөдөр надад өөрөө үүнийг хэлсэн. Гэтэл та худал үгэнд итгэсэн байна! Танд ичгэвтэр биш байна уу? гэж миний асуухад, 

	— Ачийг мэддэггүй амьтан! Ер нь ичих нүүртээ илэг наасан амьтан! гэж Катя бүрмөсөн замаа алдсан хүн гэж үзэх мэтээр түүн рүү занган дуржигнав. 

	Харин Алеша гомдоллох дуугаар

	— Та нар яаж байгаа тань энэ вэ? Катя. чи дандаа ингэж байх юм? Чи дандаа муу санаж байх юм... Би Иван Петровичийг хэлээгүй байна! Та нар намайг Наташад хайргүй гэж бодож байна. Би түүнийг хар амиа хичээсэн хүн гэж хэлсэн минь өөр учиртай юм. Би зөвхөн түүнийг надад хэтэрхий хайртай, бүр хэмээс хэт хайртай, тэр нь надад ч, өөрт нь ч хэцүү байдаг гэж хэлэх гэсэн юм байхгүй юу. Харин манай аав хүслээ ч гэсэн хэзээ ч намайг аргалахгүй. Би аргад нь орохгүй. Ер нь аав Наташийг хар амиа хичээсэн хүн гэж муу талаар нь хэлээгүй юм шүү. Би ойлгосон л доо. Аав яг л сая миний хэлснийг хэлсэн юм. Наташа надад хэтэрхий их хайртай, бүр дэндүү хайртай, тэр нь зүгээр л хар амиа хичээх байдалд хүргэж байгаа учраас надад ч, түүнд ч хэцүү байна, хожмоо надад бүр ч хэцүү болно гэдгийг л ярьсан юм... Ингэхэд намайг хайрлан байж үнэнийг хэлсэн байгаа биз дээ, энэ нь Наташийг муу хэлсэн хэрэг ерөөс биш шүү дээ, харин ч түүнээс хамгийн хүчтэй дурлал, байж боломгүй шахуу хэмээс хэт дурлалыг олж үзсэн байна... гэж ярилаа. 

	Гэтэл Катя яриаг нь таслаад, үгийг нь дуусгуулсангүй. Тийнхүү түүнийг сүрхий зэмлэж, эцэг чинь чамд сайн хүний дүр үзүүлж мэхлэх санаатай Наташийг магтаж эхэлсэн байна, тэр нь чамайг өөрийг чинь Наташийн эсрэг үзэгдэж мэдэгдэхгүйгээр зэвсэглээд холбоог чинь таслах бодлоготой байна гэхчлэн баталж гарав. Катя ингэж ярихдаа Наташа Алешад хэрхэн хайртай байдгийг, Алешийн түүнд хандаж байгааг ямар ч хайр сэтгэл уучлахгүйг, жинхэнэ хар амиа хичээсэн хүн бол Алеша өөрөө мөн болохыг ухаалаг бөгөөд талтай дөлтэйгөөр гаргаж тавилаа. Тэгсээр байгаад Алешийг аймшигтай гуниглуулж, бүрмөсөн гэмшүүлэхэд хүргэв. Алеша дэргэд маань газар шагайн сууж, бүрмөсөн шалдаа буучихсан, машид шаналж буй нь харах царайд нь илт болчихсон, ямар ч хариу дуугаралгүй байлаа. Гэвч Катя хатуу чигээр л байв. Би түүнийг туйлаас сонирхон ажиглав. Энэхүү хачин бүсгүйг шалавхан таньж мэдэж авах сан гэж бодогдсон юм. Тэр нь яг хүүхдээрээ, гэхдээ нэг л хачин, өөрийн тууштай бодолтой, бат тогтсон дүрэм горимтой, сайн сайхан, шударга ёсонд угийн халуун хайртай хүүхэд байлаа. Хэрвээ түүнийг хүүхэд гэж нэрлэж болдог юмаа гэхэд манайхны айлуудад зэгсэн олон дайралддаг юм боддог хүүхдийн тоонд орох байлаа. Ер нь их юм боддог нь хартал ил байсан бөгөөд энэхүү юм боддог толгойн доторхыг харж, түүн дотор яг хүүхдийн үзэл бодол ба жинхэнэ ёсоор амсаж туулсан амьдралын (учир нь Катя нэгэнт амьдарч буй юм чинь) сэтгэгдэл ажиглалт хоёр хэрхэн холилдсоныг сэм ажихад их л сонин баймаар ажээ. Мөн түүний зэрэгцээгээр хараахан түүнд мэдэгдээгүй, амсаж үзээгүй боловч түүний анхаарлыг сарниулан ягштал татдаг маш их байж таарах, тэгэхдээ өөрт нь амсаж өнгөрүүлсэн мэт санагддаг үзэл бодолтой хутгалдсан байх биз ээ. Би тэр оройжин, түүнээс хойш ч түүнийг дориун сайн судалсан юм шиг санагддаг юм. Түүний сэтгэл зүрх омогтой бөгөөд уян мэдрэмтгий ажээ. Катя зарим үед үнэнийг урьдал болгоод биеэ барих чадварыг ойшоодоггүй юм шиг, харин амьдралын аливаа явдлыг түр зуурын балай заншил гэж үздэг, ер нь нэлээд нас ахисан омогтой олон хүнд байдагчлан тэр үзлээ нэг их юманд бодох мэт санагдлаа. Гэхдээ энэ нь түүнд ямар нэгэн онцгой сайхныг бий болгож байлаа. Катя бол юм бодох, үнэн мөнийг тогтоох маш дуртай, гэхдээ ердөө л мэдэмхийрэгч биш, балчир хүүхдийн авир араншинтай учир та анх хараад л түүний сонин байдалд дурлаж эхлэн, тэр сонин байдалтай нь эвлэрэх болно. Би Левинька, Боринька хоёрыг санав. Тэгэхэд тэр бүхэн яг л зүй ёсны юм шиг санагдлаа. Хачин нь гэвэл анх харсан даруйд онцгой сайхан юм юу ч анзаарагдаагүй царай нь тэр орой улам улам сайхан дур булаам болж ирсэн явдал болно. Тийм хүүхэд маягийн болон бодлогошрогч эмэгтэйн гэнэн ацагласан байдал, хүүхдээрээ мөртөө дээд зэргээр үнэн ба шударгыг хүсэх үнэнхүү хүслэн, өөрийн эрмэлзэлд хэлбэрэлтгүй итгэх итгэл зэрэг нь түүний царайг нэг л чин үнэний сайхан гэрлээр гийгүүлж, ямархан нэгэн дээд зэргийн, оюун санааны сайхныг бий болгох тул эгэл жирийн хааш хэрэг харц болгонд нэгмөсөн өртдөггүй тэр сайхны хамаг ач холбогдлыг тийм ч түргэн шавхаж болохгүй юм байна гэдгийг та ойлгож эхлэх болно. Тиймээс би Алеша түүнд айхавтар шунаг татагдаж таарах юм байна гэж ойлгов. Хэрвээ Алеша өөрөө бодож сэтгэж чаддаггүй юмаа гэхэд өөрийнх нь төлөө бодож, тэр байтугай хүсэл болдог чухамхүү тэр хүмүүст хайртай, дуртай байдаг бөгөөд Катя түүнийг аль хэдийн ивээлдээ авчээ. Алешийн сэтгэл зүрх хөдөлбөргүй уужуу болохоороо шударга сайхан болгонд нэгмөсөн захирагддаг байжээ. Харин Катя түүний өмнө бага балчир, дур сонирхлын хамаг үнэнчийг олонтоо үзүүлсэн байна. Алешад дуслын төдий ч хувийн зориг гэж байсангүй. Тэгэхэд Катя маш их туйлбартай, хүчтэй бөгөөд галтай дөлтэй зоригтой хүн байлаа. Алеша бол зөвхөн түүнийг захирч, бүр эзэмдэн тушааж чадах хүнд л татагдаж чадах байв. Наташа холбоотой болж эхлэх үедээ ийм чанараар зарим талаар түүнийг татаж эхэлсэн бол Катяд Наташаас ихээхэн давуу тал байсан нь өөрөө хараахан балчир, хойшдоо ч удтал хүүхэд хэвээр байх юм шиг байсанд оршино. Түүний ийм хүүхэд байдал, сэргэлэн ухаан, тэгэхийн зэрэгцээ бодох сэтгэхийн зарим нэг дутагдал гэх мэт нь Алешийн хувьд нэг л илүү ойр байжээ. Алеша ч үүнийг битүү мэдрэн Катя түүнийг биедээ улам улам хүчтэй татжээ. Тэр хоёр хоёулхнаа ярилцах үес Катийн ноцтой «ухуулангуй» яриатай зэрэгцэн тоглоом наадамдаа ч тулдаг байсан болов уу гэж би итгэж байна. Бас Катя түүнийг тун олонтоо зэмлэж буруушааж, нэгэнт гартаа атгаж байсан ч гэсэн Алешийн хувьд Наташатай байснаас Катятай байх нь амар хялбар байдаг бололтой. Энэ хоёр бие биедээ илүү тохирох хос байсан нь гол зүйл юм. 

	— Боль доо, Катя, боль, одоо боллоо. Чи дандаа зөвлөж, би дандаа буруудаж байх юм. Чиний сэтгэл минийхээс ариун учир ийм болж байна гэж Алеша хэлээд босож, баяртай хэмээн гар сарвайнгаа, — Би одоохон Наташа руу явлаа, Левинька руу явахаа болилоо... гэхэд нь

	— Левинькатай уулзах хэрэг чамд ер байхгүй. Одоо ингэж хүний үгэнд орж явах гэж байгаа чинь их сайхан хэрэг байна гэж Катя хэлэв. 

	— Тэгвэл чи бүгдээс мянга дахин илүү сайхан байна гэж Алеша гуниглан хариулаад, — Иван Петрович оо, би танд нэг юм хэлмээр байна гэв. 

	Бид хоёр жаахан холдож зогсов. 

	— Би өнөөдөр ичгүүргүй аашилжээ, арчаагүй юм хийсэн байна, би энэ дэлхийн бүх юмны өмнө буруутай, энэ хоёр бүсгүйн өмнө бур ч их буруутай. Өнөөдөр манай аав үдийн хоолны дараагаар намайг Александринатай (нэг франц хүүхэн) танилцууллаа, их сайхан хүүхэн байна. Би... сэтгэл татагдаад... за за юу ч гэх вэ дээ, би эдэнтэй байж эн тэнцэхгүй амьтан... Баяртай, Иван Петрович оо! гэж надад шивгэнэв. 

	— Энэ чинь сайн хүн, сайхан сэтгэлтэй хүн байгаа юм. Гэхдээ бид энэ тухай сүүлд зөндөө ярилцамз. Харин одоо биднүүс юуны өмнө та ноёныг хэрхэн үзэж байна вэ? гэдэг талаар тохирч авъя гэж Катя дэргэд нь суусан хойно минь яаран асуув. 

	— Тун ч базаахгүй хүн гэж үздэг гэхэд минь

	— Би ч гэсэн өөрцгүй. Тэгэхээр та бид хоёр энэ талаар нэг бодолтой юм байна, тиймээс шүүж тунгаахад амархан байх нь. Одоо Наталья Николаевнын талаар ярилцъя... Иван Петрович оо, би одоо харанхуйд орчихсон юм шиг болчхоод таныг гэрэл гэгээ хүсэхийн адилаар хүлээж байлаа шүү дээ. Та надад энэ бүгдийг ойлгуулж аль, яагаад гэвэл би хамгийн гол юмыг л Алешийн надад ярьсан зүйлээс тааварлаж байна. Би өөр хэнээс ч дуулах аргагүй байлаа. Нэгдүгээрт, (энэ бол гол зүйл) таны бодоход Алеша, Наташа хоёр хамтдаа жаргаж чадах уу, үгүй юү? гэдгийг ярь даа. Энэ бол би цаашид хэрхвэл зохихыгоо мэдэж бүрмөсөн шийдэхэд минь юу юунаас илүү хэрэгтэй байна гэж хэлэв. 

	— Энэ тухайд яг таг хэлж яаж болох вэ дээ? гэтэл

	— Тийм ээ, яг таг биш, ердөө л танд ямар санагдаж байгаа талаар хэлээч! Та бол маш ухаантай хүн шүү дээ гэж Катя миний яриан дундуур орлоо. 

	— Миний бодоход энэ хоёр жаргаж чадахгүй байх. 

	— Яагаад тэр бил ээ?

	— Таарах улс биш. 

	— Би ч тэгж бодсон! гэж Катя дуугараад машид гутрах мэт дуугүй болов. 

	Та дэлгэрэнгүй ярь л даа. Би Наташатай уулзах маш их хүслэнтэй байна, учир нь надад түүнтэй ярих зүйл их байна, тэгээд ч бид хоёр бүхнийг шийдэх байх гэж бодогдоно. Харин одоо би түүнийг ой ухаандаа бүрэн төсөөлж байна. Тэр ч аймаар ухаантай, төлөв төвшин, үнэнч, сайхан амьтан байж таарна. Тийм биз?

	— Тийм, 

	— Тийм ч байх гэж би итгэж байна. Гэтэл тийм юм бол Алешад, ийм жаал хүүд яаж сэтгэлтэй болсон юм бэ? Үүнийг надад тайлбарлаад аль. Би үүнийг үргэлж боддог юм. 

	— Катерина Федоровна минь үүнийг тайлбарлаж болохгүй. Юунд нь болж яаж дурладгийг төсөөлөхөд хэцүү байна. Тиймээ цаадах нь хүүхэд. Хүүхдэд яаж хайртай болж болохыг та мэдэх үү, үгүй юү? (Би түүний над руу сүрхий төв, тэсэж ядан анхааран ширтэх нүд, ер өөрийг нь хараад сэтгэл уярлаа) Наташа өөрөө хүүхэдтэй адил биш байх тутмаа, үнэнээс хандах тутмаа улам ч Алешад хайртай болно доо, Алеша бол үнэн цайлган, туйлын гэнэхэн, заримдаа бүр сайхан гэнэхэн хүн. Магадгүй Наташа түүнд дурлахдаа... юу гэж хэлэлтэй юм бэ дээ?... Аль нэг өрөвдсөндөө болсон ч юм шиг... Ариун уужим сэтгэл өрөвдсөнөөсөө дурлаж болох юм. Ер нь л би танд юу ч тайлбарлаж чадахгүй нь шиг байна. Гэхдээ би танаас өөрөөс чинь та Алешад дуртай юу, үгүй юү? гэж асууя. 

	Би энэ асуултыг зоригтой тавихдаа ингэж яаран асууснаараа энэхүү хязгааргүй тунгалаг ариун сэтгэлтэй амьтанд муу юм бодогдуулаагүй байх гэж бодлоо. 

	— Тэнгэр минь, одоо мэдэх юм алга, гэхдээ тун хайртай юм шиг байна гэж миний нүд рүү мэлтийтэл ширтэн аяархан хариулав. 

	— Тэр, хэлээгүй юү. Түүний юунд нь болж дурлаж байгаагаа тайлбарлаж чадах уу, үгүй юү? гэхэд минь жаахан бодосхийгээд, 

	— Түүнд хуурмаг юм байхгүй. Миний нүд рүү эгцэлж ширтээд нэг юм хэлэх нь надад маш аятайхан санагддаг... Иван Петрович та анхаар л даа би энэ тухай танд ярьж байна. Би залуу бүсгүй, та эр хүн, миний ийм юм хийж байдаг маань сайн уу, муу юу?

	— Муу нь юу байгаа юм бэ?

	— Тийм л баймаар даа. Үүний муу нь юу байх вэ? Харин эднүүс (халуун тогоо сахин суусан хүмүүс рүү нүдээрээ заав) үүнийг лав муу гэх улс байгаа байх. Эдний зөв үү, буруу юу?

	— Буруу! Та чинь муу юм хийж байна гэж сэтгэлдээ бодоогүй байгаа шүү дээ, харин... гэтэл Катя надтай аль болох их ярихыг яарсан бололтой миний яриан дундуур орж, 

	— Би дандаа ингэдэг юм. Аль нэг юман дээр зовох л юм бол төдхөн зүрх сэтгэлээсээ асуудаг юм, тэгээд зүрх сэтгэл минь тайван байвал би ч бас тайвширдаг. Хэзээ ч ийм л байх ёстой. Ийм учраас өөрөө өөртэйгөө ярьж байгаа юм шиг л танд нуух хаах юмгүй ярьж байна, нэгдүгээрт, та их сайн хүн юм. Би Алешаас өмнөх Наташа та хоёрын урьдын явдлыг мэднэ, би түүнийг сонсохдоо уйлсан шүү гэв. 

	— Танд хэн ярьсан юм бэ?

	— Алеша байлгүй яах вэ, нулимс мэлмэрүүлж байж ярьсан гээч. Ингэх нь түүний зүгээс маш сайн байсан, надад ч их аятайхан санагдсан, миний бодоход, Иван Петрович минь, Алеша бол таны түүнд дуртайгаас илүүгээр танд дуртай юм шиг байдаг. Иймэрхүү юмаараа л надад таалагддаг юм даа. Хоёрдугаарт гэхэд, би тантай өөрөө өөртэйгөө ярьж байгаа юм шиг ийм шуудхан ярьж байгаагийн учир нь та их ухаантай хүн юм, надад олон юм зөвлөж, сургаж чадах хүн. 

	— Би таныг сургаж чадахаар тийм ухаантай хүн гэж та яагаад мэдэж байгаа юм бэ?

	— За тэр дээ. Та ийм л хүн дээ! гэж хэлээд бодлогошров. 

	— Би энэ тухай л ярьж эхэллээ шүү дээ. Хамгийн гол юмыг ярилцъя. Иван Петрович та надад зааж өгөөрэй. Би одоо Наташийн өрсөлдөгч болжээ гэж бодож байна, би үүнийгээ мэдэж байгаа болохоор чухам яавал зохих вэ? гэдгийг хэлж өгөөрэй. Тийм ч учраас би энэ хоёрыг жаргах уу үгүй юү гэж танаас асуусан юм. Би үүнийг өдөр шөнөгүй бодож байна. Наташийн байдал аймаар, их аймаар байна! Алеша бүр түүнд дурлахаа болиод надад улам улам дуртай болж байна шүү дээ. Тийм биз дээ?

	— Тийм л юм шиг байна. 

	— Тэгэхдээ Наташийг хуураагүй байна. Өөрөө ч гэсэн дурлахаа больж байгаагаа мэдэхгүй байна, гэтэл Наташа түүний нь лавтай мэдэж байх шиг байна. Тэр яаж шаналж байгаа бол оо?

	— Катерина Федоровна та тэгээд яах бодолтой байна?

	— Надад олон төсөл байна аа гэж Катя төв царайлан дуугараад, — Гэхдээ би бүр будилчхаад байна. Тэгээд л би таныг ингэж тэсэж ядан хүлээж, танаар энэ бүгдийгээ шийдүүлэх санаатай байгаа юм. Та энэ бүгдийг надаас хавьгүй илүү мэднэ. Та чинь одоо миний хувьд ямар нэг бурхан болоод байна шүү дээ. Та бод л доо, хэрвээ эднүүс хоёр биедээ сайн бол жаргаж таарах ёстой, тиймээс би өөрийгөө золиосонд гаргаж, эдэнд туслах ёстой гэж анхлан боддог байлаа. Тийм биз дээ?

	— Би таныг өөрийгөө золиосонд гаргасан гэдгийг мэднэ. 

	— Тиймээ, золиосолсон, тэгээд дараа нь цаадхыг чинь манайхаар ирдэг болж, надад улам улам сайн болохоор нь би золиосонд гарах уу, болих уу? гэж битүүхэн бодоод байдаг болсон юм. Энэ минь тун тоогүй явдал байгаа биз, тийм үү, үгүй юү?

	— Зүй ёсны зүйл. Тэгэх л ёстой доо... Танд буруу юм алга гэж би хариулав. 

	— Тийм биш байх. Та их сайн хүн болохоороо ингэж хэлж байна. Миний сэтгэл тийм ч ариун биш байх гэж би боддог. Хэрвээ сэтгэл минь ариун байсан бол яаж шийдэхийгээ мэдэх байсан. За үүнийг ярихаа больё! Тэгээд би эднүүсийн харьцааны талаар ноёноос, mаmаn7-аасаа, Алешаас өөрөөс нь ихийг сонсож мэдээд, таарахгүй хоёр юм байна даа гэдгийг гадарласан. Та ч сая үүнийг баталлаа. Одоо яах вэ? гэдэг талаар би бүр ч их бодол боллоо. Хэрвээ энэ хоёр хүн жаргахгүй юм бол салсан нь дээр биз дээ. Тэгснээ ер нь танаас сайн асууж аваад өөрөө Наташа дээр очиж, түүнтэй цуг бүх хэргийг шийдэж авъя гэж бодлоо. 

	— Гэтэл яаж шийдэх вэ гэдэг, л байна?

	— Би түүнд «Та түүнд хамгаас илүү хайртай, тийм учраас түүний жаргалыг өөрийнхөөсөө илүү эрхэмлэх ёстой. Үүнийг харгалзан түүнээс холдох ёстой» гэж хэлнэ. 

	— Тиймээ, гэхдээ үүнийг сонсох нь түүнд ямар байх бол? Таны хэлснийг зөвшөөрдөг юмаа гэхэд хийх тэнхээ нь хүрэх үү, үгүй юү?

	— Чухам үүнийг л би өдөр шөнөгүй бодоод байна, тэгээд л... 

	Ингэж дуугараад Катя гэнэт уйлчихлаа. 

	— Наташа надад ямаршуу өрөвдөлтэй байгааг та итгэхгүй байх гэж уйлсандаа уруулаа чичиргэнүүлэн шивгэнэв. 

	Түүн дээр нэмэх юм ер байсангүй.. Би дуугүй байлаа, түүнийг хараад байхад нэг л өрөвдөлтэй, бүр би ч гэсэн уйлмаар болов. Юутай хонгор сэтгэлтэй хүүхэд байв аа! Та яагаад өөрийгөө Алешийг жаргуулж чадна гэж бодож байна вэ? гэж би түүнээс хараахан асуусангүй. 

	— Та чинь хөгжимд дуртай байх аа? гэж Катя жаахан тайтгарсан ч, саяхан уйлснаас бодлого болсон хэвээрээ асуухад нь

	— Дуртай гэж би жаахан гайхасхийн хариулав. 

	— Завтай сан бол би танд Бетховены гуравдугаар концертыг тоглож өгдөг байж дээ. Би одоо түүнийг тоглож байгаа юм. Түүнд энэ бүх сэтгэлийг... яг л одоо миний сэтгэж байгаа шигээр гаргадаг юм. Надад л тэгж санагддаг. За үүнийг дараа болъё. Одоо ярилцах хэрэгтэй байна. 

	Бид хоёр, Наташатай түүнийг яаж уулзуулах, яаж энэ бүгдийг тааруулах талаар ярилцаж гарлаа. Катя надад хэлэхдээ, хойд эх маань хэдийгээр хайртай сайн ч үргэлж харж хянаж байдаг. Намайг Натальятай хэрхэвч уулзуулахгүй дээ гэв. Тиймээс Катя заль зохиохоор шийдлээ. Тэр нь зарим өглөө гадуур сэлгүүцдэг, гол төлөв гүнжинтэй цуг явдаг, зарим үед гүнжин цуг явалцдаггүй одоо бие муутай байгаа франц хүүхэнтэй хамт явуулдаг, тэгэхдээ гүнжингийн толгой өвдсөн үед ингэдэг юм, ийм учраас түүний толгой өвдөхийг хүлээх хэрэгтэй болно, тэр болтол би франц хүүхнээ (нэг ёсны зугаацуулагч, эмгэн) ятгана, манай тэр франц хүүхэн их сайхан хүн гэж ярилаа. Үүний үр дүнд Наташатай очиж уулзах өдрийг эртнээс товлон тогтоох ямар ч аргагүй болж таарав. 

	— Та Наташатай танилцахаас хойш битгий нэг их бачимд. Наташа өөрөө тантай танилцах хүсэлтэй байгаа юм. Адаглаж Алешийг ямар хүнд шилжүүлэн өгч байгаагаа мэдэхэд нь хэрэг болох жишээтэй юм байхгүй юу. Энэ талаар нэг их битгий гуньхрагтун. Цаг хугацаа гэгч таны зовсон зовоогүй шийдээд өгнө. Та чинь хөдөө тосгон явах гэж байгаа биз дээ гэж намайг хэлбэл, 

	— Тиймээ, удахгүй, сарын дараа ч магадгүй. Ноён явуулах гэж зүтгээд байгааг мэдэж л байна гэв. 

	— Та юу гэж бодож байна, Алеша тантай цуг явах уу, үгүй юү?

	— Би чухам үүнийг бодож үзсэн! Явах л байх даа. 

	— Явна даа. 

	— Бурхан минь, энэ бүхнээс юу л болдог бол, бүү мэд. Иван Петрович та сонс. Би энэ бүгдийн талаар танд бичнэ, байн байн бичнэ. Одоо би таныг зовоож эхэллээ дээ. Та манайхаар байнга ирж байх уу?

	— Мэдэхгүй байна, Катерина Федоровна минь. Байдлаас л шалтгаална шүү дээ. Магадгүй, ерөөсөө ч ирэхгүй, байж болно. 

	— Яагаад тэр бил ээ?

	— Янз бүрийн юмнаас шалтгаална, гол нь ноён бид хоёрын харьцаанаас болно. 

	— Цаадах чинь үнэнч биш хүн гэж Катя шийдэмгий дуугараад, — Иван Петрович, хэрвээ би танайх руу хүрээд очвол яана! Тэгвэл сайн болох уу, муу болох уу? гэж асуув. 

	— Та өөрөө юу гэж бодож байна?

	— Сайн болно гэж бодож байна. Би таныг эргэж очоод л... гэснээ инээмсэглээд, — Би ер нь таныг хүндэтгэж, танд маш дуртай байна гэдгээ бас яриад байна шүү дээ... Танаас их юм сурч болох байна. Би танд дуртай байна... Энэ бүгдийг ингэж яриад байгаа минь ичгэвтэр биш биз дээ? гэхэд нь

	— Юу нь ичгэвтэр байх вэ? Та өөрөө надад төрөл садан шиг дотно байна гэв. 

	— Та миний найз байхыг хүсэж байгаа биз?

	— Тийм тийм, тэгэлгүй яах вэ! гэж би хариулав. 

	— Гэтэл эднүүс залуу бүсгүй хүн ингэх нь ичгэвтэр, ингэж болохгүй гэж заавал хэлнэ дээ гэж Катя хэлээд цайны ширээнд суугаад ярилцаж буй хүмүүсийг дахин заав. Ер нь онцолж хэлэхэд ноёнтон, бид хоёрыг ханатлаа ярьж аваг гээд зориуд орхисон юм шиг санагдлаа. 

	— Би маш сайн мэдэж байгаа юм чинь. Ноён миний мөнгөнд дурлаад байна. Эднүүс намайг яг хүүхдээрээ гэж бодоцгоож байна. Тэр бүү хэл, үүнийгээ шууд надад хэлцгээдэг юм. Тэгэхэд би ингэж бодохгүй байна. Би ямар хүүхэд биш дээ. Хачин хүмүүс шүү. Өөрснөө л яг хүүхэд шиг улс. Юундаа хөл болоод байгаа юм бэ дээ?

	— Катерина Федоровна, Алешийн байн байн очоод байдаг тэр Левинька, Боринька хоёр чинь юун улс бэ? гэдгийг асуухаа мартжээ. 

	— Миний холын хамаатан юмаа. Тэднүүс маш ухаантай, маш үнэнч хүмүүс, гэвч их яриа улс... би тэднийг... мэднэ ээ. 

	Катя тийн хэлээд инээмсэглэв. 

	— Та тэдэнд яваандаа сая рубль өгөх гэж байгаа гэдэг үнэн үү?

	— За тэр, хэлээгүй юү, тэр сая рублийг ч гэсэн дэндүү их чалчаад бүр тэсэж байх аргагүй болголоо. Мэдээжийн хэрэг, би ашигтай юм бүхэнд баяртайгаар зарцуулна, тийм их мөнгийг зүгээр үрчихвэл ямар хэрэг байх вэ, тийм биз дээ? Би түүнийг зарах нь зарна л даа. Гэтэл тэднүүс түүний минь хувааж, ухаан зарж, хашхиралдаж, маргалдаж, ямар юманд зарах вэ гэлцэж, заримдаа бүр түүнээсээ болоод хэрэлдэж байх юм. Энэ нь л хачин байгаа юм. Хэтэрхий яарцгааж байна. Гэхдээ л тун үнэнч... ухаантай улс даа. Сурцгааж байна. Тэр нь бусад хүмүүсийн амьдарч байгаагаас юутай ч атугай дээр шүү дээ. Тийм биз дээ?

	Тийнхүү бид хоёр олон юмыг ярилцлаа. Тэр надад бараг л бүх амьдралаа ярьж, миний яриаг их л шунаглан сонсов. Тэгэхдээ Наташа, Алеша хоёрын талаар хамгаас илүү яриач гэж шаардлаа. Ноён над руу хүрч ирээд явах цаг боллоо гэж мэдэгдэхэд нэгэнт арван хоёр цаг болсон байлаа. Би баяртай хэмээн Катийн гарыг халуунаар атгахад тэр миний өөдөөс ойлгомжтойгоор ширтэв. Гүнжин намайг ирж байгаарай гэж гуйв. Ноён бид хоёр цуг гарлаа. 

	Нэг талаар хачин, нөгөө талаар ажил хэрэгт огт холбогдолгүй зүйлийг хэлэхгүй байж болохгүй байна. Би гурван цаг Катятай ярилцаад энэ бол даанч хүүхдээрээ амьтан байна, эрэгтэй, эмэгтэй хүмүүсийн харилцааны бүх нууцыг огт мэдэхгүй юм байна гэдэг нэг л хачин, тэгэхдээ бас гүнзгий итгэлийг авч хоцорлоо. Тэр нь түүний зарим бодол ба маш олон чухал юмны талаар ярьсан төв төвшин яриаг ер бусын инээдэмтэй болгож байлаа. 

	 


X бүлэг

	 

	Ноён надтай цуг тэргэнд орж суухдаа

	— Та бид хоёр цуг оройн зоог баривал болох сон болов уу? Та юу гэж бодож байна? гэж асуув. 

	Би тээнэгэлзэн, 

	— Мэдэхгүй байна даа, ноёнтон, би ерөөс орой хооллодоггүй юм... гэж хариуллаа. 

	— Хоолон дээрээ бас ярилцах нь мэдээж шүү дээ гэж ноён миний нүд рүү эгцлэн залирхаг ширтэж хэлэв. 

	Ойлгож ядах юм байсангүй! «Санасан бодсоноо ярьж авъя гэж байна. Энэ нь надад ч хэрэгтэй шүү дээ» гэж би бодоод зөвшөөрөв. 

	— Болох нь тэр. Их тэнгисийнх рүү Б-д очъё. 

	— Зоогийн газар уу? гэж би жаахан түгдэрсхийн асуувал

	— Тийм. Тэгээд юу гэж? Би чинь орой гэртээ ховорхон хооллодог хүн шүү. Та миний урихад дургүй байна гэж үү дээ?. 

	— Би ерөөс орой юм иддэггүй гэж танд хэлээ биз дээ. 

	— Ганц удаа хооллоход яадаг юм бэ. Тэгэх тусмаа би таныг урьж байна... 

	Нэг үгээр хэлбэл өөрөө даана гэдгийг зориуд хэллээ гэж би бат бодов. Би дагаж очихыг зөвшөөрсөн ч зоогийн газар ороод өөрөө өөрийгөө даахаар шийдэв. Бид хүрээд очлоо. Ноён тусгай өрөө авч, уул ажлыг мэддэг чаддаг хүний байдлаар хоёр гурван янзын хоол сонгов. Тэдгээр нь түүний авчруулсан нэг лонх сайн чанарын дарсны үнэтэй тэнцэхүйц цэнтэй хоол байлаа. Ер нь миний хармааны бэл хүрэхээргүй байсан тул би цэс харж байгаад хагас ногтруу, нэг хундага лафит захиалав. Ноён сүйд болж

	— Та надтай хооллох дургүй байгаа юм уу! Бүр инээдэмтэй байна. Pardon mon ami8 энэ чинь... дургүй хүрэм цамаан зан байна. Бүр адгийн амиа бодсон зан байна. Бараг л анги давхаргын ашиг сонирхол хутгалдаж байх шив, лав тийм гэдэгт дэнчин тавьсан ч болно. Та намайг гомдоож байна гэж баттай хэлье, 

	Гэвч би бодсоноороо зүтгэлээ. 

	— За яах вэ, дураараа л бол. Би таныг албадаагүй... Иван Петрович оо, би тантай бүрэн найрсаг ярилцаж болох байна уу? гэж нэмж хэлэхэд нь

	— Танаас тэг л дээ гэж гуйя гэв. 

	— За тэгвэл, миний бодоход, ийм цамаан зан өөрт чинь муу шүү. Өөртөө муугаас гадна таны бүх юманд муу болно доо. Та бол утга зохиолын хүн, нийгмийн мэдэх хэрэгтэй хүн, гэтэл адгаж холдоод байдаг. Би одоо ногтруу яриагүй байна, харин та бидний зиндааныхантай аливаа талаар холбоотой байхаар бүрэн татгалзахад бэлэн байна. Энэ чинь үлэмж хортой доо. Түүнээс гадна та их зүйлийг алдаж байна, ер нэг үгээр хэлбэл ахих дэвшихийгээ алдаж байна, бас өөрийнхөө бичих юмыг мэдвэл зохихыгоо ч алдаж байна, гэтэл таны тэр туужуудад гүн ч гарах, ноён ч гарах, эмэгтэйчүүдийн өрөө тасалгаа ч гарах ёстой биз дээ... гэхдээ надад ямар пад байх вэ? Гэтэл одоо таны бичдэг юм гэвэл гуйлгачлал, алдагдсан шинель, байцаагч түшмэл, сагсуу офицер, албан хаагч, улирсан баларсан он жил, хагарал шүү дээ, би мэднэ ээ мэднэ. 

	— Гэхдээ та буруу ярьж байна. Таны тэр хэлээд байгаа «дээд зиндааныхан» дунд ордоггүйн учир гэвэл нэгдүгээрт уйтгартай, хоёрдугаарт хийх юм алга! Гэлээ гэхдээ би бас ч гэж... 

	— Мэднэ ээ, Р. ноёныд жилдээ ганц удаа очдог. Би тэднийд тантай тааралдсан. Тэгээд жилийн, бусад цагт нь ардчилсан бардам зан гаргаад, танайхан бүгдээрээ тэгдэггүй ч гэсэн дээврийнхээ хонгилд бүтэж үхэх гэж байдаг шүү дээ. Бүр дотор муухай болмоор адал явдал эрж хайгчид ч байдаг гээч... 

	— Ноёнтон би танаас энэ яриагаа өөрчилж, манай тэр дээврийн хонгил руу эргэж орохгүйг гуйх байна. 

	— Ай, бурхан гэж, гомдчих тань энэ үү. Гэхдээ та өөрөө ийм нөхөрсөг ярихыг зөвшөөрөө биз дээ. Таныг ийм нөхөрсөг байх ёстой болгосон зүйл надад ер байхгүй учраас би буруутай. Зүгээр дарс шүү. Уугаад үз дээ. 

	Ноён лонхтойгоосоо надад хагас аяга хийж өгөв. 

	— Хэлээгүй юү, хонгор Иван Петрович минь, нөхөрлөх гэж наалдах нь эвгүй гэдгийг би маш сайн ойлгож байна. Бид таны боддог шиг бүгдээрээ тантай ийм бүдүүлэг, эрээ цээргүй харьцдаггүй шүү дээ. Гэхдээ таны ингэж надтай цуг энд сууж байгаа нь надад талтайдаа биш, ярилцана гэж амласнаас минь болсон гэдгийг би бас маш сайн ойлгож байна. Тийм биз дээ?

	Ноён инээж, 

	— Та бол нэртэй зартай хүний сонирхлыг ажиглаж байгаа. Тийм болохоороо миний юу ярихыг сонсох хүсэлтэй байна. Тийм үү, үгүй юү? гэж адармаатайхан инээмсэглэж асуухад нь

	— Та буруу бодсонгүй, ноёнтон минь. Би чухамхүү үүний төлөө ирсэн. Тэгээгүй бол ийм орой... ингэж суухгүй байсан гэж тэсгэлгүй яаран хариулав. (Би түүнийг өөрийн мэдэлд өчүүхэн төдий л оруулмагцаа төдхөн давшилж эхэлдэг хүмүүсийн нэгэн байна гэдгийг мэдлээ. Би түүний мэдэлд байлаа шүү дээ. Би түүний юу ярих бодолтой байгааг гүйцэд мэдэхгүйгээр явж чадахгүй, тэрий минь ч ноён маш сайн мэдэж байв. Түүний ярианы өнгө гэнэт өөрчлөгдөж, улам улам давилуун доогтой болж ирлээ). 

	Тийм биш байсан бол хэрхэвч тантай энд суухгүй сэн гэж хэлчихмээр санагдсан боловч хэлсэнгүй яриаг өөр тийш нь эргүүлсэн минь айсных биш, өнөө муу зориггүй, зөөлөн зангаас минь болсон юм. Ер нь ч үнэндээ цаад хүн нь хэлүүлж байхдаа таарсан ч бүдүүлэг авирлахыг өөрөө бүр хүсэж байсан хэр нь улайм цайм бүдүүлэг загначхаж яахан болох бил ээ? Миний бодоход ноён түүнийг харцаар минь ажиж мэдээд, миний ярианы турш доогтой харж, «Дүү хүү минь хулчийгаад худал хэлэв үү дээ!» гэж харцаараа хор хусах мэт байлаа. Намайг яриад дуусахад инээд алдаад, нэг л ивээж соёрхох байдлаар өвдгийг минь алгадаад авсныг бодоход лавтай тэгсэн байж таарна. 

	«Дүү хүү, чи ч инээдтэй амьтан юмаа» гэсэн байдлыг харцнаас нь ажаад «Гайгүй ээ, чи!» гэж би битүүхэн бодлоо, 

	— Өнөөдөр би их баясгалантай байна! гэж тэр дуу алдаад, — Тэгээд яагаад ийм байгаагаа мэдэхгүй юм. Тиймээ, тийм найз минь, тийм шүү! Би чухамхүү энэ хүний тухай ярих гэсэн юм. Санасан бодсоноо нэг мөсөн хэлж, нэг юм хэлэлцэж тохирох хэрэгтэй байна, энэ удаад та намайг бүрэн ойлгоно гэж найднам. Би аль хэдийн тэр мөнгөний талаар, тэр тэнэг эцэг, жаран настай жаал хүүгийн талаар тантай ярьж байсан... За! Одоо түүнийг дурдах явдал алга. Би үүнийг зүгээр л ярьсан юм! Ха-ха-ха, та чинь утга зохиолч хүн, гадарлах л ёстой доо... гэв. 

	Би түүнийг гайхан ширтвэл хараахан согтоогүй л байх шиг байв. 

	— Харин энэ бүсгүйн хувьд гэвэл үнэндээ би хүндэтгэж, бүр хайрлаж байна гэдгээ хэлье. Гэм нь жаахан ааштай хүн дээ. Тавин жилийн тэртээ ярьдаг байсанчлан «өргөсгүй сарнай гэж байхгүй» шүү дээ. Өргөс хатгадаг юм гэж зөв хэлэлцдэг байжээ. Гэхдээ тэр бол их сэтгэл татмаар юм шүү. Манай Алексей тэнэг ч гэсэн юмыг нарийн мэддэгт нь зарим талаар уучилсан юм. Товчоор хэлэхэд энэ хүүхнүүд надад таалагддаг юм. Надад бас (тун жоготойгоор уруулаа жимийлгэв) өөрийн гэсэн санаа байгаа юм... За, үүнийг сүүлд болъё... 

	— Ноёон! Ноёон та сонс! Би таны ингэж түргэн хувирдгийг ойлгохгүй байна, та яриагаа өөрчилж үзээч, би гуйя! гэж эгдүүцэн хэлэхэд минь

	— Та дахиад л цухалдлаа За яах вэ... өөрчилье, өөрчилье! Харин, эрхэм найз минь, би танаас тэр хүүхнийг тун их хүндэтгэдэг үү? гэж л асуух гэсэн юм. 

	— Тийм байлгүй яах вэ гэж би эв хавгүй эгдүүцэн хариулав. 

	— За, за, хайртай юм шив дээ? гэж тэр зэвүүтэйгээр шүдээ ярзайлган, нүдээ онийлгоход нь би

	— Та солиорч байна! гэж цуу алдав. 

	— За больё, больё! Тайвшир! Миний сэтгэл өнөөдөр туйлын гайхмаар байна. Аль эртнээс амсаагүй баяслаа эдэлж байна. Хоёулаа шампан дарс уух юм биш үү! Яруу найрагч гуай, та юу гэж бодож байна даа?

	— Би уухгүй, дургүй байна!

	— Тэр ярихгүй ээ! Та заавал өнөөдөр надад хань болох ёстой. Миний бие сэтгэл маш сайн байна, тийм болохоор нялуурам сайхан санаатай байна, ийм хүн чинь ганцаараа яаж жаргах вэ? Та бид хоёр чи би болтлоо уух ч юм билүү, хэн яаж мэдэх вэ, ха, ха, ха, ха! Үгүй дээ, залуу найз та намайг бас ч мэдэх болоогүй байна! Надад сайн болно гэдэгт би итгэж байна. Би хэдийгээр өнөөдөр уйлахгүй минь мэдээж ч гэсэн таныг надтай хамт гуних баясах, хөгжих уйлахыг минь хуваалцаасай гэж байна. За ямар вэ дээ, Иван Петрович оо? Та миний хүссэнээр болохгүй бол хамаг зоригжил минь өнгөрч, сарниад алга болно, тэгээд та юу ч олж сонсохгүй гэдгийг бодоод үзээч дээ. Гэтэл та юухан хээхэн олж сонсох гэж л энд сууж байна. Тийм үү, үгүй юү? гэж асуугаад над руу эрээ цээргүй нүд ирмэчиж, — За тэгээд дураараа бол доо гэв. 

	Сүрдүүлэг нь их ноцтой байлаа. Би зөвшөөрч «Энэ чинь намайгаа согтоох санаатай юм биш биз?» гэж бодов. Мартсанаас ноёны тухай нэг сураг, бүр аль хэдийн надад дуулдсан нэг сургийг энд дурдах нь зөв гэж үзэж байна. Ноёныг олны газар явахдаа үргэлж тийм эвсэг баян загнадаг, заримдаа шөнө архидаж, мал болтлоо согтож, сэм завхайрч, нууц зэвүүцэм самуурдаг... гэж ярилцдаг байлаа. Би түүний талаар аймаар юм... сонсдог байв. Алеша бол эцгийнхээ заримдаа уудгийг мэддэг боловч амьтнаас, ялангуяа Наташаас нуудаг гэж хэлэлцдэг байлаа. Нэгэн удаа тэр надад ам алдаад, төдхөн яриагаа булзааруулан, миний асуултад хариулалгүй өнгөрч билээ. Ер нь би түүнээс сонсоогүй болохоороо чухмыг хэлэхэд итгэдэггүй явжээ. Харин одоо л юу болохыг хүлээн суув. 

	Дарс авчирч өгөхөд ноён хоёулдаа хоёр хундаганд хийв. 

	Тэгээд дарсыг амтархан шимэх зуураа

	— Аятайхан охин, намайг загнасан ч гэсэн аятайхан охин байгаа юм! Гэхдээ ийм аятайхан амьтад чинь чухам тийм үедээ, яг д тиймэрхүү үедээ л аятайхан байдаг... Тэр намайг шарсан гэж аягүйтвэл бодож байж таарна, тэр нэг оройг санаж байна уу, намайг ч навсайтал авсан шүү! Ха, ха, ха! Хацар нь ягаарах юутай аятайхан байв аа! Та хүүхнүүдийн талаар мэдлэгтэй биз? Заримдаа цайвар хацар гэнэт ягаарах нь тун ч зохимжтой байдаг юм, та түүнийг ажигладаг уу? Ай, тэнгэр минь! Та дахиад л уурлав уу даа, энэ чинь?

	Би нэгэнт биеэ барьж чадахаа болиод

	— Уур хүрчихлээ шүү! Таныг Наталья Николаевнын талаар... ер нь ийм янзаар ярихад би дургүй байна. Би... би ингүүлэхгүй шүү! гэж чанга хэлэв. 

	— Уухай! Тэгвэл би ярианы сэдвийг өөрчилж танд таатай болгоё л доо. Би чинь зуурсан гурил шиг зөөлхөн, хэний ч ая дагахад бэлэн хүн шүү. Таны тухай ярилцъя. Иван Петрович оо, би танд дуртай шүү, би танд ямаршуу нөхөрсөг, ямаршуу чин үнэн хандаж байгааг мэддэг ч болоосой... 

	— Ноёнтоон, ажил хэргийн талаар ярилцвал дээр юм биш үү гэж яриан дундуур нь орвол

	— Өөрөөр хэлбэл өөрсдийнхөө ажил хэргийн талаар гэх гэж байна уу. Миний таны санааг үг цухуйлгахад чинь л ойлгож байна, mon ami гэхдээ одоо биднүүс таны тухай, тэгэхдээ миний яриаг таслахгүй бол чинь шүү дээ, ярилцаж эхэлбэл ажил хэрэгт шууд тулж очно байх гэж та бодохгүй байна уу. Цааш нь ярья л даа, үнэлж баршгүй Иван Петрович минь, таны амьдарч байгаа шиг амьдрах юм бол зүгээр л өөрийгөө алж байна гэсэн үг гэж танд хэлэх гэсэн юм. Ганцхан та энэ эмзэг зүйлд хүрэхийг зөвшөөрөөдөх л дөө. Би нөхөрсөг сэтгэлээс ингэж байна. Та бол ядуу хүн, та хэвлэлийн эзнээсээ мөнгө урьдчилж авдаг, өрөө төлөөд үлдсэнээр нь хагас жил хар цайгаар гол зогоож, роман минь манай эзний сэтгүүлд хэзээ хэвлэгддэг бол доо гэж хүлээгээд дээврийнхээ хонгилд чичирч хэвтдэг, тийм биз дээ гэв. 

	— Тийм ч гэсэн, гэхдээ л... 

	— Хулгайлж, долигонож бөхөгнөж, хахууль авч, арга заль гаргаж байснаас л хавьгүй хүндтэй биз, Би таны юу гэх гэж байгааг мэднэ ээ мэднэ. Энэ чинь цөм аль эрт бичигдэж хэвлэгдсэн зүйл. 

	— Тийм бол та миний ажил хэргийн талаар ярих юм ер байхгүй. Би таныг эвсэг уян байхад сургах ёстой юм биш байгаа биз дээ. 

	— Мэдээж хэрэг, та биш л дээ. Харин биднүүс чухамхүү энэ эмзэг утсанд хүрэхэд хүрвэл яадаг юм болж байна. Үүнийг тойроод гарах арга байхгүй биз дээ. Тийм ээ, дээврийн хонгил монгил гэж ярилцахаа больё л доо. Тодорхой тохиолдолд биш бол (зэвүү хүрэм инээж) би ч гэсэн түүнийг ярих дургүй хүн. Та яахаараа хоёрдугаар зэргийн дүрд тоглох дуртай хүн бэ? гэдэг л надад гайхалтай байна. Тэр байтугай танай нэг зохиолч нэг газар: хэрвээ амьдралын хоёрдугаар зэргийн дүрд тоглосноор хязгаарлаж чадах л юм бол хүний хамгийн агуу их гавьяа болж болох юм гэж хэлсэн шиг санагдана... Иймэрхүү л юм хэлсэн шиг санагдана! Энэ тухай би хаана билээ дээ яриа сонссон юм. Гэтэл Алеша танаас суух хүүхний тань салгасан шүү дээ. Би үүнийг мэдэлгүй яах вэ, тэгэхэд та ямар нэгэн Шиллер шиг тэдний төлөө хөл хөөрцөг болж, тусалж барьж, бараг л гарын үзүүрийн зарц нь... болж байна. Хонгор минь, та намайг уучлаарай, энэ чинь ууч сэтгэл гарган тоглож байгаа, хачин адгийн тоглоом байна шүү дээ... Та яаж үүнээсээ залхахгүй байна вэ, бүр үнэн шүү! Бүр ичгэвтэр байна. Би таны оронд байсан бол уурсаж үхэх байсан байх. Хамгийн гол нь ичгэвтэр байна, ичгэвтэр байна!

	— Ноёон! Та намайг доромжлох гэж ийш нь зориуд авчирсан юмаа даа! гэж би гэнэт хор шар буцлан чанга хэлэв. 

	— Үгүй шүү, миний найз, үгүй гэм, би энэхэн мөчид зүгээр л ажил хэрэгч хүн байна, тэгээд танд сайн сайхныг хүсэж байна. Нэг үгээр хэлбэл бүх хэргийг зохицуулах хүсэлтэй байна. Гэхдээ бүх хэргийг түр зуур орхиё, та миний ярихыг эцэст нь хүртэл сонсож, ядахдаа ганц хоёр минут омогдож түргэдэхгүй байж үзээч. Та хэрэв гэрлэвэл яана гэж бодож байна даа? Харав уу, би одоо тас хөндлөнгийн юм ярьж байгаа биз дээ. Та яагаад намайг ингэтлээ их гайхаж хараад байна вэ?

	— Таныг яриагаа дуусгахыг л хүлээгээд байна гэж би үнэхээр түүнийг гайхан ширтэж хариулав. 

	— Хэлээд байх юм алга байна шүү дээ. Хэрвээ танд ямар нэгэн түр зуурын өнгөц биш, жинхэнэ ултай суурьтай үнэнхүү жаргалыг хүсэгч найзуудын чинь нэгэн нь залуухан бөгөөд хөөрхөн, гэхдээ... юухан хээхэн үзчихсэн бүсгүй хүнийг ав гэж санал болговол та юу гэхсэн бол гэдгийг би мэдмээр байна. Би битүү үг хэлж байна, гэвч та намайг ойлгож байгаа байх, Наталья Николаевна шиг гэх үү дээ, тэгэхдээ зэгсэн шагналтай байх нь мэдээж... (би өөрсдийнхөө ажил хэргийг биш, хөндлөнгийн юм ярьж байгааг анзаарч байгаа биз). За тэгээд та юу гэхсэн бол?

	— Би таныг... солиорчээ гэж хэлэх байна. 

	— Ха, ха, ха! Паа! Та чинь намайг бараг л зодох гэж байгаа юм биш биз?

	Үнэхээр би түүн рүү дайрахад бэлхэн байлаа. Би цаашид тэсэж байж чадахаа болив. Ноён ямар нэгэн үл бүтэх этгээд, намайг няц дарахыг аймшигтай их хүсэж байгаа асар том аалз гэмээр сэтгэгдэл төрүүллээ. Тэр нь намайг доог тохуу болгож байгаадаа хавархан, надтай муур хулгана мэт тоглож, намайг тэр аяараа өөрийн мэдэлд байгаа хүн гэж бодож байлаа. Тэгэхдээ ингэж доромжилж, ингэж эрээгүй загнаж, ингэж бүдүүн аашилж байгаа нь ямар нэгэн баясал, магадгүй бүр бие махбодын жаргалыг эдэлж байгаа мэтээр надад санагдлаа. (Би ч тэгж ойлголоо). Ингэснээрээ өөрийн багийг хуулж хаялаа даа гэж бодогдлоо. Миний гайхах, миний айхад баясахыг хүсэж, намайг үнэн голоос зэвүүцэн жигшиж, дооглож байлаа. 

	Би бүр эхнээсээ, энэ бүхэн нь урьдаас бодсон зүйл, ямар нэг юм руу хэлбийлгэж байгаа хэрэг гэж ёрлосон билээ. Гэвч би юутай ч атугай түүний ярихыг дуустал сонсох ёстой хүн гэдгийгээ мартсангүй. Энэ бол Наташийн эрх ашигт нийцэх учир би яаж ч шийдсэн хамаагүй, магадгүй энэхэн минутад бүх хэрэг шийдэгдэж байсан болохоор бүхнийг тэсээд өнгөрүүлэх ёстой байв. Гэхдээ Наташийн талаар ингэж бүдүүлэг хортой аашлахыг сонсож, үүнийг санаа амар тэсэж өнгөрүүлэхэд ямар хэцүү байв аа? Бас ноён намайг сонсохгүй байж чадахгүй гэж өөрөө маш сайн ойлгож байгаа нь миний гомдлыг улам ч лавшруулав. «Энэ хүнд ч гэсэн би хэрэгтэй байгаа шүү дээ» гэж би бодоод түс тас хэдэрлэн хариулж эхлэв. Ноён үүнийг минь ойлголоо. 

	Тэр над руу сүрхий ширтэж, 

	— Ийм байна аа, залуу найз минь, та бид хоёр цаашдаа ингээд байж болохгүй, тиймээс ярилцаж тохирч авъя. Уг нь би танд юухан хээхэн хэлж, намайг юу ч хэллээ гэсэн та сонсож зөвшөөрөхөөр найрсаг байвал зохилтой байсан юм сан. Би бол хүссэнээ, санаандаа таалагдсаныг ярих дуртай байна, ер нь ч ёсоороо бол тийм шүү дээ. Тэгээд залуу найз та тэвчээртэй байх уу, үгүй юү? гэж асуув. 

	Хэдийгээр ноён над руу маш хорон ёжтой ширтэж, намайг хамгийн эрс тэс эсэргүүцэлд дуудаж байх шиг байсан ч би шүд зуугаад дуугүй байлаа. Гэвч тэр намайг гарч явахгүй байхыг зөвшөөрлөө гэж ойлгоод

	— Найз та, надад битгий уурлаарай. Таны надад уурласан юм чинь юү вэ? Юмыг өнгөцхөн үзээд ингэж байгаа юм биш үү? Та чинь надаас чухамдаа өөр юм хүлээгээгүй шүү дээ, би тантай яаж ч ярилаа гэсэн, хэт нялуун эелдэг зан гаргасан ч, одоогийнх шиг байсан ч утга санаа нь угтаа одоогийнх шигээ л байх байсан шүү дээ. Та намайг жигшиж байна тийм үү, үгүй юү? Надад хэчнээн их ийм энгийн илэн далангүй байдал, ийм bonhomie9 байгааг харж байгаа биз. Би танд бүх үнэнээ, тэр байтугай хүүхэд шиг ааш гаргадгаа хүртэл хэлж байна. mon cher10 таны зүгээс иххэн шиг bonhomie гаргаадахвал бид учраа олж, бүрмөсөн тохиролцоод, эцэст бие биеэ нэгмөсөн ойлгох болно. Харин та намайг битгий гайх. Энэ Наташатай гэхдээ маш хөөрхөн охин холбогдсон гайтай түйтэй харилцааны энэ бүх гэнэхэн байдал, энэ бүх Алешийн хөдөөгийн амар жимэр байдал энэ бүх Шиллер зан, энэ бүх оргилуун сэтгэл яван явсаар намайг бүр залхааж гүйцлээ, тэгээд би энэ бүхнийг шоолох тохиолдол гарсанд өөрийн эрхгүй баяртай байна. Тийм тохиолдол ч гарлаа. Түүнчлэн би таны өмнө дотор сэтгэлээ уудалъя гэж бодсон юм л даа. Ха, ха, ха! гэв. 

	— Ноён та надад гайхалтай санагдаж байна, би таныг гайхаж байна. Та алиа салбадай шиг загнаж байна. Энэ санаанд оромгүй илэн далангүй байдал... 

	— Ха, ха, ха, энэ ч зарим талаар үнэн шүү! Айхавтар хөөрхөн зүйрлэл байна даа! Ха, ха, ха! Би наргиж байна, найз минь би дургиж байна, баяртай хангалуун байна, гэтэл яруу найрагч та минь аливаа бүх нигүүлслийг надад үзүүлэх ёстой шүү. За, аль вэ хө, ууцгаая л даа гээд их л маадгар байдлаар дарс хундагалж

	― Ийм байна аа, найз аа, ганцхан тэр нэг гайтай үдэш санаж байна уу, Наташийнд намайг бүрмөсөн балласан шүү. Хүүхэн өөрөө маш аятайхан байх нь байсан, гэхдээ л би тэднийхээс маш хортой гарсан. Түүнийгээ санаанаасаа гаргахгүй явна. Мартах ч, нуух ч арга алга. Бидний ээлж ирэх нь ирэх л байх, бүр түргэн ойртож байгаа байх, гэвч одоо үүнийг ярихаа больё. Үүнээс гадна, надад таны хараахан мэдээгүй нэг онцлог авир байгаа гэдгийг би танд тайлбарлах гэсэн юм. Тэр бол энэ бүх өөдгүй, ямар ч хэрэгцээгүй гэнэн зан, хөдөөгийн хөг аяыг үзэн ядах явдал бөгөөд миний хамгийн сонирхол татдаг нэг баясал бол эхлээд өөрөө тэр өнгө аясыг нь дагаж, аль нэг мөнхийн залуу Шиллерийг өхөөрдөж хөхүүлж байгаа дүр үзүүлснээ адаг сүүлд нь түүнийг гэнэт мухардуулан чадах явдал байсаар ирсэн юм. Гэнэт өмнө нь багаа сөхөж, баяртай царайгаа ярвайлган, хамгийн санаанд ороогүй яг тэрхэн үед нь хорыг нь хусна гэсэн үг. Юу? Та үүнийг ойлгохгүй байна уу, энэ маань танд өөдгүй, тэнэг, ачлалгүй юм шиг байна уу, тийм үү, үгүй юү? гэж асуухад нь

	― Тийм байлгүй яах вэ гэв. 

	― Та гүндүүгүй шулуухан хүн юм. Гэтэл намайг зовоогоод байхад яах юм бэ! Би бол тэнэг, нууж хаадаггүй хүн, ийм л зантай хүн дээ. Гэлээ гэхдээ өөрийнхөө амьдралын зарим нэг талыг яримаар байна. Та намайг сайн ойлгох байх, их сонин болно шүү. Тиймээ, би өнөөдөр үнэхээр алиа салбадай шиг байж болох юм. Алиа салбадай чинь юмыг нууж хаадаггүй тийм биз дээ?

	― Ноёнтон минь, одоо орой болчихлоо, тэгээд ч... 

	― Юу гэж? Яасан тэвчээргүй юм бэ! Ер хаашаа яарах юм бэ? Жаахан сууж, чин сэтгэлээсээ нөхөрсөг ярилцаж, хундага дарс шимэнгээ сайн нөхдийн ёсоор хөөрөлдье л дөө. Та намайг согтуу гэж бодож байна, зүгээр, энэ нь ч дээр. Ха, ха, ха! Иймэрхүү нөхөрсөг уулзалт хожмоо их дурсгалтай байдаг юм, их баяртай дурсагдана шүү. Иван Петрович та их тусгүй хүн байна. Танд сэтгэл эмзэглэх уян зөөлөн чанар алга. Над шиг найздаа ганц нэг цаг гаргахад яадаг юм бэ? Тэгэх тусмаа ажил хэрэгт маань холбогдож байхад... Үүнийг яахаараа ойлгодоггүй юм бэ? Бас утга зохиолын хүн гэх, Та ийм учрал тохиолдсонд залбирвал зохилтой сон. Та бол намайг зохиолын дүр болгож болно биз дээ, ха ха, ха! Бурхан минь, би тантай юутай илэн далангүй байна вэ!

	Ноён согтсон бололтой байлаа. Царай нь хувирч, нэг л уурсангуй шинжтэй болов. Хор шар малтаж, зодож балбаж, хазаж үмхэж, доог тохуу хиймээр бодогдож байгаа бололтой. «Ингэж согтох нь ч зарим талаараа дээр дээ. Согтуу хүн заавал ам задгай байдаг юм» гэж би бодлоо. Гэтэл тэр ухаантай хэвээрээ байв. 

	― Найз минь гэж өөртөө их л бардамнан баясаж буй бололтой эхлээд, ― Би одоо танд нэг юм хэлье, энэ нь цагаа олоогүй ч байж болно, заримдаа би хэн нэгэн хүнд тодорхой тохиолдолд хэлээ гаргамаар болдог юм. Та миний ийм гэнэн цайлган ний нуугүй зантайн төлөө намайг алиа салбадайтай зүйрлэсэн чинь үнэнхүү инээд хүргэлээ. Хэрвээ та намайг зэмлэх буюу гайхаж, өөртэйгөө одоо их л бүдүүлэг, хөдөөх тариачин эр шиг эрээгүй аашилж, нэг үгээр хэлбэл ярианыхаа өнгийг гэнэт өөрчиллөө гэж байгаа бол тухайн үүн дээр та ёстой шударга бус байна шүү. Нэгдүгээрт ингэх нь надад тун аятай байна, хоёрдугаарт би гэртээ биш, тантай цуг буюу та бид хоёр одоо сайн нөхдийн ёсоор наргиж байна гэх гэж байна, гуравдугаарт би элдэв аашинд аягүй дуртай хүн. Тэртээ нэгэн цагт би аашнаасаа болоод бүр авидармач, өглөгч болж, бараг л ийм үзэл бодолд тан шиг эргэлдэж байсныг мэдэх үү, үгүй юү? Гэхдээ энэ нь маш эрт, идэр насны минь алтан үед тохиолдож билээ. Бүр тэгэхэд энэрэнгүй зорилго өвөрлөн хөдөө нутагтаа очоод ертөнцийн юм бүхэнд уйдаж байснаа санаж байна. Тэр цагт надтай юу тохиолдсоныг үнэмших болов уу? Би уйдахаараа хөөрхөн охидтой танилцаж эхэллээ... Та чинь ярвалзаж эхэлж байгаа юм биш биз? Ай залуу нөхөр минь дээ! Одоо чинь бид хоёр нөхөрсөг уулзаж байна шүү дээ. Хэдийд нь наргиж, хэдийд нь энгэр заамаа ярах юм бэ! Би чинь орос хүн, яах ч аргагүй орос хүн, эх оронч эрх дураараа байх дуртай хүн байхгүй юу, ер нь ч бололцоог самбаачлан олж, амьдралд цэнгэх хэрэгтэй шүү дээ. Бид үхээд л дуусах юм чинь! Тэгж хөөцөлдөж байлаа, хө! Бас нэг, залуу сайхан хар хүнтэй малчин бүсгүй байсныг санаж байна. Би тэр хүнийг нь айхавтар цээрлүүлж, цэрэгт явуулчихъя уу гэснээ (яруу найрагч минь, өнгөрсөн дүрсгүй явдал даа!) цэрэгт явуулаагүй юм. Миний эмнэлэгт нас барж билээ... Би чинь хөдөө газар эмнэлэгтэй байлаа шүү дээ, арван хоёр ортой, тохилог гэдэг нь жигтэйхэн. Цэвэр цэмцгэр, зүймэл модон шалтай. Би аль хэдийн түүнийгээ үгүй хийсэн л дээ, харин тэгэхэд түүгээрээ бардамнадаг байж билээ. Өглөгч байж л дээ. Гэхдээ эхнэрээс нь болоод хар хүнийг нь золтой л нанчаагүй юм. За та бас л ярвалзаж эхлэв үү? Сонсох нь танд ой гутам байна уу? Буянтай сайхан бодол чинь дургүйцэж байна уу? За, за, тайвширч үз! Энэ бол цөм өнгөрсөн явдал. Үүнийг би эрэмцэх хүслэнд автагдаж, хүн төрөлхтнийг ивээгч болох гэж, өглөгч нийгмийг үндэслэх гэж, хөөрцөглөж явах үедээ хийсэн юм... тэгэхэд тийм замд орчхож билээ. Тэр үед нанчсан юм. Одоо бол ч үгүй л дээ. Одоо ярвалзвал зохино. Одоо биднүүс цөмөөрөө ярвалзаж байна, ийм л цаг болж дээ... Гэвч одоо энэ тэнэг Ихменев хамгийн ихээр миний инээдийг хүргэж байна. Тэр нь хар хүн шүү юмтай болсон хачин явдлыг нэгд нэггүй мэдэж байсан гэдэгт би итгэж байна... Тэгээд яав даа! Мань хүн бал бурмаас бүтсэн бололтой сэтгэлийнхээ сайхнаас болоод, тэр цагт надад хайртай байснаасаа болоод өөрөө өөртөө намайг магтаж, юунд ч итгэхгүй гэж шийдээд итгээ үгүй өнгөрч билээ. Өөрөөр хэлбэл бодит баримтад итгэлгүй өнгөрч, өөрт нь халдах хүртэл миний өмнөөс хад чулуу болж арван хоёр жил зогссон хүн байхгүй юу? Ха, ха, ха! За, энэ ч цөм дэмий зүйл дээ! Идэр найз минь, ууцгаая. Хүүшээ, та хүүхнүүдэд дуртай юу? гэв. 

	Би юу ч дуугарсангүй, түүнийг ярихыг л сонсоод байлаа. Тэр хоёр дахь лонхондоо оров. 

	― Тэгвэл би тэдний талаар орой хоолон дээрээ ярих дуртай. Хоолны дараагаар би таныг нэг made moiselle Phileberte-тэй танилцуулах сан, аан? Та юу гэж бодож байна? Ер та яаж байна аа? Та намайг бүр харах ч дургүй байх шив... Үгүй ер!

	Ноён бодолд орон завдав. Тэгснээ гэнэт толгойгоо өндийлгөж, над руу нэг учиртай ширтээд яриагаа үргэлжлүүлэв. 

	― Ийм байна аа, яруу найрагч гуай, одоо би танд бодвол өөрөө огт мэддэггүй байгалийн нэг нууцыг тайлж өгөхийг хүсэж байна. Та намайг энэхэн үед нүгэлтэн, магадгүй бүр үл бүтэх амьтан, завхай зайдан, нүгэл хилэнцийн аймшигт муухай амьтан гэж нэрлэх болно гэдэгт итгэнэ. За би танд ийм юм хэлнээ! Хэрвээ болдог сон бол (хүний ёсоор авч үзвэл хэзээ ч байж боломгүй зүйл), бидний хэн маань ч гэсэн өөрийнхөө хамаг нууцгай явдлыг тоочиж бичиж болдог сон бол, хэлэхээсээ айдаг, өөр хүнд хэрхэвч хэлдэггүй, өөрийн шилдэг найз нартаа байтугай өөрөө өөртөө ч хэлэхээсээ айдаг зүйлээ гаргаж тавихаас айдаггүй сэн бол энэ дэлхийгээр нэг өмхий самхай үнэр тарж, биднүүс, бүгдээрээ бүтэж үхэх байх. Чухам ийм учраас бидний нөхцөл, ёс горим хашилтад авсан хойно цөм их сайхан байдаг юм. Эдгээр нь гүн утгыг агуулдаг, ёс суртахууны гэж би хэлэхгүй, зүгээр л урьдчилан хамгаалсан, аятай тохитой гэж хэлнэ. Ёс суртахуун гэдэг маань уг чанартаа ая тохь буюу ая тохийн төлөө л бүтээгдсэн зүйл учраас бүр ч сайн байж таарна. Харин ёс горимын талаар дараа болъё, би одоо ярианаасаа хазайлаа, дараа надад түүнийг сануулаарай. Эцэст дүгнэхэд, та намайг нүгэл хилэнцтэй, завхай зайдан, ёс суртахуунгүй гэж зэмлэж байна. Гэтэл би одоо гагцхүү бусдыг бодвол нууж хаадаггүйгээрээ, илүү болохоороо л буруутай байж болох юм. Өөр юм алга. Түрүүн хэлсэнчлэн бусдын өөрөө өөрөөсөө хүртэл нууж явдаг юмыг би нуудаггүй хүн дээ... Миний энэ бол муухай хэрэг, гэхдээ одоо би ингэх дуртай байна. Гэхдээ та санаа битгий зов гэж хэлээд тохуутай инээмсэглэж, ― Би «буруутай» гэж хэллээ, гэхдээ би ерөөс уучлал гуйгаагүй байна. Та бас нэг юм тогтоож ав. Би таныг ичээгээгүй, нууцаараа өөрийгөө зөвтгөх... тийм ямар нэгэн нууц өөрт тань бий юү? гэж асуугаагүй байна. Би ёстой горимтой, сайхан сэтгэлээс ярьж байна. Ер нь би дандаа сайхан сэтгэл гаргадаг хүн шүү дээ гэхэд нь

	― Та ерөөсөө утга учиргүй юм ярьж байна гэж би түүний өөдөөс зэвүүрхэн харж хэлбэл, 

	― Утга учиргүй гэнэ үү, ха, ха, ха! Таны одоо юу бодож байгааг хэлчих үү? Энэ хүн намайг яах гэж ийш нь авчирч, учир начиргүй баахан юмаа уудлан ярьж эхлэв ээ? гэж бодож байна. Тийм үү, үгүй юү? гэв. 

	― Тийм. 

	― За та үүнийг сүүлд мэднэ ээ. 

	― Хамгийн гол нь бараг л хоёр лонх ууж... халлаа шүү дээ. 

	― Бишээ, зүгээр согтуу байна. Ингэж магад ч үгүй юм. «Халлаа!» гэдэг чинь согтуу гэснээс арай аятайхан юм биз дээ. Ай, ёс горим барьдаг хүн гуай минь дээ! Гэвч... миний санахад дахиад л муудалцах нь байна, уг нь маш сонин юм ярилцаж эхэлсэн юм сан. Тийм ээ, яруу найрагч минь, хэрвээ энэ ертөнц дээр хөөрхөн бөгөөд амттайхан юм хараахан байгаа бол тэр нь хүүхнүүд юм шүү дээ. 

	― Ноён та яахаараа чухамхүү намайг өөрийнхөө нууц. дурлал... хандлагын итгэмжит хүн болгон сонгон авахад хүрэв ээ гэдгийг би ер ойлгохгүй байна. 

	― Аа... Үүнийг сүүлд мэдэх болно гэж би танд хэлсэн шүү дээ. Та битгий зов. Ер нь зүгээр л аливаа шалтгаангүй ч байж болно. Та бол яруу найрагч хүн, намайг ойлгох байх, би бас энэ талаар түрүүн дурдсан. Ингэж гэв гэнэт багаа хуу татаж авахад, тэр байтугай ичиж зовох юмгүйгээр бусдын өмнө гэнэт байдгаа дэлгэн тавих ичгүүргүй зан гаргахад бие сэтгэл онцгой баясдаг юм л даа. Би танд нэг шог ом яръя. Парист нэг галзуу түшмэл байжээ. Түүнийг сүүлд яах аргагүй галзуу хүн байна гэж бүрэн итгээд галзуугийн эмнэлэгт хэвтүүлсэн юм. За тэгээд тэр хүн ухаан солио болдог дээрээ өөрийгөө баясуулах нэг арга олжээ. Тэр хүн гэртээ хамаг хувцсаа тайчиж, яг л Адам шиг болтлоо нүцгэлээд ганцхан гуталтайгаа үлдэж, газар шүүрэм урт халхгар цув хөдөрч их л ихэмсэг сүрлэг байдлаар гадагшаа гарсан байна. Тэгээд хажуугаас нь харахад хүн шиг л хүн, халхгар цувтай зугаацаж сэлгүүцэж яваа юм байна гэж бодогдохоор байж. Гэтэл ойр тойронд хүнгүй эл хуль газар ямар нэгэн хүнтэй тааралдмагцаа хамгийн томоотой ухаантай хүний байдлаар дуугүйхэн тулж очоод өмнө нь цувныхаа хормойг дэлгэн ярьж, хамаг биеэ харуулдаг байжээ. Ингэж нэг минут хяраатай харуулаад, дахин цуваа хумхиж, царай байдлаа огтхон ч хувиргалгүй, тэрхүү мэл гайхаж нэл хөхөрсөн хүний хажуугаар Гамлетад гардаг хий дүрс шиг л ихэмсэг намбатай алхан өнгөрдөг байжээ. Тийнхүү эр, эм хүүхэд шуухад гэхгүй нүцгэн биеэ харуулж бах таваа хангаж явсан байна. Чухамхүү ямар нэг Шиллерийг гэв гэнэт мухардуулан гайхуулж, ер санаа оноондоо оруулаагүй байх үеэр нь хэлээ харуулан ийм сэтгэлийн баяслын хагасыг эдэлж болох юм. «Мухардуулан гайхуулж» гэдэг ямар үг вэ? Би үүнийг та нарын л нэг орчин үеийн утга зохиол дээрээс уншиж тогтоосон юм. 

	― Тэр чинь галзуу хүн байж, гэтэл та... 

	— Ухаантай байна гэж үү?

	— Тийм

	Ноён инээд алдав. 

	— Хонгор минь, та шударга дүгнэж байна хэмээн хамгийн ичгүүргүй царайлан нэмж хэллээ. 

	Би түүний танхай загнахад нь уур хүрч

	― Ноён та биднийг түүн дотроо намайг чадахгүй байна, та одоо надаас бүх юмны төлөө, бүх хүний төлөө өс хонзон нэхэж байна. Энэ бүхэн бол таны хамгийн өөдгүй хар амиа хичээсэн зангаас болж байна. Та хорон санаатай, аар саар юм хөөцөлддөг хортой хүн. Бид таны уурыг хүргэсэн, магадгүй та тэр нэгэн үдшийн төлөөнөө хамгаас илүүгээр уурлаж байж болно. Та ингэж намайг нэг мөсөн үзэн ядахаас илүү хүчтэйгээр хариу төлж чадахгүй байсан нь мэдээж. Та бол бид бүгдийн бие биедээ заавал үзүүлбэл зохих ердийн эелдэг байдлаас өөрийгөө чөлөөлж авч байна. Та бол миний өмнө ой гутам муухай багаа ийм шулуухан, ийм гэнэт хүү татаж, ёс суртахууны ийм ичгүүргүй байдлаа ил гаргаж, надаас ердөө ч ичиж зовохгүй байгаагаа харуулахыг илтэд хүсэж байна... гэхэд минь. 

	—Та яах гэж энэ бүгдийг надад ярина вэ? Өөрийнхөө ажигч гярхайг харуулахын тулд уу? гэж тэр миний өөдөөс хэнэггүй ууртай ширтэн асуув. 

	— Таны санааг ойлгож байгаагаа харуулж, түүнийгээ танд шууд мэдэгдэхийн тулд ингэж байна. 

	Ноён гэнэт ярианыхаа өнгийг өөрчлөн, урьдын хөгжөөнтэй, цайлган чалчаа байдалдаа орж, 

	― Quelle idee, mon cher11. Та намайг ярих юмнаас минь холдуулчихлаа. Buvons mon ami12 дарс хундагалбал болох сон болов уу. Би дөнгөж сая нэгэн маш онцгой туйлын сонирхолтой явдлыг ярих гэж байсан юм. Би үүнийг ерөнхий тоймоор нь яръя. Би тэртээ нэгэн цагт нэг ахайтантай танил байлаа. Дунд зэргийн л насны, хорин долоо наймтай, тэргүүн зэргийн сайхан, бие хаа нь, алхах гишгэх нь хэлээд яах вэ! Бүргэд шиг нэвт шувт ширтдэг, тэгэхдээ заавал ширүүн чанд ширтэнэ. Биеэ авч явах нь сүрлэг, дээгүүр. Ид өвөл шиг хөндий хүйтэн гэж зард гарсан, хүртэшгүй сүртэй эрхэм чанараараа бүгдийг айлгасан, чухамхүү сүртэй чанараараа айлгадаг байлаа. Түүний хавь орчимд түүн шиг тийм элбэрэлгүй шүүгч байсангүй. Тэр нь завхай зайдан явдал байтугай бусад хүүхний өчүүхэн төдий ч сул талыг гэсгээн цээрлүүлдэг, гэсгээн цээрлүүлэхдээ эргэж буцах, өршөөх уучлах гэж байдаггүй сэн. Орчин тойрныхондоо ихэд тоогдоно. Ер нь өөрийн эрхэм чанараар хамгийн бардам, хамгийн аймаар эмгэд хүртэл түүнийг биширч, бүр зусардан билбүүрддэг байв. Тэр хүүхэн яг л дундад эртний үеийн сүм хийдийн абесса13 шиг аймшигтай харгисаар ширтэнэ. Залуу хүүхнүүд түүний харц, бодол хоёроос ухаан нь гарах шахна. Түүний ганц үг хэлэх, ганц үг цухуйлгах л хамаг нэр хүндийг баллаж болох, тийм л нийгмийн дунд нэр нөлөөтэй хүн байв. Түүнээс бүр эрэгтэйчүүд хүртэл айн ширвээднэ. Тэгтэл тэр авгай маань ямар нэгэн бясалгах мистицизмд14 орчих нь тэр. Гэхдээ бас л тайван амгалан, сүрлэг... Тэгээд юу болов оо? Тэр хүүхнээс завхай хүүхэн гэж байхаа болилоо, би түүний итгэлийг бүрэн олох заяатай байжээ. Нэг үгээр хэлбэл би түүний нууц бөгөөд, нууцгай амраг нь байлаа шүү дээ. Хавьтаж уулзах ажлыг маш арга эвтэй, маш уран чадвартай зохион явуулдаг учраас гэрийнхэн нь ч өчүүхэн төдий сэжиглэдэггүй байлаа. Харин ганцхан түүний нэг хөөрхнөөс хөөрхөн франц шивэгчин хүүхэн л хамаг нууцыг нь мэддэг, тэр шивэгчинд л бүрэн найдвар тавьж болох байв. Тэр шивэгчин ч гэсэн өөрцгүй уг ажилд оролцдог байсан юм. Яаж оролцдог байв гэвэл одоо би ярихаа больё. Тэр ахайтны маань дэндүү тачаалтай сайхан нь бүр де Сад15 бэйлд ч түүнээс суралцах юм байсан биз ээ. Гэвч тэр сайхан жаргалаас хамгийн хүчтэй, хамгийн хурц бөгөөд гайхамшигтай нь мэхлэх чанарын нууцгай бөгөөд эрээ цээргүйд байлаа. Тэр бол гүнжингээс нийгмийн дунд номлоод байгаа өндөр дээд, хүртэшгүй ба эвдэгдэшгүй бүхнийг дооглосон доог, эцэст тэр л битүү адтай инээд, хөсөрдүүлж болохгүй бүхнийг ухамсартайгаар хөсөрдүүлж байгаа явдал, хамгийн адтай бодлын ч ой ухаанд орж багтамгүй хэмжээнд тултал, ер хамгийн эцсийн чинээнд нь хүргэдэг явдал л тэгж жаргахын хамгийн содон шинж болдогт л гол нь байгаа юм. Тиймээ, тэр бол ёстой амилсан шулам, гэхдээ давагдашгүй дур булаам шулам байсан юм. Одоо хэр нь би түүнийг дурсахдаа бахдахгүйгээр өнгөрч чадахгүй байна. Хамгийн халуухнаар ид дундаа жаргаж байтал яг л солиорчхов уу гэмээр инээж гардаг, би тэгж инээхийг бүр ойлгодог юм чинь мөн өөрцгүй инээдэг сэн... Түүнээс хойш зөндөө олон жил болсон хэр нь санаанд ормогц л миний амь тэмцээд байдаг юм. Жил болоод л надаас больж билээ. Би ер нь хүслээ ч гэсэн түүнд хор хүргэж чадахгүй байсан. Ер хэн надад үнэмших юм бэ? Ямар араншин бэ дээ? Залуу найз та юу гэмээр байна? гэхэд нь би

	— Түй, ямар балай юм бэ! гэж тийнхүү байдгаа тоочсоныг нь жигшин хариулав. 

	― Та өөрөөр хариулсан бол миний залуу найз биш байх байсан! Би таныг ингэж хариулна гэж мэдэж байсан. Ха, ха, ха! Харж л байгаарай mon ami, яваандаа ойлгогдоно оо, харин одоо танд бурамтай боов хэрэгтэй хэвээрээ байна. Тиймээ, та ийм юм хэлж байгаа бол яруу найрагч биш гэсэн үг. Тэр хүүхэн амьдралыг ойлгодог, түүнийг амжуулж ашиглаж чаддаг байсан юм. 

	— Тэгтлээ зэрлэг аашлахын хэрэг нь юу байна аа?

	— Ямар зэрлэг гэж?

	— Тэр хүүхний, тэр хүүхэн та хоёрын хүрсэн зэрлэг байдал. 

	― Мөөн, та түүнийг зэрлэг гэж байгаа юм уу, энэ чинь та уяатай, аргамжаатай байгаагийн шинж дээ. Бие даасан байдал шал эсрэг байдлаар илэрч болно гэдгийг би хүлээх нь хүлээнэ л дээ, гэхдээ... хээгүй ярилцъя, mon ami... та бод л доо, энэ бол цөм дэмийрэл. 

	— Юу тэгээд дэмийрэл биш болж байна?

	— Дэмийрэл биш гэдэг нь хувь хүн, би өөрөө байгаа юм. Бүх юм миний төлөө, бүх дэлхий миний төлөө бүтээгджээ. Сонс л доо, найз минь, хорвоо дээр сайн аж төрж болно гэдэгт би бас ч итгэж сүсэглэдэг юм шүү. Энэ бол хамгийн сайн сүсэг, учир нь түүнгүйгээр бүр муу ч аж төрж болохгүй, хор идэх л хэрэгтэй болох сон. Нэг тэнэгийг яг тэгсэн гэлцдэг юм. Тэр хүн цэцэрхсээр байгаад бүх юмыг эвдэлж, бүр сүүлдээ хүн төрөлхтний бүхий л хэвийн ба зүй ёсны хууль ёсыг эвдлээд, адаг сүүлд нь юу ч үгүй болж хоцорсон гэдэг. Тэгж юу ч үгүй хоцрохоороо амьдралд хамгийн шилдэг зүйл нь цианын хүчил юм байна гэж тунхагласан юм гэнэ билээ. Та бол үүнийг Гамлет, заналхийлсэн цөхрөл, нэг үгээр хэлбэл бидэнд хэзээ ч зүүдлэгдэхгүй ямар нэг сүрлэг юм гэх байх. Гэвч та яруу найрагч хүн, би эгэл хүн, тийм болохоор юмыг хамгийн энгийн үнэн үзлийн үүднээс авч үзэх хэрэгтэй гэж би хэлнэ. Жишээ нь, би өөрийгөө аль хэдийн аливаа бүх хүлээс, түүгээр ч барахгүй бүх үүрэг уялгаас чөлөөлчихсөн хүн. Надад ямар нэгэн ашиг өгөх юман дээр л би өөрийгөө үүрэг уялгатай гэж үздэг. Та юмыг ингэж үзэж чадахгүй бололтой байна. Таны хөл чинь тушаастай, сонирхол чинь эмгэгтэй шүү дээ. Та туйлын хүслэн, буянт сайн үйлийг хүсэн гуньхарч байна. Гэвч, найз минь, би өөрөө ч гэсэн таны тушаасныг зөвшөөрөхөд бэлэн байна. Гэтэл хүн төрөлхтний бүх буянт үйлийн үндэс суурь нь туйлын лавширсан хар амиа хичээсэн явдал байдаг гэдгийг гарцаагүй мэддэг би яах болж байна аа. Аливаа зүйл эрхэм сайн байх тусмаа хар амиа хичээх явдал их байдаг. Өөрөө өөрийгөө эрхэмлэх гэдэг ганц зарчмыг л би зөвшөөрдөг. Амьдрал гэдэг нь арилжаа наймаа мөн. Мөнгө дэмий үрж хэрэггүй, гэхдээ нийцүүлсний төлөө мөнгө өгөх хэрэгтэй, тэгээд ойрын хүнийхээ өмнө хүлээх үүрэг уялгаа биелүүлэх ёстой, чухмыг хэлэхэд ойрынхоо хүнд мөнгө өгөхгүй байх нь дээр, харин түүнийг зүгээр л гарздуулж чаддаг байх хэрэгтэй нь миний бодоход зөв. Та заавал мэдэх шаардлагатай бол миний ёс суртахуун энэ л байна. Надад туйлын хүслэн байхгүй, байлгах ч дургүй. Түүнгүй байлаа гээд хэзээ ч гуньдаггүй. Энэ хорвоо дээр туйлын хүслэнгүйгээр даанч хөгжөөнтэй, даанч аятайхан амьдарч болно... en somme16 би цианын хүчилгүйгээр болгож чаддаг маш баяртай явдал. Би хэрвээ үнэхээр буянт үйлийг эрхэмлэдэг байсан бол өнөө муу тэнэг гүн ухаантан (герман гэдэг нь эргэлзээгүй) шиг түүнийг хэрэглэсэн ч байж магадгүй. Тэгж ярихгүй ээ! Амьдралд сайхан юм тун олон хэвээрээ байна. Би ач тус, алба тушаал, гоё байшинд дуртай. Бас мөрийтэй хөзөрт их юм тавих дуртай (хөзөрт тэнгэргүй дуртай шүү). Гэхдээ гол нь, гол нь хүүхнүүд... бүх төрлийн хүүхнүүд. Би бүр нууцгай, будилаантай завхайрахад дурладаг, тэр нь хачин этгээд, түүгээр үл барам олон янз болгохын үүднээс жаахан балиардуу байх нь ээ ч хамаагүй... Ха, ха, ха. Би таны царайг харж байна. Та одоо намайг ямар их жигшин харна вэ?

	— Таны хэлдэг үнээн гэж миний хариулахад

	— Таны зөв гэж бодъё л доо, гэхдээ л цианын хүчлээс балиартсан нь юутай ч гэсэн дээр биз дээ. Тийм үү, үгүй юү? гэв. 

	― Үгүй дээ, цианын хүчил нь дээр. 

	— Би танаас зориуд «Тийм үү, үгүй юү?» гэж таны хариуг сонсоод таваа ханах гэж асуусан юмаа. Би энэ хариуг эртнээс мэдэж байсан. Тийм бишээ. миний найз, та үнэхээр өрөвч хүн мөн юм бол бүх ухаантай хүмүүст миний сонирхдог шиг сонирхлыг хүсэгтүн, тэр байтугай балиардуу байх нь ээ ч хамаагүй, тэгэхгүй бол ухаантай хүмүүс удахгүй энэ ертөнц дээр хийх юмгүй болж, зөвхөн усан тэнэгүүд нь үлдэнэ. Тэгээд тэд жаргахыг нь яана! Одоо чинь, тэнэгүүд жаргадаг цаг болжээ гэсэн цэцэн үг байна шүү дээ. ер нь тэнэгүүдтэй цуг амьдрах ашигтай шүү! гэж амыг нь дагуулж байхаас аятайхан юм гэж байхгүйг та мэдэх сэн болов уу. Та намайг мухар сүсгийг эрхэмлэдэг, тодорхой нөхцөл баримталдаг, нөлөө үзүүлэхийг хичээдэг хүн гэж битгий бодоорой. Би чинь юу ч үгүй нийгэмд амьдарч байгаагаа харж байна шүү дээ. Гэхдээ энэ нийгэм одоохондоо халамжтай байна, би түүний аяыг нь дагаж, түүнд уул хад шиг түшиг болно гэж үзүүлж явна. Харин цагаа болоход хамгийн түрүүн түүнийг орхино доо. Би чинь хэдийгээр огт шаналаагүй, шаналах юм ч үгүй хэр нь та нарын тэр бүх шинэ үзэл бодлыг мэднэ. Надад зовох гэмших юм гэж ер байхгүй. Надад л сайн бол би яахаас ч буцахгүй, над шиг улс тоо томшгүй олон бий. Бид үнэхээр сайхан байна. Энэ дэлхийн бүх юм мөхөж болно, ганцхан биднүүс л хэзээ ч мөхөхгүй. Бид хорвоо ертөнц үүссэн цагаас хойш байсаар байна. Хорвоо ертөнц тэр чигээрээ сөнөж болох юм, биднүүс дээшээ хөвөөд л гараад ирнэ. Ингээд л бидэн шиг хүмүүс ямар амь бөхтэй байдгийг бод л доо. Бид чинь үлгэр жишээ суутай амь бөхтэй улс. Үүнийг та хэзээ нэгэн цагт гайхаж байсан уу? Байгаль өөрөө биднийг ивээдэг байж таарах нь, хи, хи, хи! Би заавал ер наслах хүсэлтэй байна. Би үхэлд дургүй, түүнээс айдаг. Яаж үхэхийг маань чөтгөр л мэдэх байх! За үүнийг яриад яах юм бэ дээ! Ингэж намайг өнөөх хор идсэн гүн ухаантан зоригжуулсан юм. Гүн ухаан ч гайгүй хэвтэнэ ээ! Buvons mon cher! Бид хоёр чинь хөөрхөн бүсгүйчүүдийг ярьж эхэлсэн шүү дээ... Хүүе, та хаачих нь вэ!

	— Би явъя, та ч гэсэн явах юм биш үү. 

	— Яах вэ, яах вэ! Ингэхэд би таны өмнө хамаг сэтгэлээ уудаллаа гэх үү дээ, гэтэл та бүр үерхэл нөхөрлөлийн тодорхой баталгааг ер илэрхийлэхгүй байна. Хи, хи, хи! Яруу найрагч танд хайр дурлал бага байна даа. Гэвч байзнаарай, би дахиад нэг лонх авмаар байна. 

	— Гурав дахиа юу?

	— Гурав дахиа. Буянт үйлийн тухай, миний залуу хүмүүжигч (би таныг ингэж гоё нэрээр нэрлэж болох сон болов уу. Магадгүй, миний сургаал тус болох ч юм билүү)... Ингэхэд, хүмүүжигч минь, би танд «буян хийж эрхэм сайн байх тусмаа хар амиа хичээх явдал их байдаг» гэж буянт үйлийн тухай нэгэнт хэлсэн. Би энэ сэдвээр нэг хөөрхөн шог яриа ярьж өгье гэж байна. Би нэг удаа нэг бүсгүйд дурлав аа, бараг л чин үнэнээсээ сайн боллоо. Тэр бүсгүй бүр миний төлөө зөндөө золиос гаргалаа... 

	― Тэр чинь таны тэр цөлмөдөг бүсгүй юу? гэж би цаашдаа тэсээд байхаа больё гэж бодоод түс тас асууж орхив. 

	 Ноён овгосхийн цочиж, царай нь хувираад, улайсан нүдээрээ над руу сүрхий ширтэв. Түүний харцанд гайхширах, уурсан догшрох шинж мэдэгдэв. 

	Тэгээд өөртөө хэлж байна уу гэлтэй. 

	— Байзнаарай, байзнаарай, би бодоодохъё. Би үнэхээр согтжээ, сайн бодоход хэцүү байна шүү... гэв. 

	Тэр дуугүй болж, сонжих байртай хэр нь хорсолтой ширтэхдээ намайг гараад явчих вий гэж айх мэт гарыг минь барьж байлаа. Тэрхэн минутад бараг л хэний ч мэдээгүй энэ хэргийг энэ нөхөр хаанаас дуулсан байв аа, энэ бүхэнд ямар нэг аюул байна уу, үгүй юү? гэж бодлогошрон учрыг нь олж ядан байсан нь эргэлзээгүй байх. Тийм байдлаар минут хяраатай болов. Тэгснээ царай нь гэнэт хурдан өөрчлөгдөөд, нүдэнд нь өнөөх тохуутай, хөлчүү хөгжөөнтэй байдал тодорч, тачигнатал хөхрөв. 

	— Ха, ха, ха! Таныг Талейран17 гэхээс өөр үг алга! За яах вэ, би түүнийг миний улаан нүүрэн дээр, намайг цөлмөсөн гэж хуцахад нь үнэхээр нүүртээ нулимуулсан юм шиг болсон шүү! Яасан айхавтар орилж чарлаж, цаашилж загнана гээ! Биеэ барих ямар ч тэвчээргүй... галзуу хүүхэн байсан юм. Гэвч та бод л доо нэгдүгээрт, таны сая хэлдэг шигээр би түүнийг ерөөс цөлмөөгүй. Тэр чинь мөнгөө өөрөө надад өгсөн, мөнгө нь нэгэнт минийх болсон байлаа. Жишээ нь, та надад өөрийнхөө хамгийн сайн фракийг бэлэглэлээ гэж бодъё л доо (ингэж хэлэхдээ гурван жил орчмын өмнө оёдолчин Иван Скориягины оёж өгсөн цор ганц, зэгсэн болхи фракийг минь хараад авав), би танд баярлаад л өмсчихсөн. чинь жилийн дараа гэнэт та надтай муудалцаад, фракаа буцааж нэхлээ гэе. Гэтэл би хэдийн элээчихсэн байдаг. Ингэвэл ачлалгүй хэрэг болно биз дээ, тэгвэл бэлэглэх хэрэг байхгүй биз дээ? Хоёрдугаарт, хэдийгээр мөнгө минийх байлаа ч гэсэн зайлшгүй буцааж өгч болох л юм. Гэтэл та бод, би гэнэт тийм их мөнгө хаанаас олох юм бэ? Гол нь би эсэн бусын хөдөөгийн аяг, Шиллер занг тэвчиж чаддаггүй юм, би үүнийгээ нэгэнт ярьсан, чухам энэ л хамаг юмны шалтгаан болсон, тэр бүсгүй надад мөнгө (миний мөнгийг шүү) бэлэглэж байна гэж хашхичин, хэрхэн миний өмнө гайхуулж маягласныг та үнэмшихгүй байх. Миний хор шар буцаллаа, тэгснээ гэнэт би маш зөв сэтгэж эхэллээ, ер нь би юманд хэзээ ч самгардаж барьц алддаггүй л дээ. Би бүсгүйд мөнгө өгснөөрөө түүнийг зовлонд унагах ч юм билүү гэж бодлоо. Надаас болоод зовлонд бүрэн унаж, насан туршдаа занаж зүхэж байх баяслаас нь хагацуулчих байлаа шүү дээ. Найз минь, иймэрхүү зовлонд өөрийгөө бүрэн зөв, ууч сэтгэлтэн гэж мэдрэх ямархан нэгэн дээд зэргийн баясал байдаг. Өөрийгөө гомдоосон хүнийг үл бүтэх амьтан гэж нэрлэх бүрэн эрхтэй байх ёс байдаг гэдэгт итгэгтүн. Ийм уур хорслын баясал Шиллер маягийн хүмүүст тохиолддог бололтой юм. Магадгүй, дараа нь тэр бүсгүй идэх юмгүй болсон ч байж болно, гэхдээ би түүнийг жаргалтай байсан гэдэгт итгэнэ. Би түүнийг тэр жаргалаас хагацаахыг хүсээгүй учраас мөнгө явуулаагүй юм. Ингэж хүн төрөлхтний ууч сэтгэл өндөр дуутай, их байх тусмаа хамгийн ой гутам хар амиа хичээх бодол их байдаг гэдэг миний баримтлал үнэн болж билээ... Энэ танд ойлгомжгүй байна гэж үү дээ? Гэтэл... та намайг мадлах гэсэн байхаа, ха ха, ха!... Мадлах гэсэн биз, үнэнээ хэлээрэй?... Ай Талейран гуай минь дээ!

	— Баяртай! гэж би босонгоо хэлбэл

	— Жаахан хүлээ! Хоёрхон үг хэлээдэхье гэж сандран, зэвүүтэй аялгаа гэнэт төв болгоод, — Миний сүүлчийн хэлэхийг сонс, танд ярьсан зүйлээс минь хамгийн тод томруун нь юу вэ гэвэл (та ч гэсэн үүнийг анзаарсан байх гэж бодно) би хэзээ ч, хэнд ч ашгаа алдах дургүй явдал мөн. Би мөнгөнд дуртай, мөнгө надад чухал хэрэгтэй. Катерина Федоровнад мөнгө их бий. Эцэг нь арван жил дарс түрээслэх эрх барьж байсан юм. Катеринад гурван сая бий, гэр гурван сая нь надад тун ч хэрэг болно. Алеша, Катя хоёр бол ёстой зохисон хүмүүс. Адгийн тэнэгүүд шүү дээ. Чухам энэ нь надад хэрэгтэй. Тийм учраас би эднүүс аль болох түргэн гэр бүл болоосой гэж гарцаагүй хүсэж мөрөөдөж байна. Хоёр юм уу гурван долоо хоногоос гүнжин, Катя хоёр хөдөө явна. Алеша тэднийг дагалдах ёстой. Та Наталья Николаевнад элдэв хөдөөгийн хөг ая битгий гаргаарай, элдэв Шиллер зан битгий гаргаарай, миний эсрэг битгий босоорой гэж урьдаас мэдэгдээрэй. Би өширхөг, хорон санаатай хүн, өөрийнхөөрөө зүтгэж чадна. Би тэр хүүхнээс айхгүй байна, бүх юм минийхээр болох нь эргэлзээгүй байх, би одоогоос урьдчилан сануулж байна аа гэдэг бол бараг л түүний төлөө юм шүү дээ. Та түүнийг битгий тэнэг зан гаргуулаарай, ухаалаг буурьтай байлгаж үзээрэй. Тэгэхгүй бол түүнд муу, тун муу юм болно. Би түүнд зохих ёсоор нь буюу хууль зүйн дагуу хандаагүйн төлөө надад баярлавал барав шүү дээ. Яруу найрагч та хууль зүй бол айл гэрийн амгалан тайвныг халхавчлан хамгаалдаг гэдгийг мэдэж аваарай. Хууль зүй бол хүүг эцэгтээ захирагдахыг баталгаатай болгодог юм, хүүхдийг нь эх эцгийнхээ өмнө хүлээх ариун үүргээс нь хөндийрүүлсэн хүмүүсийг хууль зүй сайшаадаггүй юм. Эцэст нь та надад холбоо сүлбээ их бий, тэр хүүхэнд юу ч байхгүй... гэдгийг бодоорой, би түүнийг яавал яаж ч чадах байсныг та ойлгохгүй байна гэж үү дээ?... Гэвч би хөдөлсөнгүй, яагаад гэвэл тэр хүүхэн одоо болтол биеэ ухаалаг авч байсан. Санаа зоволтгүй, саяын хагас жилийн хугацаанд тэдний хөдлөх бүрийг мөч хором алдахгүй соргог нүд харж байсан юм шүү. Би бүгдийг ширхэг дараалан мэдэж байсан, Тийм ч дээрээс би Алеша түүнийг өөрөө орхихыг нь тайван хүлээсэн юм. Тэгж ч эхэлж байх шиг байна. Харин одоохондоо Алеша хөөрхөн зугаацаж байгаа юм. Миний хувьд гэвэл Алешийн ойлголтоор энэрэнгүй эцэг хэвээр үлджээ. Алеша миний талаар ийм бодолтой байх нь надад хэрэгтэй. Ха, ха, ха! Би тэр нэгэн үдэш бүсгүйд бараг л манж үг хэлж, та бол их ууч сэтгэлтэй, уужуу ухаалаг байлаа, Алешатай суугаагүй тань зөв боллоо гэх шахсанаа санаж байна. Яаж түүнтэй суух байсныг нь харах юм сан! Харин тэр үед тэднийхээр очсоны минь тухайд гэвэл гагцхүү тэдний холбоог дуусвар болгох цаг болсноос л болсон юм. Гэхдээ би бүх юмыг өөрийн нүдээр, өөрийн хувийн туршлагаар... үзэж итгэх нь чухал байж билээ. За одоо та болов уу? Эсвэл та магадгүй, би таныг юуны төлөө ийш нь авчирч, юуны төлөө ингэж таны өмнө элдэвлэж, энэ бүхнийг олон таван үг ярилгүйгээр шууд л гаргаад хэлчхэж болох байсан хэр нь яагаад ингэж их уудлав аа гэдгийг мэдмээр байна уу? Тийм үү?

	― Тийм гэж би шүд зуун хэлээд шуналтай сонсов. Надад өөр хариулах үг ер олдсонгүй. 

	― Үүний ганц учир гэвэл та бол мань хоёр тэнэгийг бодвол юманд овоо ухаалаг сийрэг ханддаг юм байна гэж мэдсэнд оршино. Та намайг хэн болохыг урьд нь ч мэдэж, миний талаар гадарлаж, таавар зохиож болох байлаа, гэвч би таныг тэр бүх хөдөлмөрөөс чөлөөлж, хэн гэгчтэй холбогдсоныг тань бодитойгоор үзүүлэхээр шийдсэн юм. Бодит сэтгэгдэл гэдэг агуу их зүйл шүү. Намайг ойлгож үзээрэй, mon ami. Та хэнтэй холбогдсоноо мэднэ, та түүнд хайртай, тийм учраас түүнийг зарим нэг төвгөөс ангижруулахын тулд өөрийн бүх нөлөөллийг (тухай ч гэсэн та түүнд нөлөөтэй шүү дээ) хэрэглэнэ байх гэж би найдаж байна. Тэгэхгүй бол түвэг удаж, тэгэхдээ бүр ноцтой юм болно гэдгийг би танд дахин давтан хэлье. За тэгээд эцэст хэлэхэд, тантай ийм илэн далангүй байсны минь гурав дахь шалтгаан гэвэл... (хонгор минь, тааж байгаа биз дээ) тиймээ энэ бүхнийг жаахан хайхрахгүй байж, чухамхүү таны нүдэн дээр тоохгүй байя гэж үнэхээр бодсон юм шүү. 

	Би сэтгэл хямарснаас чичгэнэн байж

	— Тэгээд та зорьсондоо хүрчээ. Би таныг надад ба над мэтийн бусдад хорссон сэтгэл, үзэн яддаг байдлаа ингэж ний нуугүй гаргаж хэлэхээс өөрөөр гаргах аргагүй байсан гэдгийг зөвшөөрнө. Харин та ингэж ний нуугүй аашилснаараа миний өмнө өөрийгөө илчлэхээс болгоомжилсонгүй, тэр ч байтугай надаас ичиж зовсонгүй... Та тэр цув хөдөрсөн галзуу хүнтэйгээ үнэхээр адил байлаа. Та намайг хүн гэж тоосонгүй л дээ гэхэд минь тэр босож

	— Миний залуу найз, та таасан байна, цөмийг нь тааж мэдсэн байна, арга ч үгүй дээ, та утга зохиолын хүн юм чинь. Хоёулаа найртай сайхан сална гэдэгт найдаж байна. Брудершафтаар18 ууцгаахгүй биз? гэв. 

	— Та согтуу байна, уг нь... юу яах ёстойн дагуу хариулахгүй байгаагийн минь ганц учир үүнд л байна, 

	— Дахиад дутуу өнгөрөх нь. Хариулах юмаа гүйцээсэнгүй шив дээ, ха ха, ха! Та ч надаар төлүүлэхгүй биз. 

	— Санаа битгий зов, би өөрөө төлчихье. 

	― Тэр тэгэлгүй дээ. Бид хоёр чинь зам нийлэхгүй байх аа?

	— Би тантай явахгүй. 

	― Баяртай, яруу найрагч гуай. Намайг ойлгосон байх гэж найдна... 

	 Ноён хөл нь жаахан солбисоор, над руу эргэж харалгүй гадагшаа гарав. Зарц түүнийг тэргэнд суулгаж өглөө. Би ч замаараа явав. Шөнийн хоёр цаг өнгөрсөн байлаа. Бороотой харанхуй шөнө байлаа...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

